
	ТАНГО

	 

	“УЛСЫН ХЭВЛЭЛИЙН ГАЗАР” Улаанбаатар хотноо 1980 онд эрхлэн хэвлүүлсэн “Болгарын өгүүллэг, туужуудын эмхэтгэл : НАМУУН ОРОЙ” номоос

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ТАНГО

	 

	Жимс, ногоо, жимсний нухаш, гадаадад гаргадаг Каэв гэгч баяных, охиныхоо төрсөн өдрийн баяр хийж байв.

	Ерөнхий прокурор Иоргов энэ шинээр төрсөн панзчийн нэрийг доороо дахин дахин давтаж, сэтгэлийн гүндээ эзэнгүй хор буцлаана. 

	Каэв! Хэн бэ тэр? Юу юм бэ? Болгарын хамгийн бөглүү нэгэн тосгоноос борог хувцастай хүн хүрч ирээд навтгар саравчны дор унтацгааж зарагдаагүй үлдсэн ногооныхоо бохир үлдэгдлээр гол залгуулан тэвчээртэй аажмаар хуруу хумсаа хугалах шахан зүтгэсээр баяжих замаа засаж байсан өчигдрийн морин тэрэгчдийг үнэн голоосоо үзэн ядна. Тэдний бүлгээс нэг нь гадаадад гаргах, оруулахын алтан учгийг тэмтэрч олтлоо улангасан тэмцдэг байв. Ингээд л сая саяар нь мөнгө хуримтлуулж эхэлнэ. Сая сая мөнгөөрөө том байшин бариулж, уужим саруулхан байр сууц худалдаж авах буюу үзэсгэлэнт байгальтай амралтын газрууд, тансаг сайхан хувийн зусландаа амарч, үзэмж, хурдаараа нууцгай атаархлыг төрүүлсэн хүч ихтэй хөнгөн тэргээр зугаалцгаана. 

	Ер нь яахлаараа энэ этгээдүүд амьдралын аливаа тансаг сайхнаас ингэж атга атгаар нь луйвардаж байна вэ? Ямар хүч, ямар ухаанаараа худалдаанд ер бусын амжилт олно вэ?.. Шинэ баячуул дотроос олон хүн зальхай хэргийн учир прокурорт хүрч байв. 

	Иоргов, тэдний тухай тэднээс муугүй мэдэж авав. Тооны дөрвөн үйлдэл хагас хугас мэддэг, үржүүлэхийн хүрдийг арван хуруутайгаа хамжиж хэрэглэдэг тэд, яхир зантай нягтлан бодогчийг хөлслөн авцгаана. Хамгийн жирийн үгтэй гуравхан мөр худалдааны бичиг зохиож үл чадахын учир тэд хажуудаа дээд боловсролтой нарийн бичгийн дарга барьж, олон орноор явж нүд тайлсан ажлын их туршлагатай залуучуудыг гадаадын худалдааны пүүсүүдтэй захидал цахилгаанаар харьцах ажилдаа хэрэглэхийн тулд өчүүхэн цалингаар хуурч ажиллуулдаг юм.

	Тэд, нэр хүндтэй, хуучны сурвалжит худалдааны пүүсүүдийг зах зээлээс шахан гаргаж сая саяын инжээрээ нийслэлийн хамгийн нэр цуутай гэр бүлийнхэнтэй ураг барилдацгаажээ... 

	Иоргов өөрөө ч гэсэн мөн л тийм хуучны нэр төртэй худалдааныхны гэр бүлээс гаралтай, өөрийн гэсэн ухаантай, арга барилтай, хэдэн арван жилийн турш мах цусанд нь шингэсэн жижиг хөрөнгөтний нэрэлхүү бардам зантай хүн. Энэхүү нэрэлхүү зангаасаа болж хөгшин Иорговын худалдаа бүтэлгүйтэж, пүүс нь унасан ч байж болох юм. 

	Хоёр охин нь цэргийн даргатай сууж, хөвгүүд нь номын мөр хөөж, хөгшид нь үхэж үрэгдээд товчоор хэлэхэд гэр бүл нь сарниж үгүй болжээ. Тээр нэг жилийн хөлтэй наймааны сүр бараанаас үлдсэн хотын төв дэх, хоёр давхар байшин нь сэлүүхэн, сэргэлэн газар хавь ойрынхоо байшингууд дотроос сүндэрлэж байсан юм. Харин одоо бол хувийн том том байшин, хоршооллын нүсэр байшингуудад хавчуулагдан өрөвдмөөр жижигхэн зэвхий саарал юм харагдах төдийхөн. Айлууд нь хэдийнээ, байр хөлслөгчдөд ногоо тарьдаг жаахан газартайгаа хамт байшингаа өгчхөөд «давхрын өмч» гэдэг нэртэй ганц хоёр байр оронд нь авцгаасан билээ. Харин ах, дүү Иорговынхон өдий хүртэл цааргалсаар байсан боловч сүүлийн үед зээ дүү нар нь байшингаа буулгая гэж санал тавиад байх болжээ. 

	Нэгдүгээр давхрын хоёр өрөөнд өтөлсөн гоонь эр, зээ нарынхаа хамт байхаас бэрхшээдэг ерөнхий прокурор сууна. Айлын отгон хүүхэд байсан ерөнхий прокурор цагтаа бас ч эрхэлж өсжээ. Баян хөрөнгө үе залгамжлан авах, хангалуун амьдрах болно гэж санаж явав. Софигийн их сургуулийн хуулийн ангийг төгссөний дараа Германд хоёр жилийн хугацаагаар мэргэжил дээшлүүлээд иртэл эцгийн нь хөрөнгөөс тортог дарсан хоёр тасалгаа л үлдсэн байв. Одоо зөвхөн цалингаар амьдрах агаад хэдийгээр ерөнхий прокурорын цалин авч байвч хүрэлцээ муутай. Гэтэл Каэв гэгч хагас дутуу боловсролтой эр, охиныхоо төрсөн өдөрт зориулж ёстой нижгэр найр хийж байдаг!

	Иорговын бодож байгаагаар тэр баян эгдүүцэм том эрүүтэй, үзэмжгүй монцгор улаан хамартай, түмэн үрчлээс болсон нүүртэй, нарийхан духтай, сарлагийн савга шиг сагсайсан үстэй хүн баймаар санагдана. Хөхөрсөн дарвагар уруулаа ангалзуулан инээж буй энэхүү шинэ баян чинээлэг, жаргалтай, хүч чадалтай гэдгээ үзүүлэх гэсэн төдий бус, эрүүл өвчтэй шүднүүдээ алтаар бүрснээ гайхуулах гэж зориуд том ангалзан инээдэг биз гэж санав. 

	Энэ тэнэгийн гэрт ерөнхий прокурор хүртэл уригдаж ирчхээд байдаг. Хүнээр дамжуулан урьсан нь даанч эгдүүцмээр ээ дээ. 

	Хаважиевыг утасдахаар Иоргов гайхаж, тэр ч байтугай ширүүвтэр дуугаар:

	— Яаж байгаа юм бэ? гэж асуугаад сурсан зангаараа ярьдаг утасны хуванцар харилцуур луу үлээгээд, — Миний танихгүй хүний нэрийн өмнөөс ямар учиртай урилга явуулж байгаа юм бэ? гэж асуув. 

	Энэ шинэ баяныг, жирийн нэгэн тариачин, ичгүүр сонжуургүй зоримог, болхи харьцаатай, багагүй зальтай, хар хэрэгт нэр нүүр болохгүй дураараа оролцдог хүн гэж Иоргов боддог байлаа. 

	— Хүүе! Гаврилэ! гэж нялуурч дотночилсон дуу чагнуур дотор чарлахад нь ерөнхий прокурор, хэдэн сарын өмнө танилцсан Хаважиевын тоомсоргүй, залхуутай инээмсэглэлийг харах мэт болов. Тасалчихмаар санагдав. Гэвч ерөнхий прокурорт ингэх

	— Юу гээд томорхоод байгаа юм бэ? Таныг очвол Каэв их л баярлах болно гээд амьсгаа авахыг нь ерөнхий прокурор чагнуурт тодорхой сонсов. 

	Хаважиев ширүүлсэн хуурамч дуу гаргаж: 

	— Би чамайг уръя л даа..! Катя ч гэсэн чамайг ир гэж байна!.. 

	Иорговын царай цайж, гар нь салганаж, илүү дутуу үг алдчих вий гэсэндээ хэсэг дуугүйхэн чагнаж байгаад бодож тунгаасан ч үгүй яриаг нь таслаад:

	— За, За... яах вэ, одоо... очно оо очно гэв. Дараа нь сэхээ автал, зовлонтой хоёрдмол бодол төрж ёвроод авах шиг болов. Эсэргүүцэх чадваргүй болчхоод салганан чичирч янжуур угсруулан татав. 

	Хаважиевын нэрлэсэн нөгөө гудамж түүний санаанд шарх янгинуулах мэт... тогтоож авсан гудамж одоо ч нүдэнд харагдах шиг болно. Иоргов, нэгэн хэргийг хянаж үзье гэж бодтол, өнөө орой Катягынд очих нөгөө жижигхэн гудамж үзэгдээд болдоггүй. Хүүхэд шиг сониуч зантай гэдэг нь гээд Иоргов ичмээр байдалдаа унтууцаад, ширээн дээрх хонхныхоо товрууг дарав. Дутуу хаасан хаалганы шилэн цонхны цаанаас доод тушаалын ажилтны толгой цухуйв. Орж ирээд даргынхаа тушаалыг хүлээж зогсов. Гэтэл ерөнхий прокурорт хэлээд байх юмгүй тул илүү зан гаргаж дуудсан гэж доод тушаалынхаа улсад нэр хүнд алдуузай гэж бодоод учир зүггүй түүнийг загнаж гарав. 

	Айж тэвдсэн ажилтан нүдээ том болгон, учрыг нь олох гэж байдгаараа чармайна. 

	Гэвч ерөнхий прокурорын дуу тачигнан нүднээс далд ор гэж хөөхөд гайхаж маанагтсан хөөрхий амьтан гарч явав. Дараа нь Иоргов ширээнийхээ цаана лагхийтэл суугаад их л зоригоор «очихгүй» гэж хэлэв. Энэхүү заналхийлэлд нь догшин өнгө сонстов. 

	Иоргов цайсан уруулаа хазална. Яагаад гэвэл тэртээ тэргүй очих нь лавтай. Утасны чагнуурт «... Катя ч бас чамайг ир гэж байна...» гэх нь сонстох шиг болно. 

	Иоргов өөрийгөө, би ч бүсгүйчүүдийн зүрх сэтгэлийг амархан буулгаж авна, өдий хүртэл нэг ч эмэгтэй миний онгон сэтгэлийг хөндөж чадаагүй яваа гэж бахархана. Ямар ч эмэгтэйн зүрх сэтгэлийн гүнд, бусдыг бодвол тун ч хялбархан нэвтэрч орж чадна гэж өөрийгөө бодно. 

	Гэтэл Катя Хаважиевтай дайралдсан тэр нэгэн өдрөөс хойш хайр дурлалын оргилсон сэтгэлд автах болжээ. Хэрхэн, яагаад ийм байдалд хүрснээ ч үл бодно. Харин ч хурууныхаа үзүүрийг өчүүхэн төдий хөдөлгөхдөө ч Катягийн зөвшөөрлийг авах шахна... Ерөнхий прокурор, энэ эмэгтэйтэй л уулзаж ярилцвал тэвдэж агдан, бусад эмэгтэйчүүдийн дунд цэцэрхэж гайхуулдаг хэл үг нь ч мохож, өчүүхэн ч эсэргүүцэлгүй тулалдаанд бууж өгөх мэт болно. Тэр ч байтугай зарим үед дурлалд автсан хөвгүүн шиг бодлогогүй ажил үйлдэх буюу доромжлохыг ч тэсвэрлэхэд бэлэн байна. 

	Орой унтахаар хэвтэхдээ яагаад ингэж дурлалд автсанаа өөрөөсөө асууна. Хаважиева түүний хэрхэн ингэж дурлуулж орхив! Үзэсгэлэнтэй сайхан бүсгүй юу? Тийм ээ, үнэхээр сайхан бүсгүй нь үнэн. Гэтэл Иоргов түүнээс ч сайхан бүсгүйтэй уулзаж явсан, нэг ч ингэж түүнийг эзэмдэж байсангүй. Харин Катя Хаважиева гэдэг энэ бүсгүй, биеэ барих зав өгөлгүй цахилгаан мэт гэнэтийн цохилт хийнэ. Түүний харцанд ямар нэгэн илбэдэх увдис шингэсэн мэт байв. Тэр эмэгтэй инээмсэглэлээрээ, нүднийхээ харцаар, жирвийсэн хөмсгөөрөө, гэгээн царай, бардам төлөвөөрөө түүнийг урхиджээ. 

	Хүн болгонд тийм гайхамшигтай сэтгэгдэл төрүүлээ юм бол уу? Тэгсэн л болж таараа гэж Иоргов итгээд хэн хүнээс түрүүлэн хурдхан шиг санаа хайраа илчилж авахгүй бол алдчих магадгүй гэж айдаг байв. 

	Хүлээн авалтад очихоосоо хоёр цагийн өмнө ерөнхий прокурор, сахлаа хусаж, нүүрээ тослон, үнэртэй ус шүршиж тайзан дээр гарах гэж байгаа жүжигчин шиг л биеэ бэлтгэв. Цоо шинэхэн хар хөх костюм өмстөл биед нь сайхан зохивч хэтэрхий их нафталин үнэртсэний улмаас гутаж тайлаад өөр костюм өмсөж хувцасныхаа өнгөнд тохируулах гэж бараг л арван таван зангиа сольж зүүж үзэв. Эцэст нь сувд, эрдэнэ цацсан мэт олон жижигхэн цагаан толботой нэгэн зангиа олж зүүгээд энгэрийнхээ хармаанд цасан цагаан алчуур хийгээд дахин дахин засаж ажиглав. 

	Дараа нь янжуур тамхи хангалтай базааж аваад анхны дурлалын болзоонд очих мэт сэтгэл нь догдлон нам гүм гудамжаар хотын төв рүү Катягийнх руу явав. 

	Танилцсан цагаасаа өдий хүртэл, энэхүү хувь нийлүүлэгчдийн жижигхэн байшингийн босгыг алхах бүрдээ, үлгэрийн дагина мэт сайхан бүсгүй Хаважиев гэж гахай шиг амьтантай хэрхэн учирсан болохыг гайхаж үл барна. Хаважиев, тийм ч цэвэр ариухан хүн биш бөгөөд диплом үнэмлэхгүй боловч хуулийн талаар мэргэжсэн, өмгөөлөгчийн дадлагатай, хэд хэдэн том пүүсүүдтэй хөрөнгө холилдсон төрийн томоохон зүтгэлтнүүдийг хар хэргийнхээ торонд чадварлаг оролцуулж амжжээ. Энэ хүний худалдаа наймааны нь амжилтын уг сурвалж үүнд оршиж байгаа бөгөөд засгийн газар, хааны ордонд ойр дотно ажилладаг хүмүүсийг уургалж авчхаад зальтай нь аргагүй нүдээ онийлгон, нялуунаар инээмсэглэж, баларч өнгөрсөн цагийн дуу аман дотроо гүнгэнэн аялна. Хаважиев хэрэгтэй гэсэн хүнтэйгээ зовлонгүй танилцдаг сүрхий авьяастай шаардлага гарвал нөхөрлөж шалиагүй мөртөө хялбархан ойртож дотносдог аргатай хүн юм. 

	Хаважиев ухаалаг боловч засаршгүй залхуу эр. 

	Сурагч байсан үедээ янз янзын нэвтэрхий толь бичиг ухсаар тэндээс аар саар зүйл мэдэж цээжилж авчээ. Их сургуулийн хуулийн ангид элсэхийнхээ өмнө хэдэн өөр мэргэжлийн ангийг хольж солин, хичээлд нь суусан гэж сурлагынхаа дэвтэр дээр гарын үсэг зуруулж авсан агаад тэр ч байтугай хүн эмнэлгийн ангид шалгалт өгөх шахсан удаа ч бий. Тэр цагаас хойш өчүүхэн мэдлэгээ гарамгай ашиглан ярилцаж суугаа хүнээ хөөрхөн мунхруулж чаддагаа харуулсан билээ. Ромын хууль эрхийн зүйлээс латин хэлээр хэдэн өгүүлбэр цээжээр хэлж, хувилахуй ухаан гэж бараг нэрээс нь цаашгүй мөртөө «Хаан дарс»-ны чанарыг ярьж, тэр ч байтугай одоогоос гурав дөрвөн жилийн өмнө нафталинаас бичгийн хор хэрхэн гаргаж авах тухай урт томьёо бичдэг байв. Заримдаа олон могойн нүүдлийн тухай, мөсөн туйлынхны хачин заншлын тухай этгээд юм ярьж, Египетийн пирамидын өмнө очоод Наполеоны хэлсэн үгийг үсэгчлэн хэлж, хоёр хоёрын дөрөв биш гэдгийг цэвэр «шинжлэх ухааны» үүднээс баталж, илбэ нүд хуурсан үзэгдлийг хөзөр, мөнгө алчуур, гинжээр сүрхий чадварлаг үзүүлж чадна. Ялангуяа ургамал, амьтны ертөнцийг ашиглах тухай олон төрлийн жишээ татаж үүнийгээ хүний ертөнцийн хууль ёсны зүйл хэмээн батлахад нь дээд зиндааны авгайчууд, жирийн худалдаачид хэмжээгүй бишрэлд автацгаана. Тэд нар нь түүнийг урьж залцгаахад Хаважиев өөрийнхөө хар хэрэгтээ ашиглана. Хаважиев, ерөнхий прокурортой танилцахдаа ч бас ашиг хонжоо харсан гэдгийг нь мэдсэн боловч эхнэрийг нь бодож аргагүй тэсвэрлэнэ. 

	Одоо ерөнхий прокурор айлын найрт орох гэж шатаар өгсөж явахдаа ой гутам байгаа ч аргагүй сэтгэлдээ хөтлөгдөнө... Энэ байшин ямар янзтай вэ? Хувь нийлүүлэгчдийн энэхүү байшинг саяхан барьсан, гадна хаалганаас нь аваад доторх шавардлагыг нь ч харсан шунаг суваг панзчидын нэг барьсан гэдэг нь үнэн. Гал тогоонд нь «бөгс эргэх ч зайгүй», жорлон угаагуурын нь хөгц ургасан буланд хийсэн хямд төсөр байруудтай биз.

	Байшингийн нь гаднаас харахад, өрөөнүүд нь жижигхэн байх нь дамжиггүй. Тэгвэл энэ олон зочдыг хаанаа хүлээж авна аа? Лав хуучирсан сандлууд зэрэгцүүлэн тавьсан үүднийхээ харанхуй өрөөндөө суулгах биз... 

	Нэгдүгээр давхрын хаалганд хадсан пааландсан жижиг төмөр дээр «Манол Каэв, худалдаачин» гэж бичсэн байв. Ерөнхий прокурорын сэтгэл догдолж түр зогсоод цахилгаан хонхны товчийг дарахдаа тараг түрхсэн мэт цагаан паалан дээр бичээтэй тодхон хар үсгүүдийг сонирхож удаан харав... 

	Хаалга онгойж, даруухан хувцасласан, хөдөөгийн хүний сайхан сэтгэл нүүрэнд нь бичээстэй нэгэн эмэгтэй гарч ирээд орооч гэж урьж үүдний өрөөнд гадуур хувцсыг нь авч өлгөв. 

	Эмэгтэйн байдлыг харахад гэрийн эзэн гэхэд арай биш шиг, зарц гэхэд бас ч биш шиг байсанд Иоргов яаж харьцахаа мэдэхгүй бага зэрэг бантав. Эмэгтэй хувцсыг нь өлгөөд аятайхан инээмсэглэж шилэн хаалга онгойлгоод орно уу гэж урьсанд олон зочдын инээж, шуугихтай зэрэгцэн тамхины гашуун утаа өмнөөс нь ханхийв. Прокурор огт санамсаргүй зүйл үзсэн мэт гайхсандаа алгаар нүдээ арчив. Түрүүчийн бодож байсан шиг хуучин сандлууд зэрэгцүүлж тавьсан жижигхэн хүлээн авах өрөө, ор дэр тавьсан гурав дөрвөн жижигхэн өрөөтэй байр биш баруун талд нь сонин янзаар нугачаа гаргасан хэмжээгээр багад орохгүй гял цал болсон хүлээн авалтын урт танхим байв. Танхимд сайхан перс хивс битүү дэвсэж, хананд өлгөөстэй олон гоёмсог дэнлүүнээс гэрэл цацран зөөлөн сандлын хажуу дахь явган ширээ бүр дээр усан болор үнсний сав, сайн чанарын янжуур дүүргэсэн тамхины хайрцаг, чүдэнз тавьжээ. Хаалганаас баруун тийш тавьсан чамин шүүгээн дээр цахилгаан пянз тоглуулагч тавьж, дэлхийн сонгодог хөгжмийн зохиолчдын ая, хөнгөн хөгжим, ардын дууны пянзнуудыг зэрэгцүүлэн өржээ. 

	Иоргов, баяныд ирэхдээ, урлаг уран сайхан, гоо зүй гэж мэдэхгүй зүгээр баахан хогшил овоолсон айлд очно гэж санаж явсан болохоор тэвдээд, юу ч хийхээ мэдэхгүй зогсов. 

	Хаважиев түүнийг тэсэн ядан хүлээж байсан бололтой, сугадаж аваад хүлээн авалтын өрөөн дэх үзэмж тааруухан үйлдсэн зуушны жижиг өрөөнд авч оров. Зөөлөвчтэй лангууны дэргэд эр, эм олон хүн зогсоод хотын ганган ресторанд цугласан мэт идэж ууцгаан шуугилдацгаана. 

	Иорговын хор нь буцалсандаа ярвайна. Тариачны даруухан шиг байранд орж ирсэн бол одоогийнхоос мянга түм дахин илүү баярлаж сэтгэлдээ л дээрэлхэж болох байсан юм. Харин одоо бол яах ч арга алга. Энэхүү хүлээн авах танхимыг, Европын ямар ч ярвагар дипломат голохын аргагүй зохион байгуулжээ. 

	Гэвч энэ өнгө үзэмжийг мөнгөөр худалдан авсан гэдгийг Иоргов мэднэ. Энэхүү бүхий л тавилга заслын ажлыг хөрөнгө чинээ муутай, ядуу ч авьяаслаг зурагчин өчүүхэн хөлсөөр хийж өгсөн биз. Үүнийг эзэмшигч нь урлаг гоо зүйн талаар юу ч үгүй гоё хээнцрийн цаана хөлсний зураачийн хайнга хандлага туршлагатай хүний нүдэнд аяндаа тусна. 

	Хаважиев, зуушны өрөөний мухарт хөтөлж аваачаад:

	— Чамайг гэрийн эзэдтэй танилцуулъя гэв. Эхлээд түүнийг, Каэва авгай гэж зүдэрсэн царайтай өндөр хатанги эмэгтэйтэй танилцуулав. Төрсөн охин нь хамаа бус ярьж тариачин гаралтай гэдгээ мэдэгдчих вий гэж айгаад, ээжийгээ олон үг ярихыг хориглосон тул тээр шаан худлаа инээмсэглэж аль ч учир нь мэдэгдэхгүй үг хамар дороо гуншгинана. Харин хөрөнгө чинээ насны байдлаа тохируулан аятайхан хувцаслажээ. Бүдэг хүрэн торгомсог хувцасны нь зүйдэл нугалаас бүрд оёдолчин эмэгтэйчүүдийн хичээнгүй хөдөлмөр шингэжээ. 

	Хөгшин Каэва авгайн оо энгэсэг тавьсан царайг харж суухдаа яаж шүү ярилцвал ойлгох бол гэж Иоргов дотроо бодов. Хаважиев, яриандаа ам халсан хэсэг эрэгтэй хүмүүсийн дэргэд очоод тэндээс тал зассан, хөлс дааварласан царайтай, тархиараа татуулдаг далдирамтгай болсон морь шиг аймхай хөдөлгөөнтэй, жижигхэн хүнийг гаргаж ирэв. Иоргов, гэрийн эзэн гэдгийг мэдээд гайхсанаа нүд нь бүлтийв. Энэхүү данхар халзан толгойтой өрөвдмөөр жижигхэн эрийг харахад түрүүчийн бодож явсан бүдүүлэгхэн зоримог ханхар тариачин эртэй нь хавьтах юм алга. Иоргов, шалдар балдир байдалтай, данхайсан том биетэй баян эрийг хүлээж байсан болохоор танилцуулсан хүнийг хараад жинхэнэ Каэв баян биш, харин Хаважиев тохуу хийж байгаа мэт санагдана. Хаважиев гэрийн эзэнд хандаж хоёр ч удаа ерөнхий прокурор гэдгийг хэлэв. 

	Жижигхэн эр гайхаж баярласан дүр үзүүлж жижигхэн амаа ангайхад хорхойд идүүлсэн, сугалуулсан шүд нь онгойн харагдав. «Баяр найрын хүн» - гэрийн эзний охин хажуугаар нь өнгөрөх үед Хаважиев гараас нь шүүрч авснаар гэрийн эзэнтэй танилцах дампуурсан ёслол ашгүй тасрав. Залуу эмэгтэй түүнийг хараад дотно хүний маягаар инээмсэглэв. 

	— Аяар гэм, Лёли! Аз чинь харьчихна шүү гэж нялуун дуугаар Хаважиевыг өгүүлэхэд:

	— Би азгүй төрсөн хүн гэж Лёли Каэва чөлөөтэй өгүүлэв

	— Ээ! Бүү мэд! гэснээ Хаважиев учиртай онийгоод: — Ноён Иоргов ерөнхий прокурор... ганц бие, сайхан дурлалаас татгалзахгүй... харин гэхдээ... гээд баруун гарынхаа эрхий хурууг гозойлгож, — Ийм сайхан хатагтайд хэлэхгүй бол болохгүй. Энэ хүн ирээдүйгүй хүн, яагаад гэвэл... гээд Хаважиев түр зуур нүдээ анив. 

	— Яагаад ирээдүйгүй гэж байгаа юм бэ? гэж залуу эмэгтэй гайхав. 

	Өдөж асуулт хүлээж байсан Хаважиев:

	— Яагаад гэвэл, гучин хоёрхон насандаа бүх зүйлийг гүйцээсэн хүн, дахиад хэдэн нас нэмүү байсан бол сайд болчих байсан... одоо ч удахгүй сайд болно... гэж хэллээ. 

	Гэрийн эзэд, цэл залуугаараа өндөр тушаалд гарсан, удахгүй сайд болох хүнийг инээмсэглэн харцгааж, алсдаа хүргэнээр өрсөлдөгчдийн нэг нь болно гэж итгэлээ. Харин охин нь иймэрхүү ерөнхий прокурор мэт ганц бие олон өрсөлдөгчидтэй учирч байгаа болохоор онц анхаарал тавьсан шинжгүй байв. 

	Хаважиев аяга дарс ууя гэж урих хооронд Лёли үл мэдэг толгой дохин салж одов. Тэгэхэд Иоргов энэ бүгдэд огт анхаарал хандуулсангүй, өргөс хатгасан мэт өндөлзөн нүднийхээ булангаар Катя Хаважиевыг сэмхэн эрнэ. Дүүрэн аягатай дарс бариад зориудаар эргэж дахин эргэн тойрноо хараад Катяг олсонгүй. «Ирээгүй байх нь» гэж дотроо дуу алдав. Сэтгэлд нь эвгүй хар бууж гомдол төрөв. «Хэн мэдэх вэ, муусайн луйварчид намайг энд хуурч авчраад хар хэрэгтээ хань болгож ашиглах санаатай байгаа биз. Гонжийнжоо биз дээ. Гайгүй тэгж л байг, ёстой нэг үзүүлээд өгнө дөө» гэж бодоод занав. 

	Иоргов, аягатай дарсаа нэг амьсгаагаар уугаад өрөөний булан бүрийг нарийвчлан харав. Бүхий л тавилга, зураг гайхмаар сайхан зохисон, ирсэн зочдод ч аятайхан харагдана. 

	Ерөнхий прокурорын ар талд нэгэн авгай гоё сайхныг нь биширч дуу алдана. Энэ насандаа ийм гоё ханын зураг үзээгүй гэж дуу алдахад:

	— Мюнхен хотоос авчирсан юм гэж хөгшин Каэва авгай хамаа бусын юм ярьчих вий гэж айлгүй өгүүлэв. Учир нь Мюнхенийх гэдгийг нь сайн мэдэж байв. Авгай цааш үргэлжлүүлэн:

	— Манол, нэг юм хийе гэхлээрээ... энэ цаасан хуулга хагас саяын өртөгтэй юм гэхэд:

	— Сайхан юмны төлөө хагас сая ч яах вэ гэж улаан царайтай өөхөлсөн бүдүүн эр тамхи татаж аахилан өгүүлэв. Харин Иоргов уруулаа хазлан зогсоно. «Хариуг нь сайн өгнө дөө» гэж дотроо занан улам бүр уур нь хүрч, «Яагаад, одоо хүртэл энд байгаа бил ээ? Явж алга болъё..! Юу ч болсон жаахан хүлээе, хэн нь хэнээрээ тохуурахыг үзье» гэж дотроо бодож зогсов. 

	Ерөнхий прокурор, хоёр дахь аягатай дарсаа уугаад нэг шалтаг зааж явъя гэж байтал Хаважиев ирээд нөгөө л залхуутай тайван байдлаараа сугадан авч хажуу тийш нь чангаав. Тэр алхаагаа хэмжих мэт аяархан явж Хаважиев нэг зүйл хүүрнэх боловч ерөнхий прокурор хуурч найрт авчирлаа гэж унтууцан Катяг бодож явав. 

	Хүлээн авах танхимын баруун мухарт хаалганы харагдахгүй, зуушны өрөөний хажуугаас ч үл харагдах нугачааны цаана ширээ засаж, зөөлөн сандал, мухар сандлууд тавьсны дээр хэсэг зочид шуугилдан ярилцан сууцгаана. Тэдний дунд Хаважиева сууж байв. Цагаан шаргал торон оймс өмссөн хөлөө ачиж суусныг нь хармагц Иоргов гайхсандаа далаа хавчив. Баярлаж зовнисон, хардсан сэтгэлийн зөрөлдөөн зүрхийг нь базах мэт болов. Катягийн хажууд юун эрэгтэй хүмүүс сууцгааж байна вэ? Нэгтэй нь нууцгай холбоотой болчихсон юм биш биз? Яагаад энэ буланд цугларцгаав? Сониуч зантай атаархамтгай улсын нүднээс далд суух хэрэг байв уу? Ерөнхий прокурорын сэтгэлийг ингэж нэг нь нөгөөгөөсөө улам илүү гижигдсэн олон асуудал зовоож байлаа. 

	Хаважиева, өөрийг нь бусдаас доорд үзээд байх мэт санагдана. Энэ бодол л түүнийг аюултай хэвээр зовоолоо. Хаважиевын танилцуулсан зочдын дотор анагаах ухааны дээд сургуулийн оюутан, үйлдвэрийн эзэн бөгөөд гадаадад бараа гаргах оруулах нийгэмлэгийн гишүүн эр, гуравдугаар нь гөлийтөл самнасан чухал ноён, гадаад явдлын яамны түшмэл байв. Сүүлчийн эрийн тухай танилцуулаад хааны ордонд олон танилтай хүн учир хожимдоо бүрэн эрхт сайдаар ч дэвшиж магадгүй гэж шивгэнэж амжив. Хэн мэдэх вэ, яагаад чиг тэгсэн юм, бүрэн эрхт сайд л хамгийн аюултай өрсөлдөгч, Хаважиева ч гэсэн түүнд дурласан мэт санагдав. Танилцсан тэр мөчөөсөө эхлээд Иоргов түүнийг харж чадахаа байж аятайхан өөлөх боломжийг хайна. Иорговын сэтгэлийг хардлага зовооно. 

	Хаважиева түүнийг хараад огт баярласан шинжгүй байгаа мэт санагдана. Ерөнхий прокурорыг хараад зүгээр л нэг хайнгадуухан толгой дохиод суухыг ч урьсангүй. 

	Яг л энэ үед өсгий дээрээ товхийтэл эргэж, ёслоод энэхүү их зантай авгайгаас бүрмөсөн холбоо тасарчихмаар санагдав. Гэвч ерөнхий прокурорт ингэх чадал байсангүй. Тэсвэрлэхийн аргагүй хардлага хордлогын өвчинд идэгдэн хүч тэнхээгүй салганасан амьтан зогсож байв. Хажуугийн ширээн дээр тавиатай модон хайрцгаас тамхи авахаар Хаважиев очоод, найрт зориуд хөлслөн авсан хоол зөөгчдийн нэгний нь тохойноос барьж:

	— Эрхэм ээ, хөгшдөд хоёр сандал дөхүүлж өгөөч гэв. 

	Хоол зөөгчийг хоёр сандал авчирч өгөхөд ерөнхий прокурорыг эхнэрийнхээ хажууд урьж суулгаад гар дохиж зөөгчийг түр хүлээлгэв. 

	Хаважиев ширээ рүү хараад:

	— Үгүй, та нар чинь ерөөсөө юм уусангүй юу? Юм уухгүй яаж болох вэ. Чи, Катя юу уух вэ? Дарс, пивоны алийг нь уух вэ? гэхэд нь:

	— Хатуухан шиг юм захиач! гэж эхнэр нь хөндлөн харан өгүүлэв. Дууны нь өнгө ямар нэгэн зүйлд сэтгэл дундуур, зовнисон бүр ширүүн байв. Катяг таньдаг хүн болгон түүнийг өнөөдөр шиг ийм дуу шуугүй ууртай байхыг үзсэнгүй, харин цаг ямагт эелдэг инээмсэглэсэн, хөгжөөнтэй, оновчтой хурц үг яриатай байдаг гэдгийг мэднэ. Ерөнхий прокурор, өөрийгөө энд ирлээ дургүйцээгүй биз гэж бодно. Катяг нүднийхээ булангаар ажиглавал цагаан шүдээрээ булбарай улаан уруулаа хазлан байхыг хараад, намайг үзэн ядаж, энд суугаад минь дургүйцэн байгаа юм биш биз гэсэн бодол дахин төрөв. 

	Захиалга авсан Хаважиев, зуухны өрөө рүү очиж тушаал буулгах зуураа баруун зүүнгүй үг хаяна. 

	— Хатагтай өнөө орой яагаад ингэж гутруу байна вэ? гэж хөөрч түгшсэндээ царай нь час улаан болсон ерөнхий прокурор эгзгийг нь тааралдуулан шивгэнэсэн дуугаар асуув. 

	Өвдгөө хуруугаараа бөмбөрдөн тогшиж суухдаа аврагдах эсвэл алах ялын аль нэгийг хүлээж суугаа хоригдол хүн шиг бүх бие нь хөвчирчихсөн хариу хүлээнэ. 

	Хаважиева зөөлөн эргээд инээмсэглэн төлөв байдлаар:

	— Үгүй... зүгээр... жаахан... гээд зогсов. Эргэн тойрон харах нь нэгэн хүнийг хайх мэт. Иорговын сэтгэл амарч алсын найдвар төрөх шиг болов. Амьдрал найдвар бас ч байна. Катя түүнийг ирсэнд дургүйцээгүй юм байна. 

	Хаважиев, лонх аяга барьсан зөөгчийн хамт эргэж ирэв. 

	— Надад нэг тамхи өгөөч гэж Хаважиева нөхрөөсөө гуйвал хүрмийнхээ дотор зориуд хийсэн хармааг залхуутайяа уудалж алтан хайрцгаа гаргах зуур хожмын бүрэн эрхт сайд, ерөнхий прокурор хоёр цахилгаан мэт хурднаар тус тусынхаа тамхины хайрцгийг гаргаж барив. Ерөнхий прокурор тамхиныхаа хайрцгийг бүрэн сайн онгойлгож чадаагүй байсан тул Хаважиева хоёр эрийн эелдэг үйлчилгээнд баярлаж түр зуур эргэлзэх байдал үзүүлээд ерөнхий прокурорын сая нээгдсэн хайрцгаас тамхи авав. Ирээдүйн бүрэн эрхт төлөөлөгч сэтгэлээр унасангүй мөн л илбэчин мэт хурднаар асаагуураа гаргаж ёсорхуу намбатай асааж өмнө нь барив. Хаважиева тамхиа асааж тансаг үнэртэй утааг нь амтархан сороод зөөлөн сандлаа налж суув. 

	Зөөгч, аягануудаа хүмүүсийн өмнө өрж гүйцээд захиалга хүлээж номхон зогсов. Хаважиева түүнийг нүднийхээ булангаар харахад сая сэхээ орсон зөөгч

	— Хатагтай юу уух вэ? гэж ихэд хүндэлсэн маяг үзүүлж хүзүүгээ сунган асуув. 

	— Юу байгаа юм бэ? гэж Хаважиева дээрэлхүү өнгөөр асуух нь иймэрхүү асуулт, ийм нандин архи дарснаас аль эрт залхаж гүйцсэн шинжтэй байна. 

	— Зөөлөн дарс, Бенадиктэн гэх мэтээр нэрс тоочив.

	— Чавганы дарс авчир гэж Хаважиев захиалав. Ирээдүйн бүрэн эрхт сайд зөөгчид хандаж

	— Алив, хонгор минь над ч гэсэн чавганы архи гэв. 

	Үйлчлэгчийг аяганд нь архи хийхэд зөөлөн хөдөлгөөнөөр аягатай архиа өргөөд их эелдэг байдлаар

	— Хатагтай танд баяр хүргэе. Үүнийг л би мэдлэг гэж хэлэх гэсэн юм гэж хундагатай архи руу толгой зангаад: — цэвэр, янз бүрийн хольцгүй, өөрийнх... гэв. 

	Ирээдүйн бүрэн эрхт сайдын дэргэдэх булангийн ширээн дээр тавиатай утас дуугарахад ангаахын оюутан залуу авав. Гэтэл бүгдээрээ нэгэн юм хүлээсэн мэт чимээгүй болцгоож түүний амыг ширтэцгээнэ. 

	— Тийм ээ, тийм -2-43-43 мөн байна. Харин та буруу залгасан байна. Энэ бол нимгэн төмрийн эдлэхүүний нэгдлийн контор... гээд харилцуураа тавьж, — Каэвыг эрж байна. Торхны тухай ярилцах гэсэн юм гэнэ, чулуу хөөлгөчихлөө... 

	— Захиалгатай яриа байсан юм биш биз гэж цууны худалдаачин сүржин асуухад

	— Хн... гээд ирээдүйн бүрэн эрхт сайд тоомсоргүй мөрөө хавчаад; —Зочид уриад, дээр нь утсаар ярих захиалга өгнө гэж юү гэсэн үг бэ? гэж хэллээ. 

	— Хүн муулаад байх юм алга гэж ерөнхий прокурор ширүүн дуугаар өгүүлэв. 

	Хаважиева, ирээдүйн бүрэн эрхт сайдыг дургүйцсэн янзаар харахад нь ерөнхий прокурорын сэтгэл сэргэж энэхүү нялуун зантай ноёны цаашлуулахад дэмжээд өгөх юм байна гэж ойлгов. Ерөнхий прокурор найрт ирсэндээ гомдолгүй болов. Харин одоо, Катяг сэргээж анхаарлыг нь татмаар тун сонирхолтой эсвэл ажил хэрэгч зүйл олж яримаар байв. Хаважиева яагаад өнөө орой биеэ бариад байна?

	Иорговыг анх орж ирэхэд тосож авсан эмэгтэйг ширээний дэргэдүүр өнгөрөхөд;

	— Энэ юун хүн бэ? гэж Катя нөхрөөсөө аяархан асуув. 

	Каэвийн нагац эгч, энэ гэрийн шүтээн л гэсэн үг. Дээд давхрын бүрэн эрхт захирагч гэж Хаважиев хариу шивгэнэв. Тэр эмэгтэй, Каэвийн сургуульд явдаг хөвгүүдийг хүргэж ирсэн байв. 

	Танихгүй хүмүүсийн анхаарлыг татсандаа зовсхийн байгаа хоцорч ирсэн хөвгүүнийг яаруулан дэргэдээ авчраад тэр авгай ерөнхий прокурорын эгц өмнө талын ханыг тэмтрэн товч дарахад, нэг хавтастай хаалга онгойв. Дахиад гэрэл асаахад хаалганы цаана гар нэхмэл ширдэг дэвссэн эгц шат хоёр дугаар давхар өөд гарсныг хараад Хаважиева бусад зочид цөм гайхацгаав. Ханан дахь хаалга дахин хаагдахад Хаважиев толгойгоо дохин

	— Гэр орны дэг журам гэдэг энэ дээ, унтах ёстой нь унтаж уух ёстой нь ууж сууна гэж хэлэв. 

	Яагаад энэ давхрыг тэр чигээр нь хүлээн авалтын танхим болгосныг одоо л мэдлээ: Унтлага, гал тогооны өрөө тэр аяараа дээд давхартаа байна. Ирээдүйн бүрэн эрхт сайд Хаважиева хүүхний оо энгэсэг тавьсан туяхан хүзүүг хулгай нүдээр нэг хараад «мэргэн арга байна» гэж өгүүлэхэд:

	— Мэргэнсээд байх юу байгаа юм бэ? Хоёр давхар байр худалдаж аваад ханыг нь цоолж шат хийчихсэн байна шүү дээ гэж Хаважиева хүйтэн өнгөөр ширэв татав. 

	Хэрүүл гуйсан хүйтэн энэ өнгийг сонсоод ирээдүйн бүрэн эрхт сайд тэнэг юм шиг инээмсэглэснээ дотор хармаанаасаа жижигхэн сам гаргаж гөлийтөл самнасан үсээ дахин самнав. Иоргов, дотроо түүнийг тавлан бодож янжуурын утааг цагариглуулан үлээж суухдаа баруун нүдээ анивасхийлгэнэ. Шүүхийн танхимд шийтгүүлэх гэж байгаа коммунистад шүүгчдийн зүгээс мэргэн асуулт тавихад л ингэж баяртай анивасхийлдэг байв. 

	Хаважиева авгайн ширүүн үгний дараа, эвгүй нам гүм болж үг дуугарах хүн олдохоо байтал гэрийн эзэн Каэв нөгөө булангаас, халзан дагзаа гэрэлд гялалзуулан хундага барьсаар хүрч ирээд түүнийгээ) өндөрт өргөж жижигхэн шувуу цээжээ түхийлгэн:

	— Ноёд оо, хатагтай нараа гэж ганц эмэгтэй байгааг анзаарсангүй хуурамч өнгөөр сүржигнэн; — Та нарт сонсгомоор сонин байна. Дөнгөж сая хүлээн авагчаар, германчууд хотоо эргүүлж авлаа гэж мэдэгдлээ хэмээн өгүүлэв. 

	Хаважиев атигар Каэвийг хялалзсан ширүүн харцаар хараад:

	— Эргүүлж авлаа? Юу гэсэн үг бэ? Хэзээ хэн нь германы хотуудыг авчхаад одоо эргүүлж өгч байгаа юм бэ? гэж асуув. 

	Атигар эрийн царай цайж ирэв. 

	— Аа... Оросынх л доо... хотууд нь ч оросын хотууд харин одоо германчууд дахиад авсан гэнэ гэж айсан зовсон дуугаар өгүүлэв. Германы ялалтад Каэв эргэлзэж байна гэсэн цуурхал төдий үг гарвал худалдааны ажил нь бүхэлдээ сүйрнэ гэдгийг сайн мэдэж байв. 

	— Ноён Каэвийн хэлдэг үнэн гэж ирээдүйн бүрэн эрхт сайд дэмжээд; — Германчууд нэг л удаа эзэлсэн бол тэр хот тэднийх... авч алдаж байх нь дайны хууль юм гээд Хаважиевагийн зүг хулгай нүдээр харвал, сандлынхаа түшлэгийг налаад булбарай уруулаа хүчтэй хазалж суув. 

	Каэв, толгой дохиод, санамсаргүй гарч ирсэн хамгаалагчийнхаа зүг талархан харж

	— Тийм ээ, тийм... тийм... үүнийг л хэлэх гэсэн юм. Түрүүчийн эзэлж авсан хотууд тэднийх л гэсэн үг... гэж хэллээ. 

	— Дорно зүгт эзлэгдсэн хоёр хотоо буцааж авсан юм биз дээ гэж ерөнхий прокурорын хэлэхэд:

	— Тийм тийм, яг тэгсэн байна гэж гэрийн эзэн айж, царайчилсан дуугаар түүн рүү эргэж хараад: — Өөрийнхөө хотуудыг шүү... хүлэн авагчаар яг тэгж хэлсэн... гэв. 

	— Харин Сталинградын дэргэдэх явдал зогсонги байдалд ороод байна даа гэж анагаахын оюутан олны яриан дундуур үг шургуулахад, тэнд байгсдаас нэг нь ч анзаарсангүй. Харин Хаважиевагийн сайхан нүдэнд гүнзгий хорсол гялсхийж цахилгаанд цохиулсан мэт татвасхийв. Сталинградын тухай шинэ сонин сонсохоор чих тавьсан боловч анагаахын оюутан цааш юу ч хэлсэнгүй. 

	Хаважиева бол франц сургууль төгсөөд Германд сууж байсан агаад хялбархан роман, зурагтай сэтгүүлүүдийг герман хэлээр уншдаг юм. Өдрийн хийсэн нарийн заль мэхтэй худалдааныхаа ажилд ядарсан эр нөхөр нь сэтгэл хангалуун унтаж байдаг шөнийн нам гүм цагаар Хаважиева хүлээн авагчийнхаа дэргэд сууж уянгалаг хөгжмийн хэсгээс сонсож Лондон, Берн, Стокгольм, Москвагийн франц, герман хэлээр мэдээг чагнаж сууна. Эхлээд Москвагийн нэвтрүүлгийг сонсохдоо үзэсгэлэнт булбарай биед нь нэвт шувт шингэсэн үзэн ядах хар үзлийнхээ бах тавыг хангах гэж улаантнуудын арга ядсан байдлыг мэдэх гэж сонсдог байсан юм. Гэвч эдгээр мэдээ улам сонирхолтой, улам түгшүүртэй болно. Түгшүүртэй болдог нь Москвагаас ярьж байгаа мэдээг германчууд хашхираан шуугиан, айлгаж сүрдүүлсэн үг яриагаараа хэчнээн ч няцаах гээд байгаа ч өдрөөс өдөрт улам бүр үнэн нь батлагдаад байв. Хаважиева бол дэлхийн нэгдүгээр дайны үед Моравын мужид харгис хядлага үйлдэж байгаад бут ниргүүлснийхээ дараа Берлинд зугтааж гарсан хүний охин бөгөөд Германы харгис үзэл санаагаар, хүмүүжиж, коммунистуудыг яс махнаасаа үзэн яддаг болсон хүн юм. Коммунистууд ямар ч сэтгэл байхгүй, тэд үзэл суртлаар унасан, зүс царайд нь хамгийн зэрлэг харгис төлөв байдаг гэж сэтгэлийнхээ гүнд хатуу итгэсэн ажээ. 

	Коммунистуудыг толгой дараалан устгавал энэ дэлхийд шинээр хүн бий болж дэлхийг шинэ наран гийгүүлнэ гэж бодно. Сталинградын дэргэд болж байгаа ширүүн тулалдааны тухай хүлээн авагчаар сонсож байхдаа большевикуудын эсэргүүцэл бол тэдний ялагдахын өмнөх сүүлчийн эсэргүүцэл гэж боддог байв. Түүний бодлоор, улаан арми сүүлчийнхээ танк, их буу, онгоцоороо байлдаж байгаа ажээ. Дараа нь Большевикууд Уралын цаад руу зугтацгаана. Өндөр боловсрол, соёлтой нэгэн герман генерал англи, америкчууд, оросуудад тусалъя гэж саналаа ч германы өвч хуягласан армийн эсрэг тэмцэж чадах чанартай сайн техник нийлүүлж чадахгүй, ер нь улаан холбоотондоо туслах дургүй байдаг тухай хэлснийг бодно.

	Гэтэл Сталинградын дэргэдэх энэхүү эсэргүүцэл хаанаас гарч ирэв? Улаантнуудын энэхүү эсэргүүцэл байна? Паулюсын арми бүслэгдээд байв. Энэ талаар төвийг сахисан орнуудын нэвтрүүлэх станцууд ярьж байв. Тийм хүчирхэг том армийг бүсэлж авсан арми бол бүр хүчирхэг байх нь зайлшгүй... Хаважиева, Сталинградын дэргэд яадаг бол гэж түгшиж яваагаа хэнтэй ч ярилцсангүй. Тэр ч байтугай, германы ялагдашгүйд сохроор итгэж явдаг нөхөртэйгөө ч Сталинградын талаар ганц үг сольсонгүй... Базаахгүй мэдээнд сэтгэл түгшиж, муу зөнд дарагдаж олон, шөнө нойр муутай хоносондоо улам улам сэтгэлээр унаж уцаар ууртай болов. Уруулаа хазлан, янжуур угсруулан татаж суув. 

	Нөхөр Хаважиев бослоо. Нэлээд ууж согтоод хэл ам нь загатнасан бололтой онцгой итгэмжилсэн бага зэрэг догдлонгуй

	— Ноёдоо! Зүүдэнд ч ороогүй гайхамшигт зүйл энэ ертөнц дээр удахгүй болох талаар та нар бүрэн итгэж болно. Тэгснээ янжуураа нэг сороод хэлсэн нь үг нь ямар нөлөө үзүүлснийг харах гэж толгойгоо аажмаар өргөснөө нүдээ анивчаад

	— Итгэлтэй газраас мэдсэн юм... гэснээ янжуур амнаасаа аваад таслан, — Итгэлтэй шүү. Дорнод фронтын шинэ дайралт бэлэн болчхоод фюрерын тушаалыг л хүлээж байгаа гэнэ. Шинэ зэвсэг хүрдэг газраа хүрчхээд гэж өгүүлснээ аягатайгаа ширээн дээр тавиад амаа тамшаалан, — Шинэ зэвсэг! Германчууд, большевикуудад, шаардсан хугацаанд гараа өргөхгүй бол хариуцлагыг нь Райх хүлээхгүй гэсэн байна. 

	... Германы шинэ «Икс-сум» эргэн тойронд дөчин хоёр километрт амьтай бүгдийг устгадаг... гэж чалчжээ. 

	— Та нарын тэр шинэ зэвсгийн тухай сонссоор байгаад залхаж гүйцлээ! гэж эхнэр Хаважиева өдсөн байдлаар хэлэв. 

	— Яагаад? Катя чи итгэхгүй байна уу? гэж нөхөр нь бөхийн тулгасан байдлаар гайхаж асуув. 

	Уруулаа жимийн нарийхан хуруугаараа янжуураа хавчаад ачиж суусан гуяа тохойлдон суугаад хүүхэн нь цугларсан олныг үл тоомсорлон

	— Юуг нь итгэх юм бэ? гэж өгүүлэв. 

	— Германчууд тулган шаардах өгсөн гэдгийг чи мэдэхгүй байна уу? гэж нөхөр нь гайхсан байдлаар асуугаад үгүй, чи мэдмээр сэн дээ Катя, герман бол соёлтой энэрэнгүй ард түмэн, хий дэмий цус урсгахыг хүсэхгүй... оросууд бүгдээрээ коммунист биш, жирийн хүмүүсийг хоморгод үрэхийн хэрэггүй биз дээ... 

	— Коммунистууд улаан армийн ар талд бариад зогсож байгаа, тэд олон түмнийг хүчээр байлдуулж байна гэж ирээдүйн бүрэн эрхт төлөөний сайд нэг хүнд уурлан хэлэв. 

	Хаважиевагийн хүзүү улсхийн нүд нь сүүмийн шүдээ хавираад дөнгөж асаасан тамхиа ууртай унтраан түшлэгээ налан суугаад толгойгоо зөөлөн эргүүлж:

	— Аах, энэ коммунистуудыг ямар их үзэн ядна вэ? гэж цээжний гүнээс багташгүй хорсол ундраан үзэн ядсан дууны өнгө гарахад нөхөр нь хүртэл гайхан харав. 

	— Гэвч, тэд... коммунистууд... Би тэднийг, та нар шиг баатруудаас илүү хүндэтгэж үзнэ. Яагаад гэвэл тэд нар үйл хэргийнхээ ялалтын төлөө байлдаж байна. Гэтэл та нар бусдын зоригийг магтахаас биш соёл иргэншлийн төлөө хурууныхаа үзүүрийг ч хөдөлгөхгүй байна...

	Хаважиева дахин шинэ янжуур асааж утааг нь шуналтай сорон сөлийн суув. Тэр эмэгтэй, эцгийн нь хэлж байснаар ирээдүйн «Адгуусны эрх тэгш байдал» гэдгийг дүрслэн бодох бүрдээ галзууртлаа хорсоно. Түүний бодлоор соёл иргэншил гэдэг бол хэдхэн дээд зиндааны хүмүүст зориулагдан заяадаг соёлын аугаа өв хүртэл тэдний юм байх ёстой аж. Жирийн тариачин хүн сонгодог зохиолуудыг ойлгож чадна гэж үү?...Энд сууж байгаа биеэ тоосон, эрх тушаал хөөцөлдсөн хулчгарууд коммунистууд ялбал яах вэ гэдэг өчүүхэн зөгнөл байхгүй... Дорнод фронтод германчууд ялагдаж байгаа талаар төвийг сахисан орнуудын мэдээлэх төвүүд нэвтрүүлж байв. Гэтэл энэ гэнэн амьтад германчууд тайван байна гэж хуурагдаж суудаг... 

	Өнгөрсөн дайнд ч гэсэн эцэст нь хүртэл л ялж байгаа мэтээр ярьсаар байгаад бууж өгч байсан гэдгийг эцгээсээ дуулсан юм.

	Хөгжим дуугарч бүжиг эхлэв. Хаважиева цагаа харснаа:

	— Ээ-хээ гэж дуу алдаад, — Цаг ямар хурдан өнгөрч байна вэ? гэж гайхсанаа дарсаа дуустал уугаад гэдрэгээ алхам ухарч: — Та нөхөд сайхан найрлаж, тавтай нойрсоцгоогоорой, ноёдоо, намайг уучлаарай жаахан ажил байна гэж хэлээд тонгойн эхнэр лүүгээ эргэж: — Катя, чи ядрахаараа, машинаа дуудна биз гээд гэрийн эзэнтэй гар барьж гарч одов. Ирээдүйн бүрэн эрхт сайд босож гялгар гутлынхаа өсгийг хавсран, Хаважиева руу инээмсэглэн харж бүжигт урив. 

	— Баярлалаа гээд Хаважиева сайхан толгойгоороо учиртайяа дохитол ирээдүйн бүрэн эрхт сайд зовсноо нууж инээх гээд ярвайчхаад бушуухан холдож хоёр хүн бүжиглэж байсан тавцангийн зүг одов. 

	Ерөнхий прокурор сэтгэл амрах шиг болов. Энэ залуу эр, Хаважиева дургүйцээд байгааг үл тоомсорлон нойтон хамуу шиг наалдах ажээ. Өнөө орой л аятайхан шиг оролдож сэтгэлээ нээнэ эсвэл шийдвэрлэнэ гэдгийг ерөнхий прокурор ойлгож байв. 

	Харин болгоомжтой хандахгүй бол болохгүй. Сүрхий өөрийн гэсэн ухаантай ширүүн зантай хурц ухаантай эмэгтэй дээ... 

	Ерөнхий прокурор, энэ эмэгтэйн хурц ухаан нь төрөлхийн юм уу, түр зуурын юм уу гэдгийг мэдэхийг хүснэ. Амьдралын тайзан дээр жүжиглэж сурсан сайн жүжигчин юм болов уу гэж заримдаа бодно. Энэ эмэгтэйд ямар нэгэн нууцгай зүйл байв. Сүүлчийн уулзалтаар сэтгэлийнхээ хөдөлгөөнөөр дууны нь өнгө өөрчлөгддөгийг нь ажиглав. Хуурамч байдал гаргахдаа дуу нь хахир болж үнэн сэтгэлээсээ ярихдаа зөөлөн уянгалаг болно. 

	Танго бүжгийн ая дуурьсаж эхлэв. Ерөнхий прокурорын бүх бие хөгжмийн аяар сэргэж зөөлөн айзамд нь автахыг Хаважиева мэдлээ. Өдий хүртэл модон өмд өмсчихсөн юм шиг сууж байсан түүнийг ном шагайхаас цаашгүй хөшүүн эр гэж санаж байг. 

	Ажлаа мэддэг чадвартай, хууль зүй ч хүн гэдгийг нөхрөөсөө мэднэ. Энэхүү сайхан бүжгийн уянгалаг ая сэтгэлийг нь хөдөлгөж баясал төрүүлнэ. Саяхан болтол ерөнхий прокуророос бага зэрэг бишүүрхэж хүндэтгэж суусан билээ.

	Харин одоо харилцан ойлголцож болох эр хүн хажууд минь сууна гэж мэдээд

	— Та хөгжимд их дуртай юу? гэж Хаважиева асуув. Дууны нь өнгөнд дотно чин сэтгэлээсээ ярих гэсэн нь илхэн байв. 

	— Дуртай. 

	Хүүхэн түүний байдлыг мэдэж баярлалаа.

	— Хөгжим гэдэг чинь амьдрал шүү гэж Хаважиева зөөлөн дуугаар өгүүлэв. 

	— Энэ чинь л сэтгэл гижигдсэн ая миний дуртай танго гэж хүүхэд шиг дуугарав. 

	— Дуртай л юм биз дээ гэж өдсөн харцаар харсан нүд нь тормолзов. 

	— Таны сэтгэл хөдөлжээ. Хүн чин сэтгэлээсээ татагдахыг би үнэлж үздэг. Бүжиглэх дуртай юу?

	— Хааяа, энэ тангог л бүжиглэдэг

	— Бүжиглэх үү?

	Хаважиева нүд өөд нь анхааралтай хараад зөөлөн босов. 

	Иоргов гараа өгөөд

	— Таны бүжиглээгүй нөгөө хүн чинь юу гэх бол? гэж бүсэлхийгээр нь тэвэрч авахдаа тоглоом болгон өгүүлэв. 

	Хүүхэн нүдээ сүүмийлгэн

	— Салдаггүй амьтан, өөрийн гэсэн бодолгүй хүн гэв. Иоргов, ямар учиртай ирээдүйн бүрэн эрхт сайдтай холбогдоод байсныг нь мэдэв. Ордныхонтой холбоотой болохоор нь л урьж авчирсан байна. Лав нөхрийн нь явуулга биз. Магадгүй өөрийнхөө санаачилгаар ч авчирсан байж магадгүй байлаа. 

	Хос залуус шивгэнэлдэн инээмсэглэн бүжиглэцгээнэ. Найрын эзэн эмэгтэй нэгэн залуу эрийн мөрөн дээр толгойгоо болгоомжтой тавьчхаад, бүжиглэх зуураа, залуу авгай эргүүлэх гэж аятай үеийг харуулдах зуураа, зангиагаа үе үе засан зогсох чөлөөнд гарсан хөгшин генералыг нүдээрээ оролдоно. 

	Шөнө дунд ойртож байсан боловч олон хүн зуушны газар зогсоцгоож, амтат дарс, хатуу архи ууж, бүжиглэгсэд рүү тоомсоргүй ширтэцгээх нь «цагаа дэмий үрцгээхэд л» гэж хэлэх гээд байгаа мэт... 

	— Ямар уйтгартай орой вэ? гэж Хаважиева намуухан дотно дуугаар өгүүлэв. 

	— Энэ нь надаас л болж байна даа гэж ерөнхий прокурор зальжин өгүүлээд ямар хариу өгөх бол гэж бодсондоо зүрх нь хүчтэй лугшив. 

	Катя, аятайхан инээмсэглээд

	— Тийм байсан бол ингэж хэлэхгүй дээ гэж үнэн сэтгэлээсээ өгүүлэв. 

	— Заримдаа, үг алдчихдаг тал бий шүү.

	— Ийм жирийн зүйлийг тунгааж бодох чадвараа алдчихаагүй байна гэж хариулаад, тайвнаар шийдвэртэйхэн: — Хэрвээ таныг байгаагүй бол Стефантай хамт ирэх байсан юм... нэмж хэлэв. 

	Өөрийн нь төлөө зориуд анхаарч байсанд нь баярласандаа улсхийгээд:

	— Баярлалаа, танд. Ямар сайхан байгааг минь мэдэж байна уу... гэв. 

	Сэтгэл хөдөлсөн Иоргов айзам алдаж, золтой л хөл дээр нь гишгэчихсэнгүй. Тэгээд цааш нь юу ч гэхээ мэдэлгүй, 

	— Ийм байж уйтгарлаад байх юм алга гэж хэлсэн нь сүрхий албан ёсны бодлогогүй үг болчхов. Нэгэнт амнаас гарсан болохоор засах арга алга... 

	Хаважиева хэсэг дуугүй байснаа бүжиглэж байгаа хос залуусаас жаахан холдоод: — Би, энэ орчныг л хэлж байна. 

	— Орчин ямар ч хамаагүй. 

	— Ийм тэнэгүүд дунд хамаагүй юу? гэж чих рүү нь тонгойн шивнэв. 

	— Ухаалаг, жаргалтай хүний хувьд бол харин улам ч сонирхолтой байх биш үү. 

	— Ээ, Тийм нь ч тийм ээ, харин хүн хүний өөрийн зангаас л хамаарна... Үхэхээ хүртэл нэг л янзаар байдаг энэ тэнэгүүдийг харахаас дургүй хүрдэг юм гэснээ зуушны газар дөхөж очихын үед: — Ам цангачихлаа гээд Катя зөөлөн хөндийрөв. 

	Хоёулаа зэрэгцэж дуугүй суугаад зуур чөлөөнд байгаа хөгшин генерал ирж сүрхий дор тонгосхийгээд Катяг бүжигт урив. Катя тоож хариу өгсөн ч үгүй, харин ч ой гутсан янзтай толгойгоо дохин буруу харахад хөгшин генерал зовсондоо царай нь цонхийгоод бушуухан зайлж одов. 

	Эгшигт хайрцагтай шинэ пянз сольж тавих хооронд тэр хоёрын өмнө Лёли Каэва, бүжиглэж явсан залуутайгаа ирж мэхэсхийн ёслоод Хаважиевад наалдав. 

	— Бүжиглэцгээж байна уу? гээд Хаважиева хацрыг нь илж дотнолон өөр лүүгээ татаад: — Ийм сайхан тангоны аянд хөгшин би ч гэсэн бослоо шүү дээ гэв. 

	Нялайтал тосолчихсон сормуусаа үе үе эрвэлзүүлэн байж Лёли Каэва:

	— Гайхамшигтай танго гэж дуу алдав. 

	— Энэ бол ноён Иорговын ганц дуртай бүжиг нь гэж Хаважиева түүнийг нүдээрээ заагаад, 

	— Таних уу? Ерөнхий прокурор гэв. 

	Иоргов, түрүүн анх орж ирэхэд нь Хаважиев гэрийн эзэдтэй танилцуулсан гэдгийг тайлбарлав. Хөгжимд шинэ ая тоглож эхлэхэд аягатайгаа бушуухан залгилчхаад Каэва залуутайгаа хамт босов. Залуусыг бүжиглэж байгаа улс дотор ороход:

	— Аятайхан бүсгүй байгаа биз? гэж ерөнхий прокурор луу дахин эргэж хараад тохойгоороо зөөлөн хүрч — Дахиад тийшээ очъё. Энэ... Хаважиева «мануухайнуудыг» гэж хэлэх гэснээ хавь ойрын зочид дуулчихна гэж санаад — «үймээнийг тэсвэрлэхийн арга алга» гэв. Тэдний сууж байсан ширээнд хүмүүс нэгэнт суусан байв. Түрүүчийн зочдоос ганцхан анагаахын оюутан үлджээ. Хаважиевын сандал дээр сууж байсан залуу ноёныг анагаахын оюутан нудрахад год үсрэн босоод ёсорхуугаар зангаж Катяг суулгахаар урив. 

	Иоргов, Хаважиева хоёрыг ирэхэд залуус жаахан гирэвшсэн боловч түрүүчийнхээ шуугиантай яриаг бүр тасалчихсангүй, Германчуудын шинэ нууц туяан зэвсэг гэдэг нь үнэхээр, нэг цохилтоор бүх улаан армийг бут ниргэж чадах, эсвэл худлаа цуурхал эсэх талаар маргалдацгаана. 

	Цахилгаан мэт цохилт, үл мэдэгдэх туяан зэвсгийн талаар биеэ тоосон, олон үгтэй гэгддэг төмөр замын инженер залуу цуурч сууна. Энд цугларсан залуу хүмүүс германы техникийн гайхамшигт итгэцгээвч одоохондоо тийм туяан зэвсэг байгаа эсэхэд эргэлзэнэ. 

	Инженер залуу их сүрхий нууц зүйлийг аминчлан хэлэх байдал үзүүлэн:

	— Хүндэт хатагтай ноёд оо, шинэ туяан зэвсгийг Дорнод фронтод аваачаад байна. Ойрын өдрүүдэд манай дэлхий Германы шинжлэх ухаан, германы техник гэж юу байдгийг ойлгож бишрэх болно хэмээн цээжилсэн шүлэг унших мэт нэг амьсгаагаар дуржигнуулаад, баруун гараа өргөн ширээ тогшив. Энэ мэргэжилтэй сүрхий итгэлтэй шийдмэг байдлаараа залуучуудыг алмайруулав. Тэр ч байтугай ерөнхий прокурор хүртэл гайхаж хоцров. Харин Хаважиева дотроо инээд нь хүрч, харж байна уу энэ нусгай банди хүртэл, миний нөхрийн ярьдгийг давтаж байна. Хаанаас ийм үлгэр шиг юм гарч ирээд жинхэнэ аюулаас төөрөлдүүлж байна вэ? Үүнээс болоод коммунизмтай тэмцэх эрчимтэй тэмцлийг сулруулж байна. Эдгээр амны баатрууд, ээжийн эрх банди нар өрөвдмөөр ч амьтадаа даа! гэж дотроо санав. 

	— Тэгэхлээр, ойрын өдрүүдэд Дорнод фронтын сүйрлийг харах юм биз дээ? гэж «Болгар жимс» гэдэг хувь нийлүүлсэн баян пүүсийн залгамжлагч, эртнээс нааш сохроор итгэж, тэсэн ядаж хүлээж байсан зүйлийнхээ биелэх болсонд баярлан өгүүлэв. 

	— Оросын большевикуудыг л устгаад авбал бусад нь ердөө гараа өргөцгөөнө! гэж нэгэн залуу дамчин эр өгүүлэв. 

	— Англи, тэгвэл юу болох вэ? гэж анагаахын оюутан алга ташаад: — Тэгвэл, Альбион түүхэнд хийсэн гэмт хэргээ хүлээх болно доо. 

	Хаважиевагийн өмнө албархуу тайван суугаад хуучин цагийн гонжгор ээмгээ санжгануулан сууж байсан залуу хатагтай

	— Наймаалчих биз! гэж хэлэв. 

	Хаважиева энэ үгийг нь сонсоод тохуурхсан янзаар инээмсэглэхэд залуу хатагтай сэжигтэй харцаар хараад ууртайяа

	— Хатагтай, та итгэхгүй байна уу? гэж асуув. 

	Хаважиевагийн уур шатаж ухаан алдагдах мэт болов. Удаан хугацаанд дотроо хадгалж явсан үзэн ядах нууцгай үзэл, бусдыг доорд үзэх биеэ тоосон байдал нь түүнийг нэгмөсөн эзэмдэж нарийхан цагаан хүзүүтэй, гүрээний нь хоёр судас гүрэлзэн хамрын нь нүх онголзоно. Цэцэрлэгт босгосон мануухай шиг энэ амьтан хэнийг дайрч байна? Хаважиева олон шөнө нойргүй хонохдоо германы ялалтад итгэдэггүйдээ биш, харин энэ ялалтад хүрэх зам улам нарийсан хэцүү болж байгааг сэтгэл зовнин чагнаж суудгийг, германы ялалт гэж тоть шиг хашхирч суудаг амьтад олон байхаас биш бодит тусламж үзүүлэх газар хаа ч байхгүйг энэ мануухай мэдэж байна гэж үү? Хаважиева уур омгоо яаран илчлэхийг санасангүй, харин хэсэг зуур нүдээ аньсхийж сэтгэлээ тайвшруулав. 

	— Би германы хүчинд итгэж байна гэж зориуд тайвнаар өгүүлэх боловч бүхий л бие нь сэтгэлийн хөдөлгөөндөө автсанаас үл мэдэгдэн найгаж жинхэнэ баатрууд соёл иргэншлийн төлөө байлдаж амь насаа үрж байхад фронтоос хол суугаад дэмий донгосож байхыг тэсвэрлэшгүй. Германд та нарын баруун зүүнгүй чалчаад байгаа шиг нууц зэвсэг хэрэггүй, ялалт байгуулахад хэрэгтэй хамгийн жирийн зэвсэг хангалттай бий, харин тэдэнд туслах зоригтой эрэгтэйчүүд л дутагдаж байна! Бүгдээрээ дуу шуугүй, зовсон янзтай харцгаатал — Өөр нэг зүйл! гээд Хаважиева сайхан толгойгоо харамсан сэгсрээд, — Манай, пивоны мухлагийн сайн эрс «Английн эсрэг дайтъя» гэж дуулж байхад коммунистууд улс, нийгмийн аюулгүй байдалд заналхийлж бидний хамар дор бөмбөг тэсэлж байдаг. Үүний эсрэг хуруугаа ч хөдөлгөх хүн байдаггүй... гэж хэллээ. 

	Хөлөө ачиж суугаад, өмнөө онгорхой байгаа хайрцагтаа янжуур луу гараа явуулснаа хүний тамхи гэдгийг гэнэт санаад хэдгэнэд хатгуулсан мэт гараа угз татан аваад:

	— Уучлаарай! гээд хөдөлгөөн бүрийг нь алмайран харж суусан ерөнхий прокурорын зүг харав. Иоргов тамхиныхаа хайрцгийг цахилгаан мэт хурдан гаргаж ирэв. Хаважиева тамхи асааж сороод утааг нь хэдэнтээ цагариглуулан гаргаад уурлах янзтай сандлынхаа түшлэгийг налж суув. Бүхий л хөдөлгөөн, байдлыг нь, нүдний нь харцыг ажиглавал «та нарыг хүн гэж эс тооно!» гэсэн шинжтэй. 

	— Хатагтай, биднийг юу хий гэж хэлэх гэсэн бол гэж төмөр замын залуу инженер, цог хорхойны далавч шиг жижигхэн оочоо хөдөлгөн байж гомдсон янзтай өгүүлэв. Тойрч суусан залуус ч гэсэн бас л хор нь хөдөлсөн шинжтэй харагдана. 

	— Би юу хүсээ вэ? гэж Хаважиева түр зуур дуугүй байснаа ширэв татаад — Юу ч хүсээгүй! Харин та нар боловсролтой иргэдийнхээ хувьд, эх орончдынхоо хувьд үүргээ л биелүүлэх ёстой. Германы зэвсэг, техник гэж дэмий магтаж, германы эрэлхгийг гайхуулахын оронд байлдаанд явж байхгүй яасан юм. Сайн буугаар ноёдоо, эзэнгүй бол буудаж чадахгүйтэй адил нууц зэвсэг байлаа гэхэд зоригтой золбоотой эрс байхгүй бол дайсны гарт орчихно... гээд тамхи мундаг сороод: — харцгааж байгаа биз дээ, бид Рейхаас хамгийн их тусламж авсан улс, Европын ямар ч орноос илүү герман зэвсгийн ялалтын үр шимээс хүртэж байж Дорнод фронтод нэг ч сайн дурын цэрэг явуулаагүй байдаг... Ичгэвтэр... гэж хэллээ. 

	— Бид Балканыг хамгаалж байна гэж анагаахын оюутан итгэл муутай өгүүлэв. 

	— Юуг нь хамгаалж байгаа юм гэж Хаважиева гараа савчаад: — Манай дотоодын аюулгүй байдлыг хангаж байгаа тэдний амь насыг ч хамгаалж чадахгүй байна. Германы цэрэг «Дианабад»-ын дэргэдэх хуарандаа очихдоо хүртэл бөөнөөрөө явахгүй бол ой дотор тэднийг туулай шиг намнаж байна. 

	Өнөөдөр харсаар байтал герман даргыг буудсан. Гэгээн цагаан өдрөөр буудчихаад алуурчид нь зугтаасан. Нэг ч хүн тэднийг зааж өгсөнгүй. Бүгдээрээ л юу ч үзэж хараагүй хүн болцгоогоод байна лээ... Харж байгаа биз дээ... улсын нийслэлийн төвд сум шунгинаж байдаг... гэж ярьж байснаа ууртаа нүд нь харанхуйлна. Тэгээд анагаахын оюутан залуу руу огцом эргэж: — Ноён таны ярьдаг «Балканыг хамгаалж байна» гэдэг тань энэ үү гээд... тамир тэнхээ алдсан янзтай гэдрэгээ налаад: — Дэмий хоосон заналхийлэл, магтаалыг сонсохоос ой гутах юм... Германы зэвсэг л гэнэ... германы эрэлхэг зориг л гэцгээнэ... гэж үглэлээ. 

	Түүний өөдөөс зориглон үг хэлсэн хүнгүй дэмий л нүдээ анивчин дуу шуугүй сууцгаана. 

	— Ядахдаа ганц удаа ч атугай эрэлхэг үйл бүтээх хүн алга уу! гэж нам гүмийг эвдэж харамссан дуугаар өгүүлээд, үргэлжлүүлэн өөртөө хэлэх мэт: 

	— Бусдын гавьяагаар гайхуулж суудаггүй, өөрийнхөө иргэний үүргийг биелүүлж коммунистуудтай шийдвэртэй тэмцэл явуулж чаддаг нэг ч болтугай хүнтэй дайралдах завшаан байдаг болов уу!.. Тиймээ... нэг ч болтугай тийм эр хүнтэй уулзах завшаан олдоосой! гээд уруулаа хазлах нь, энд суугаа эрэгтэйчүүдийн арга барагдуулав. 

	— Ийм эрэгтэй хүмүүс бий гэж ерөнхий прокурор бөглүү дуугаар өгүүлэв.

	— Надад л харагдахгүй юм гэж Хаважиева хайхрамжгүй хэлэв. Ерөнхий прокурор татаж дуусаагүй тамхиа ширээн дээрх үнсний саванд нухаж унтраагаад утасны харилцуурыг шүүрч авав. 

	— Төв гянданд залгаач! гэж аяархан хэлэв. Бүгдээрээ түүнийг гайхан харцгаалаа. Хаважиева хүртэл нүднийхээ булангаар харав. Харваас сүржигнээд байгаа энэ хүн, юу хийх гээ бол? Утасны харилцуурыг чихэндээ чанга наачхаад тэсэж ядан хүлээн байснаа, 

	— Ерөнхий прокурор байна, гяндангийн захиралд өгөөч гэв. 

	Ширээ тойрч чив чимээгүй суусан хүмүүс цаашаа юу болохыг тэсэж ядан хүлээцгээнэ. 

	— Гяндангийн захирал уу? гэж Иоргов зандрангуй асуугаад: — Би ерөнхий прокурор байна. Ноён захирлаа тосгон дахь нууц хуйвалдааны улмаас гурван коммунистыг цаазаар авах ял оноосон байгаа. Дөрвөн цагт ёсоор гүйцэтгэнэ. Бэлэн болгоод гурван цаг арван таван минутад над руу машин явуулаарай! Анхаараарай! Яг дөрвөн цагт нэг зэрэг цаазыг гүйцэтгэнэ. Цагаа тохируулж ав. Одоо нэг цагт хорин хоёр минут дутуу байна. ... гээд ерөнхий прокурор зүүн гарынхаа алгыг харснаа буулгаад: — Юу вэ?.. тийм, тийм... хорлон сүйтгэх ажлын улмаас цаазаар авах ял оноосон гурван тариачин залуу бий... гээд дараа нь ямар хаягаар жолооч ирж авахыг тодорхой зааж өгөв. Хаяг хэлж байхдаа «хоршооллын шинэ байшин» гэж байн байн хэллээ. 

	Иоргов харилцах утсыг тавиад, хайрцагтай тамхиа гаргаж хуруугаараа тэмтрэн аль чигжүүг нь олж аваад асааж маш чухал ажил хийсэн хүн шиг амтархан татна. Бодлогошрон эгц урагшаа ширтээд Хаважиева руу ч анхаарал хандуулсангүй. 

	Катягийн сэтгэл хөөрч дотроо баяр хүргэж байгаа гэдгийг мэдэж байв. Эдгээр чалчигчдыг шүүсэн түүнийг зөвтгөхийн хажуугаар Болгарт үүргээ нэрт төртэй биелүүлдэг эрс бий гэдгийг баталж өгөхийг хүсэж байв. 

	Гурван коммунистыг цаазлах тухай яриа дорхноо зочдын дунд тархав. Бүжиг ч зогсов. Залуу хосууд салж зочдын дунд хутгалдан, хүмүүс ч ам амандаа гүнгэнэлдэн ярилцацгаана. 

	Эрэгтэйчүүд сайшаан толгой дохицгоож, энэхүү мэдээ тэднийг нэг их гайхуулаагүй маяг үзүүлж:

	— Шүүгчид ажлаа сайн явуулж байхад прокурор ч албан үүргээ сайн биелүүлэх хэрэгтэй гэцгээнэ. Харин эхнэр хүүхнүүдийн сэтгэл тун их уймарч, бие биеийнхээ гараас шүүрч авцгаан, нүдээ бүлтийлгэн: «Хэн бэ?», «Хаана байна вэ?» «Хэнийг дүүжлэх вэ?..», «Эндээс тушаалыг нь өгсөн юм уу?..»... Бидний дунд, сонирхууштай хүн байсныг мэдсэнгүй... Тэр наашаа хараад сууж байгаа мөн үү? Залуу хүн байна. Сайхан залуу... долгиотой үстэй, бордуу царайтай юм... Ямар нүдтэй хүн бэ... ёстой баатар эр... ямар даруухан хүн бэ... тэр сандал налаад сууж байна... гэж шивнэлдэв. 

	Баян худалдаачид үйлдвэрийн эздийн авгай, охид шахалдан урагш зүтгэж нүдээ бүлтийлгэн шохоорхоцгооно. Охид бүсгүйчүүд түүнийг америк киноны жүжигчинтэй төсөөлүүлэн бодно. Үнэхээр ч Иоргов түшлэг налан тамхи татаж суух нь кинонд гардаг шиг харагдана. 

	Олон залуу эмэгтэйчүүд танилцахыг хүсэж зуучлах хүн эрцгээнэ. Тэд Лёли Каэваг тойрон зогсоод хэзээнээс таньдаг болсон, хэдэн удаа зочилж ирсэн, хамт кино жүжигт явсан эсэхийг сэмхэн атаархсан сэтгэлээсээ шалж сууцгаана. Тэд нэрийг нь мэдэж аваад ам амандаа давтацгааж, тэр ч байтугай хаагуур явдгийг нь хүртэл мэдчихсэн байв. Цэл залуугаараа дээгүүр албан тушаалд орсон эхнэргүй, хуучны баян сурвалжит гэр бүлээс гаралтай нь хамгийн ихээр тэднийг бишрүүлэв. 

	Гурван коммунистыг цаазлах хамгийн жирийн тушаал, бага зэрэг онцгой нөхцөлд ч гэсэн ингэж ер бусын сонирхол татна гэж огт бодсонгүй. Цугларсан олны дотор бий болсон хөл хөөрцгийг анхаараагүй дүр үзүүлэн суувч түүнийг шагшран магтаж сонирхон ширтэх авгайчуудыг нүднийхээ булангаар сэмхэн ажиглана. Тэр тусмаа Катяд онцгой сэтгэгдэл төрүүлсэндээ нэн баяртай байв. 

	— Нээрээ, тэднийг дүүжлэх нь үү? гэж нэгэн залуу эмэгтэй оо энгэсэг түрхсэн цулцгар хүзүүгээ сунган найз эмэгтэйгээсээ асуугаад — Тэгээд, өнөө орой юу... Бурхан минь, ямар сонин байх бол! гэж зугаатай тоглоом амлачхаад өгөх эсэхэд нь эргэлзэж байгаа хүүхэд шиг итгэл муутай гонгинов. 

	Нэгэн хэлбэр галбиргүй бүдүүн авгай амьсгаадан чөлөөнд байгаа генералыг таталж заавал энэ талаар шийдэж хариу өгөх ёстой юм шиг

	— Үнэхээр, одоо ингээд гурван коммунистыг дүүжлэх нь үү!

	Хөгшин генерал торгон алчуураар тос дааварласан хүзүүгээ арчих завсраа

	— Толгойг нь илээд тавих гэж байгаа юм. Янз бүрийн урвагчтай ёсорхоод байхгүй! Хоолой дээр нь хутга тавиад, гүйцээ... гээд Иорговыг дахин нэг хараад өөртөө хэлэх мэт: —Энэ прокурор надад аятайхан санагдлаа. Сайн байна гэв.

	— Надад ч гэсэн... гээд Каэв дороо ондгонон: —Арга хэмжээ авах хэрэгтэй? Тэгэхгүй бол коммунистууд бүр оодорно шүү гэж хэллээ. 

	Залуу уран барилгач

	— Ёстой ёстой. Онгоцоор тэднийг шидэж, усан доогуур явдаг завиар ачиж авчраад байна гэж батлан хэлэв. 

	Хөгшин генерал улсын нууцыг мэддэг хүний дүртэй

	— Юу ч хийцгээж чадахгүй гэж бүгдийг толгой дараалан устгасан. Тэгэхдээ хамгийн гол нь үүнд биш... 

	Бидний нэрийг германчуудын өмнө муутгаад байна... гэж додигор байдлаар нэмж хэллээ. 

	— Яагаад тэр вэ? гэж Каэв шувтан мөрөө хавчин: —Бид дор дор нь янзалчхаад л байна шүү дээ гэв. 

	— Янзлах нь ч янзлаад л байна л даа... Харин манай холбоотнуудын бидэнд итгэх итгэлийг муутгаад байна... Үүнээс болж манай үндэсний нэгдлийг будилаантуулчихлаа. Гурван коммунистыг дүүжлэх тухай асуудал хүн болгонд тодорхой болж бүгдээрээ ерөнхий прокурорыг харж ханаад дахин зуушны газар шавааралдацгаав. Эгшигт хайрцаг дахин дуулж эхлэв. Гяндангийн захирлын илгээсэн тэрэг болзсон цагтаа ирэв. Жолоочийг найрын танхимд орж ирэхэд биеэр очиж ерөнхий прокурорт илтгэ гэж цугласан зочид зам тавьж өгөв. Иоргов утасны ширээнээс хөндийрч, Хаважиевад зориулан хэлж байгаа байдлаар

	— Яг дөрвөн цагт дүүжлэх нь мэдээж. Цагаа тааруулж авцгаана уу гэж өндөр дуугаар өгүүлээд Хаважиевын өмнө мэхийж: — Хатагтай, хэрвээ санаанд чинь нийлж байгаа бол яг дөрвөн цагт миний дуртай танго бүжгийн аяыг тоглуулна уу гэв. Цаадах нь толгойгоо өргөж нүдээ аньсхийв. За тэгье гэсний тэмдэг энэ болжээ. 

	Үүр цайх дөхөж байв. Харанхуйд яйжгар хашаа нойрмоглон дүнсийнэ. Хүйтэн салхи үе үе үлээж модны мөчирт үлдсэн хатаж хорчийсон навчис сэрчигнэн унана. Яйжийсан хаалганы цаанаас гахай хүржигнэж, үхэр яраглах нь сонстоно. Азарган тахиа заавал донгодох үүрэг хүлээсэн мэт үе үе донгодно. Тариалангийн ажил нэгэнт дуусаад хүн амьтан эртлэн босохыг бодохгүй болсон тул тахиа дуугарахыг үл тоомсорлоно. 

	Харин өвгөн Цеко Проев, эмгэн Дара хоёр толгойгоо өндийлгөн хашаан дотроо, тосгоны энд тэнд гарах янз бүрийн чимээ шуугианд анхааралтай чих тавина. Хоёр хөгшин малын хашаатай залгаа жижигхэн тасалгаанд унтдаг тул үхэр, шарын биеэ хүржигнэтэл маажлан, эргэлдэж хөрвөөхийг нь ч сонсдог байв. Тэд одоо тэр чимээг анзааралгүй, төмөр замын буудлын зүгээс гарах галт тэрэгний хашхираан, төмөр дугуйны түжигнээнийг л чагнана. Цеко гуай бүрэнхийд нулимс гүйлгэнэсэн жижигхэн нүдээ анивчин, жаахан хэвтэх үү, эсвэл босох уу гэж эргэлзэн эргэлдэж хөрвөнө. Огт хөдлөхгүй хөлөө атийчхаад хэвтэж байгаа эмгэнээ хараад уур нь хүрнэ. Эцэст нь тэсэж чадалгүй; — Хүүе, цаг болоо юу? гэв. Эмгэн Дара өндийж бууралтсан шингэн үсээ янзлаад

	— Хэн мэдэх вэ? Ажилтай үед цагтаа босоод л байсан... хэн мэдэх вэ... Тодор бэр хоёрын тэнд цаг байгаа очиж үзээд ирээч! гэж хэллээ. 

	— Цаг гэнэ шүү! Цаг ч найдваргүй золигдоо... зогсчихсон байвал юугаа харах билээ. Харин галт тэрэг зогсоно гэж байхгүй. Ирээд л яваад л байна. Явчихсан хойно гүйцэх гээд үз л дээ гэж Цеко гуай тоомсоргүй өгүүлэв. 

	— Өнөөдөр шоронд эргэлт оруулахгүй болов уу? гэж Дара эмгэн өнөө л гурван хоногийн турш ярьж байгаа зүйлээ давтан асуув. 

	— Эргэлт оруулна л гэж ярьцгааж байсан эмх замбараа гэж байх биш, олж оноход ч хэцүүдээ гэж өвгөн дургүйхэн хамар дороо гүнгэнэв. 

	— Оруулахгүй бол яах вэ? Тэр дээрэмчийг бурхан цээрлүүлдэг ч болоосой. 

	— Оруулахгүй байж идэж уух юм авчихна. Ваняд идэх юмыг нь лав дамжуулж өгөөгүйдээ. Өвгөн ууртай үглээд арай ядан босож

	— За байз, нөгөөдүүлийг очиж сэрээе, амжих ч юуны магад... гэж хэлээд өвгөн хөдлөх бүрдээ ёолон болхи хөдлөн хувцаслав. Энэ үед хаалганы цаана хөнгөн алхаа сонстоход «Тодор босчхож цаг ч болсондоо» гэж дотроо бодов. 

	Өвгөнийг, бүрэнхийд хувцаслах гэж мунгинаж байх хооронд эмгэн Дара орноосоо хөнгөхөн сугарч гараад дал мөрөө нэг хөдөлгөөд толгойгоо ороосон алчуураа засаж гадагш гарав. 

	— Юу вэ? ээж ээ! гэж Тодорыг бүрэнхий дундаас хараад асуухад, ээж дуугаар нь хүүгээ танив. Ваняг баривчлагдсанаас хойш Тодорын дуу дотроо орчхоод, бодол болон нэг л гунигтай явах болжээ. 

	— Ээжээ, яагаа ч үгүй байна, явж унт л даа!

	— За яах вэ, нойр ханасан!

	Тэр цагаас хойш эмгэн өөрөө ч гэсэн сэтгэлээрээ унаж, нойр хоолгүй хоновч, гайгүй шиг өнгөрөх болов.

	— Хожимдох болов уу гэхээс нойр хүрдэггүй шүү, энд байснаас буудал дээр очоод зогсож байсан ч дээр уу гэж горьдсоор явав

	 

	...

	 

	юм уу даа. Тэр машин чинь, чамайг ямар хэргээр явах гэж байна гэж хүлээхгүй, пурхийгээд л алга болж өгнө шүү. 

	— Эмгэн, том өрөөнийхөө хойд талд байдаг жижигхэн хавчиг тасалгаа руу орж нэг талд нь гурил, нөгөө талд нь талх, хүнсний зүйл хадгалдаг чингэлгээ онгойлгов. 

	Өчигдөр орой хөгшид, ач хүүдээ зориулж хомсхон идэш уушныхаа зүйлийг хамж шимж байж зөөлөн боов хайрч бэлтгэсэн билээ. Худалдчихмаар бүх зүйлээ Ивандаа зориулж зарчхаад бас ажил төрлөөс олсон жаахан мөнгөө хүртэл шорон руу явуулаад гэр орондоо юу ч авахаа больжээ. Ер нь гэр орондоо юу л худалдаж авахтай манатай. Иваныг алах ял заагдсанаас хойш гэр орон нь тэр аяараа ханхайж хоосорчих шиг болжээ. Гагцхүү эмгэн Дара л ямар ч муу юм тохиолдохгүй гэсэн байдал гаднаа гаргаад, сэтгэлийнхээ гүнд хамаг зовлонгоо тас нууж явав. Хөгшчүүдийн зүрх атгахан болчхоод, ач хүүгийнхээ төлөө бурханд сэмхэн залбирч явах болов. Идэж уух юм хоолойд нь тээглэчхээд, шөнөдөө дэрэн дээрээ сэмхэн нулимс асгаруулавч, бусдын өмнө нэрэлхэж, гайгүй биз гэсэн санаа төрүүлнэ. 

	Бэр Куна нь бүр ч больж гүйцээд хоёр долоо хоногийн турш ихэнхдээ түрүүлгээ харж хэвтэн уйлаад, гарахдаа байшин хашаа хоёрынхоо дунд үлгэн салган юм л явдаг болов. Хүү Иваныгаа алах ял заагдсан анхны өдөр тун ч хэцүү байдалтай байснаа өршөөгдөх болов уу гэсэн горьдлого төрөөд, жаахан тайтгарах болов. 

	Гэтэл сүүлийн хэдэн хэд хоногт дахиад л горьдлого тасарч эхлэв. Тодор ээжийнхээ улам бүр дордоод байгааг нь харж байвч, яаж тайтгаруулж тус болох учраа олохоо больжээ. Шүүгч өмгөөлөгч дээр гүйж хүүгийнхээ алагдах ялыг хэлтрүүлж өгөөч гэж аль хэдийнээс гуйсаар, нөхрөө тэгээч ингээч гэж татаж чангаасаар байв. 

	Амьд мэнд л үлдвэл боллоо, ядахдаа насан турш хорих ялаар солигдвол хожим нэг цагт уулзаж толгойг нь илж баярлах цаг ирэх байлгүй гэнэ. Ээж нь Ванягаа дүүжлүүлж алуулахаар хэрэг хийж хүн алаагүй, ялихгүй зүйлээс болж андуурагдаж яллагдлаа гэж бодно. Үнэхээр ярьдаг утас тасалж, ганц бухал өвс шатаасан бол шоронд л хорьж шийтгэнэ биз. Тэр төмөр утас, бухал өвсийг нь бүхэл хөрөнгө хогшлоо ч хамаагүй зарж байгаад төлнө. Хүүг минь л битгий алаасай... гэж бодно. Түүний хувьд Ваняг нь шүүж ялласан улс тийм ч муу хүмүүс баймааргүй шиг санагдана. Харин шүүгчид хэргийг нь шүүж байх үедээ уур унтуутай байсан биз. Тэгэхгүй бол ямар шүүгч болох вэ? Хүүгийн минь амийг өршөөх асуудлыг үзэж байгаа хүмүүс маань хүний мөсөөр зүгээр сайн тайлбарлаж өгвөл ойлгоцгоох нь зайлшгүй Куна, нөхрөө хамгийн шилдэг өмгөөлөгчид олж чадсангүй, шүүхээр сайн хөөцөлдсөнгүй, өршөөлгөх гэж бичсэн өргөдөл нь ч өөдтэй болсонгүй гэж зэмлэн өөрийгөө Софид оруулаад ордны үүдэнд аваачаад орхичихвол аргыг нь олоод ордонд орж хаантай уулзахдаа л уулзана. Манаач хаалгачдыг нь гуйхад учрыг нь ойлгоод оруулах л болно. Тэд ч гэсэн хүний л зүрхтэй улс. Оруулдаггүй юмаа гэхэд хаалганы өмнө хааныг гарч иртэл хүлээж зогсоно. Уйлаад гуйхад, миний бараа байдлыг хараад сэтгэл нь уярч хүүг минь өршөөх нь лав гэж бодлоо. 

	Тодор зөөлөн дуугаар, тэсвэртэй, хууль зүйн дагуу, хийвэл зохих, чадах бүхнээ хийсэн гэж тайлбарлавч Куна эр нөхөртөө итгэж өгөхгүй: — «Энэ болхи боодий салан амьтныг цаадуул нь мэхлээд мөнгийг нь хуурч аваа биз... төрсөн үрээ хайрлахгүй байна. Эр хүний хатуу сэтгэлтэй...» гэж дотроо бодно. 

	Куна, хадам эцгээ ч тайван байлгахгүй ордон руу захиа бичээч, бүх дайнд оролцож хоёр удаа шархадсан, «эр цэргийн зориг» одонгоор шагнуулсан, энэ бүгдийг нь бодож ач хүүд нь өршөөл үзүүлэх ёстой гэнэ. 

	Нэг өдөр сэргэж, арга бодож олоод нөхрөө ирэхийг тэсэж ядан хүлээж суув. Тэр нь бүх тосгоныхны гарын үсгийг цуглуулж шүүгчдэд явуулъя. Ямар томоотой сайн хүүхэд байсан, тосгоныхны нэгэнд нь ч өдий хүртэл муу юм хийж байгаагүй гэдгийг шүүгчид мэдэж аваг. Багш Панайотовыг ажлаас нь халахад тэгж гарын үсэг цуглуулсан билээ. 

	Куна нөхрөө ирэхэд нь авралын аргаа нэг амьсгаагаар ярив. Тэр нь духаа маажин хэсэг дуугүй сууж байснаа гарын үсэг цуглуулаад нэмэр багатай. Иваныг муу хүүхэд гэж шийтгэсэн юм биш коммунист гэсэнд л хамаг учир байгаа юм гэжээ. 

	Жирийн ажлын өдрүүдэд Куна уйлаантай хайлаантай гэр байшингийнхаа хооронд эргэлдэж аахар шаахар ажил хийсээр нэг л мэдэхэд харанхуй бүрэнхий болгочихдог байв. Энэ өдрүүдэд хүмүүс түүнд ойр дотно юм шиг байна. Харин баяр ёслолын өдрүүд түүнд тэсвэрлэхийн аргагүй хэцүү байв. Ийм үед хүн амьтан өөр болоод, хаалганы хажуугаар ихэмсэг хүйтэн царайлан бардам өнгөрч гарах мэт санагдаж, «Чиний хүү, хэрэг хийсэн бол шийтгүүлэх нь зөв» гэж хэлцгээх мэт. Охид залуусын өмссөн эрээн мяраан гоёлын хувцас, Ваня хүү нь хөгжил баяртай, гангалаад гадагшаа гарч байсан тэр нэг сайхан өдрүүдийг эргэн санагдуулна. Энэ бүгдийг эргэн санах бүрийдээ зүрх нь атгахан болж хар гунигт дарагдана. Залуусын хөгжилтэй наргиан, охидын аальгүйтэн өдөж, тачигнатал инээх дуу сэтгэл зүрхийг нь хэсэглэн огтчих мэт болоход хүн амьтангүй газар нуугдаж далд орох юм сан гэж бодно. Ихэнхдээ Иваны хувцсаа хийдэг авдар дээр сандайлан суугаад үсээ зулгааж хүүгээ үхэж үрэгдчихээд байгаа юм шиг гасална. Ингэж хагас ухаантай гасалж байснаа зарим үед гэнэт сэхээ ороод сэгсийсэн үстэй толгойгоо өргөж, нулимсанд халтардсан царай нь сэргэн:

	— Үгүй, үгүй, хүүг минь дүүжлэхгүй, тэр минь бүр хар нялхаараа юм шүү! Эрдэм номтой, нэр хүндтэй эр хүн байсан бол өөр хэрэг. Харин түүнийг минь, зүггүй хүүхдийн хийсэн ажил гээд өршөөл үзүүлэх нь лавтай... 

	... Тэр минь шал хүүхдээрээ амьтан. Жаахан будилж төөрөлдсөнөөс өөр юмгүй, аяндаа засарна... Тэгээд Куна өөрийнхөө бодолд улам автаж, «Шүүгчид түүнийг загнаж, хүүхдээ иймэрхүү томоогүй явдлаас хойшид хамгаалж байх талаар амлалт өгөхийг шаардахад нь тангараглаж, шүүгчид өөрийг нь итгэн толгой дохиж байна» гэж сэтгэлдээ дүрслэн бодно. 

	Иваныг цаазлахаар ялласнаас хойш бусад хүүхдүүдээ ч мартжээ. Бөөнөөр хорих лагерьд байгаа Денчо хүү нь сэтгэл санаагаа бүү зовоо, эсэн мэнд явна гэж захиа бичиж байв. Охин нь төмөр замын сумчинтай ханилаад буудал дээр суудаг болсноосоо хойш нялх хүүхэдтэйгээ байнга зууралдан зав чөлөөндөө хааяа ирдэг боловч дүүгийнхээ төлөө нэг их санаа тавихгүй байх шиг санагдана. Хүргэн хүү нь бүр ч өдрийн од шиг ховорхон ирэхдээ, гайгүй биз гэж сэтгэл санааг нь засаж алах ял заагдсан бүгдийг цааш харуулаад байвал тоогүй олон юм болно, ялыг нь уншиж жаахан зовоож байгаад л өршөөл үзүүлнэ биз гэнэ. Хүргэн хүү нь энэ удаа урьд өмнөхөөсөө баяр хөөртэй ирэв. Төмөр замаар байнга зорчиж, Софид амьдардаг томчуудтай холилдож явдаг болохоор үргэлж шинэ сонин зүйлийг сонсож ирдэг байв. Одоо байдал их сайжирч байна. Оросууд, Сталинградын дэргэд германчуудыг бүсэлж аваад байна. Удахгүй толгой дараалан бут ниргэх гэнэ гэж тэр бээр сүрхий итгэлтэй өгүүлэв. 

	Манай засгийн газар сүрхий сандарч, алах ял заагдсан хүн бүхэнд өршөөл үзүүлж бүр суллах гэнэ гэж ярилцаж байна. Төмөр замын буудлын даргад нэг инженер хүн, улаан арми тун шуурхай давшиж байгаа тухай хүлээн авагчаар ярьсан юм гэнэ. Тэр ч байтугай Софигийн галт тэрэгний буудал дээрээс, олон Герман ачаа үүргээ янзалж аваад Дорнод фронт руу явцгааж байна. Тэнд нь оросуудыг саатуулах амьтай юм үлдээгүй бололтой. Ийм нөхцөлд фашистууд, хүнийг дүүжлүүрт аваачихын өмнө жаахан бодох нь лавтай. Одоо алах ял заагдсан бүх хүнд өршөөл үзүүлнэ гэдэгт эргэлзэх зүйлгүй гэж хүргэн хүү дүгнэлт гаргасан билээ. 

	Хүргэн хүү нь сайхан мэдээ ярьж байх үед Куна бага зэрэг тайвширсан боловч явсны нь дараа нөгөө муу бодол нь дахиад л зовоож, урвайж эхлэв. Тэртээ хол орос орноос улаан арми иртэл, фашистууд хүүг минь сүйд хийж орхино гэсэн бодол төрнө. Тодор орой ирэхдээ, Сталинградын дэргэд Германчууд бүслэгдсэн гэдгийг баталж, гуанз, цайны газруудаар энэ тухай бөөн яриа гэж хэлж ирэв. 

	Цаазлах ял оноогдсон хүмүүстэй маш ховор уулзуулдаг байв. Заримдаа сард нэг удаа уулзах зөвшөөрөл гаравч шоронгийн удирдлага муухай зантай байвал цугларсан бүгдийг хөөж буцаана. Тэгэхэд, ядарч зүдэрсэн эцэг эх, ах, эгч, дүү, ойр дотнын хамаатнууд нь авчирсан зүйлийг баглаа боодолтой нь орхиод, буцацгаахдаа орхисон идэш уушийг нь шоронд суугаа хүмүүс нь хүлээж авсан гэдэг найдвараар сэтгэлээ засацгаана. Зарим үед идэш уушны зүйлийг нь ч хүлээж авахгүй хөөнө. Захидал бичгийн талаар бүр ч зөвшөөрөхгүй. Өдий хүртэл Иванаас авсан юм гэвэл хэдхэн мөр үг бичсэн хоёрхон зурвасаас өөр юмгүй.

	Харин хоёр долоо хоногийн өмнө, үл таних хүн, нэг ялтан шоронгоос нууцаар авч гарч ирсэн юм гэж Тодорт нэлээд урт захиа авчирч өгсөн нь тэднийг овоо хэд хоног тайтгаруулсан билээ. 

	Иван захиандаа эсэн мэнд, сайн амьдарч байна. Цаазлах ялыг бүх насаар харанхуй гянданд хорих хатуу дэглэмээр солих болов уу гэж горьдож байна гээд хэдэн удаа хоол ундны зүйл хүлээж авсан дотор нь юу юу байсан, салхинд хэрхэн гаргадаг, цаг хугацаа хурдан өнгөрөөх гэж шорон дотор юу хийдгийгээ тодорхой бичсэн байв. Сэтгэл санаагаа зовоож хөөцөлдөж гүйгээд яах вэ, хөөцөлдсөн хөөцөлдөөгүй цаг нь ирвэл болох л байх. Та нар минь миний төлөө чадах л бүхнээ хийсэн шүү гэжээ. Сүүлчийн энэ өгүүлбэрийг Куна сонсоод сэтгэлээр унаж, Иваныгаа үрэгдчихсэн юм шиг хэдэн өдөр хэдэн шөнө уйлж хайлав. Гэвч өдөр тутам л хүүгээ асууж сураглан, захиа, уулзалт гэсэн зүйлүүдээрээ оролдон бөөн зовлонд автсан дуугүй унжгар амьтан явдаг болжээ. 

	Захидлынхаа эцэст, Иван бүгдэд нь мэнд хүргээд, урьд өмнө дэмий хоосон цаг өнгөрөөж байжээ. Цагийн үнэ цэнийг мэдээгүй явснаас өөр, юунд ч харамсахгүй байна. Амьд мэнд шоронгоос гарвал ажил төрөл эрхлэхээ мэдэж авлаа... гэж бичжээ. Үүнийг сонссон эмэг эх Дара, 

	— Ёстой үнэн, улс төр гэж хэрэггүй юмыг орхиж, хүн шиг ажил төрөл эрхэлбэл барав гээд толгой сэжив. 

	— Үгүй, ээжээ, ажил төрөл эрхлэх талаар ч бичээгүй бололтой. Харин ч улс төрийг улам лав эрхлэх санаатай юм байна гэж Тодорыг тайлбарлаж хэлэхэд, хөгшин мэл гайхав. 

	— Сахиус минь! гэж залбираад — Одоогийн энэ нь багадаад байгаа юм байхдаа? Бөндгөрт нь ухаан суугаагүй байх нь ээ! гэв. 

	Жирийн хоригдлуудад эргэлт оруулж, бүх хоригдол хоол хүнсний зүйл хүлээж авдаг энэ өдрүүд Кунад хамгийн зовлонтой, Тодорыг сэтгэлээр унаж урвайсан, эсвэл тайван, гэр орондоо жижиг сажиг юм хум худалдаж авсан ирэх нь үү гэж тасралтгүй харна. Тодор ч гэсэн энэ өдрүүдэд айхтар санаа зовж хөл нь аяндаа нугараад өвчтөн шиг явна. Хоол хүнсийг хүлээж авлаа гэсэн Иваны гарын үсэгтэй зурвас авчирч өгөн өгтөл зүрх нь түгшиж, амьсгаа нь бачуурах шиг болно. Ялангуяа хүйтэн царайлсан харгалзагчид юмыг нь хүлээж авахгүй удаж эхлэхэд бүр ч аймшиг төрж хөл нь чөдөрлөгдөж нүдний нь өмнө шар эрвээхэй эргэлдэх мэт болно. Гарч явахдаа шоронгийн хүйтэн чулуун ханын ширтэн, булан бүрд зоосон манааны өндөр шовгорын зүг хулгай нүдээр харна. Босго нь олон мянган хүний орж гарах хөлд элэгдсэн энэхүү банзан хаалганы цаанаас ямар мэдээ ирэх бол гэж өөрөөсөө асууна. 

	Тодор тайван байхыг хичээж хар муу бодлыг өөрөөсөө хөөвч, ухаан бодол нь өөрийн эрхгүй шорон, түүний өрөө тасалгаа руу орно... Заримдаа, дэлхийн нэгдүгээр дайны үед Македонд цэргийн алба хааж байх үедээ үзсэн нэгэн аймшигт явдал санаанд нь бууна. Нэг удаа тэднийг ялын төлөвлөгөөгөө гүйцэтгэх газар аваачжээ. Хүйтэнд чичирч дагжсан гурван цэргийг, гурван шонд хүлчхээд өмнө нь тасгийн нь цэргүүдийг цэнэгтэй буу бариулан зогсоосон байв. Команд сонстон буу пижигнэсний дараа нүдээ нээж харвал буудуулсан гурван цэрэг шондоо дүүжлэгдэн татагдаж байв. Жирийн юм шиг мөртөө нэн аймшигтай. Хамгийн аймшигтай нь ан агнаж байгаагаас ч бүр жирийн байсанд оршино. Буудуулсан цэргүүдийг төрөл төрөгсөд нь хүлээж, хэзээ нэг цагт уулзаж тэвэрч үнсэнэ гэсэн хоосон горьдлоготой яваа... Он жил өнгөрөх тусам энэхүү аймшигтай явдал сэтгэлд нь улам улмаар нимгэрсээр нэг жилийн өмнө гэхэд бүр ч санагдахаа больсон байв. 

	Харин Иванд алах ял оноосноос хойш, нөгөө цэргүүдийн тухай аюул дахин ухаан бодлын нь гүнээс сэргэж ирэх болжээ. Шонд хүлээтэй буудуулсан биес хэрхэн чичгэнэх нь хүйтэнд даарч чичирч байгаа юм шиг санагдаж байсныг сэтгэлээсээ таягдаж хаяхыг дэмий оролдоно. Заримдаа энэнтэй тэмцэлдсээр яваад бүр будилж гэртээ орох гээд малын хашаа руу ч орсон удаа бий. 

	Бас, үе үе сэтгэл сэргэсэн аятайхан бодол ч орж ирнэ. Дорно зүгт Германчуудын түрэлт зогсож, улаан арми тэднийг бут ниргэж давшиж байв. Одоо Сталинградын дэргэд германы бүхэл бүтэн арми бүслэгдээд байна. Энэ армийг няц дарвал, энд ч гэсэн өөр чигээс салхи үлээх нь дамжиггүй. Гагцхүү ялалтаас өмнө л ялыг гүйцэтгэчих вий дээ. Арай гайгүй байгаа. Манай Иван, тэдний нөхөд гэдэг маань ямар хүмүүс билээ дээ! Энгийн тариачид, жирийн залуус, ямар нэгэн удирдагчид ч биш, нэртэй төртэй коммунистууд ч биш, их сүр бадруулмаар юм хийсэн биш, ганц утас огтолж хэдэн бухал өвс, сүрэл шатаагаа биз, сүртэй ч юм бол доо. Алах ял заагдсан улс гэж баахан хориод байдлыг харзнаж бүх насаар нь хорино гэх юм байгаа биз, эцэст нь бүрмөсөн суллаад гаргачихна... 

	Энэ муу сайн дээрэмчид насаараа засгийн эрх барьж байх юм гэж үү!.. Тэдний эцэс ойртож байна. Удахгүй тооцоогоо бодоцгоох болно. Гагцхүү залуус маань амьд мэнд л үлдээсэй билээ. «Үхлийг ёрлохын оронд үйлийг эрхэл» гэж хөгшний хэлдэг ч зөв шүү. Муу зөн зовлон айдаст автан, үе үе найдвар төрж, өөрийгөө тайтгаруулсан бодол бодож, байшингаас хашаанд, хашаанаас байшин руу дүйнгэ юм шиг явна. Заримдаа ганцаараа чанга чанга ярьж хүн юм асуухад хожимдож хариулан, байнга хаалга руу харна. Цаг ямагт хүн ирж чухал мэдээ авчрах юм шиг түүнд санагдана... 

	Өглөө болгон сонины шинэ дугаарыг хүлээж арга барна. Өдөр бүр сонин худалдан авч, далбагар хуудсыг нь чичирсэн хуруугаараа шажигнуулан эргүүлэхдээ царай нь цас шиг цайрна. Тодор, шүүх хэрэг мэдээлсэн жижигхэн гарчгийг шуналтай уншина. Тэнд заримдаа цаазаар авсан тухай хүйтэн мэдээ байна. Гэртээ харих замдаа сонины мөр болгоныг анхааралтай уншин дараагийн өглөө хүртэл бага зэрэг тайвширна. Нөхрийгөө ямар учраас өдөр тутмын сонин худалдаж аваад хэдэн цагаар мөр бүрийг нь шагайж суудгийг Куна ч мэдэхгүй, нөхөр нь ч хэлдэггүй болохоор: — Тодор минь чи ямар бөх зүрхтэй хүн бэ? Бидний толгой дээр цахиур хагалах гэж байхад сонин уншаад суугаад байдаг гэнэ. Ямар учраас ингэж өдрийн сонины хуудас ухаж суудаг талаар авгайдаа хэлэхээсээ айдаг байв. Тэгээд таг чиг дуугүй явна. 

	Тодор хашаан дотуур жаахан эргэлдэж байгаад хавчиг өрөө рүү оров. Ээж, Куна хоёр нь бүх зүйлийг бэлэн болгож боож бэлтгэчхээд, хийчихмээр бага сага ажил хайж холхицгооно. Тэд, нэг зүйлийг хоёр гурав дахин нэг газраас нөгөө тийш нь аваачиж бие биеэсээ баглаа дотор юу байгаа билээ гэж асууцгаан, дахин задалж шалгаж жижиг сажиг зүйл нэмэрлэж бооно. Тэд нар бүтэн талх гаргаж тавьчхаад баглаатай зүйлийг дахин задалж, боож байхыг нь хараад өвгөн Цеко хүртэл уурсана. Тэр явуулах юмыг бэлтгэж байх үед ямагт хажууд нь зогсоод дуу шуугүй анхааралтай ажиглаж байдаг байлаа. Зөвхөн ганцаараа үлдсэн үедээ хавь ойрыг болгоомжтой хараад хүнгэнүүр дуугаар:

	— Золигууд, биднийг бүр гүйтгэж гүйцлээ. Бурхан тэднийг залхаах болтугай гэнэ. Харин эхнэр хүүхдүүдийг уйлж хайлж эхлэхэд:

	— За, за! гэж толгойгоо өргөн ширүүн байдлаар зандраад: — Хүүхдүүдийг өршөөнө. Харахгүй байна уу? Хөвгүүдийн л томоогүй явдал... цаг үе л ийм болчихлоо. Жаахан хэвтэцгээж байгаад цагаа болохоор гараад л ирцгээнэ гэхэд Тодор эхнэр хүүхнүүдийг тайтгаруулж

	— Удахгүй германчуудтай тооцоогоо дуусгана. Манайхны энэ дээрэмчид ч гэсэн тэдэнтэй хамт талийцгаана гэж сайхан ирээдүйд итгэсэн гүнзгий итгэлээр хэлээд гаднын хүн сонссон байх бий гэж болгоомжлон харав. Цеко өвөө түүнийг муухай хараад:

	— Чи... гээд ээрч гар зангаад; — Ийм яриа...өөрийн хүний дэргэд ярив даа... өөдтэй юм аваачаарай... үр чинь тэдний гарт байгаа шүү! гэв. 

	— Төрсөн үрээ бодохгүй байна гэж аятайхан гох гарсан дээр Куна буруутгаж, дандаа сонин шагайж байхаас биш хүүдээ туслах гэж хөөцөлдөх юм биш гэв. 

	Зовлонд автсан, Тодор дэмий л гараа савчив. Куна-д ямар учраас сонин уншдагаа тайлбарлаж хэлж болохгүй, жирийн эмэгтэй нэг л янзын зүйлийг байнга үглэхээс цаашгүй. 

	— Муу бандийг минь амьд мэнд л үлдээгээсэй билээ гэж эмгэн Дара гунигтай харцаар харж өгүүлнэ. Ийм ярианы дараа гэр дотор нь уйтгартай нам гүм болно. Куна нэг буланд нугдайж суугаад гийнаж эхэлнэ. Үе, үе зүрх зүсэм эхэр татна. 

	
Хөгшин, хүү Тодорынхоо ханцуйнаас татаж гадаа гаргаад

	— Дуугүй байхгүй яасан юм, хүү минь бэрийг зовоож гүйцлээ. Яахлаараа ийм юм донгосож байдаг юм... иш, ухаан суухгүй өтөлж байна... гэж зэмлэв. 

	Тодор өөрийгөө зөвтгөхөөр

	— Юу яасан юм бэ гаж. Би ганцхан энд л ярьж байна...хэн сонсох юм!..

	Цеко гуай бусдын сэтгэлийг засаж байвч ач хүүг нь дүүжилчих вий гэж дотроо учиргүй айв. Өөрөө гурван дайны замыг туулж, улс төртэй орооцолдож явсан болохоор ямар үед амьдарч, байгаагаа сайн мэдэж, ийм үед шүүх толгойг нь илээд тавихгүйг мэднэ. Шөнөжингөө яраглан орон дотроо хэдэн цагаар хар нүд хамхилгүй эргэж хөрвөлдөнө. Өдрийн цагт бусдыгаа тайтгаруулж орхиод, үхэр малаа харах нэрийдлээр гарч малын хашаа руу орсон нэг буланд нь очоод хүндээр гүнзгий амьсгаа авч толгой сэгсэрч зогсоно. Үхэр шар түүнийг том нүдээрээ үе үе гайхан ширтэх нь яагаад ингэж ганцаардсан юм бол гэх мэт. Өвгөн өвс сүрлийн халуун уур, бууцны чийгтэй хурц үнэрээр гүнзгий амьсгалан зогсоно. Насаараа ийм үнэр дунд байгаа ч энэ удаа түүнийг ямар нэгэн үл таних хүчин зоригжуулах мэт санагдав. Өвгөн өдрөөс өдөрт улам дордож царай алдан чихний нь ар талд үлдсэн хэсэг үс нь ч бүр цайж гүйцжээ. Өвгөн өдөр бүр хатаж атийвч, улам л хөнгөн шалмаг дүр үзүүлж, хааяагүй юм болгонд оролцож сүрхий ухаалаг хандана. 

	Хоол хүнсний зүйлээр эргэлт оруулах юм уу, уулзуулахыг зөвшөөрсний урд орой Цеко гуайн амгалан байдал бүрмөсөн алдагдана. 

	Ямар нэг алдаа гарч галт тэрэгнээс хожимдох гэж байгаа юм шиг эсвэл Иван нь хүнсний зүйл хүлээж авч чадахгүй хоосон горьдож хүлээгээд ч байх шиг санагдана. Цеко гуай шоронд юугаар хооллож байгааг эндэх байдалтай зүйрлэж болно. Талх барих газраас нэг бөндгөр хар юм гаргах нь ганцхан цагийн дараа исэж хүн амсахын аргагүй юм болно. Зах дээрээс өөх тосны зүйлтэй юм ч олдохоо больсон. Гэр орноосоо хол, хоол унд муутай байсаар өршөөгдсөн ч гэсэн хөвгүүн минь сүйд болох вий дээ гэж хөгшин айж байв. 

	Өглөөгүүр хот руу хөдлөхийн өмнө Цеко гуай хожимдох вий гэж яарч тэвдэнэ. 

	Нөгөө хүмүүс бэлэн болоо болов уу? Хүүе очиж сануулах юм биш үү! гэж Тодороос асуун шаардана. 

	Энэ түгшүүртэй үед мөч бүртэй уралдаж байсан Тодор, хөгшнийг битгий үймүүлээд байгаач амжихдаа л амжина гэж түвэгшээхэд Цэко өвгөний уур хүрч:

	— Яв л даа яв, очоод цаадуулдаа сануулаад ир, хөл чинь тасарчихгүй л байх... гэж Цеко гуай улам шаардана. 

	Тодор олон таван үггүй дуугүй зогсоно. 

	Бас боодолтой зүйлийн дэргэд эргэлдэцгээн нэвширтэл санаа алдацгаах хөгшид, эхнэрүүдийн дэргэд гэртээ суугаад байхын аргагүй. Гэтэл бас тосгон дундуур дэмий сэлгүүцэж. цаг үрнэ гэхэд ч дургүй нь хүрнэ. Ер нь тэдэнд очиж сануулж явахдаа яадаг юм, харгалзагч юм уу? Тэд насанд хүрээгүй хүмүүс ч биш... Гэсэн ч хөгшин түүнийг ер амар байлгах шинжгүй. Тодор арга ядаад, харанхуй, хүн амьтангүй хоосон, хүйтэн гудамжаар дуртай дургүй явав. 

	Эхлээд Ило Митовскийнд очив. Яйжгай сүлжмэл хаалгыг хайнгууд түлхэн нам гүм хашаанд оров. Хашааны мухар дахь бөгцийсөн хуучин байшингийн жижигхэн цонх гэрэлтэй байв. Бүдэгхэн цайвар шар гэрэл нь дээврийн доор тусаж гүнзгий харанхуйд сарнин алга болно. Жижигхэн хав нэг газраас давхиж гарч ирээд хуцсанаа огт тоомсоргүй байхаар нь эргэлзэж, ойртож ирээд хөлийг үнэртэн сүүлээ маасгануулав. Тодор очиж цонхыг нь тогшив. Саарал хөшиг сөхөгдөж Илова авгай үс толгой нь сэгсийчихсэн нойрноосоо ч гүйцэд сэрээгүй гадагш шагайв. Ойроос яг энэ үеэр Тодор Проев ирж тэдэнд сануулдгийг мэднэ. Тодор цонх руу тонгойж, түргэлээч гээд, эргэж явган хаалга руу алхтал, Илова авгай салхивчаа онгойлгон араас нь:

	— Битгий яар! Ило чамд юм хэлье гэнэ гэв. 

	— Юугаа ярих гэсэн юм... Тодор төвөгшөөгөөд гэж зогсоход, Ило хашаан дотор гарч ирэв. Яагаа ч үгүй үс нь бууралтаж, нүүр нь үрчийн, хөмсгөө зангидсан ширүүн байртай, дуу шуугүй болсон байв. Дөнгөж саяхан орноосоо сугарч гарсан бололтой. Бүдүүн цэмбэн халцарсан пальто нөмөрчээ. Тодорыг Софи явахдаа Борист бага сага хүнсний зүйл нэг цамц аваад яваач, төвөгшөөхөөр их юм биш, галт тэрэгний буудал дээр аваачаад өгье вагонд чинь оруулаад өгсөн ч болно. Өнөөдөр уулзуулах эсэх нь сайн мэдэгдэхгүй байна. Софид байгаа хүмүүс Борисыг эргэцгээнэ. Хэн маань ч эргэсэн адилхан. Уулзаж чадах эсэхээ мэдэхгүй дэмий ярьж мөнгө үрээд юу хийх вэ. Софид хоёр том ах нь суудаг юм гэж Ило хэлээд 

	— Манай Стояныхоор ороорой. Тэднийд жаахан амсхийгээд шоронгийн цаг болтол хүлээж байна биз гэж давхар захив. Тэгвэл ч зүгээр л байна гэж Тодор дотроо бодов. 

	Стоян хүүг нь зөвшөөрөл авхуулахаар явуулаад, хойгуур нь хэсэг амарч болно. Тэгэхгүй бол галт тэрэгний буудал дээр үүрэглэж мэдэх байлаа. 

	Илова авгай салхивчаар шагайж бүгд бэлэн болоод байна, одоохон аваад гарлаа гэж хашхирав. Гэвч Тодор Милановихоор очъё, эргэхдээ дайраад аваад явъя, юугаа хийж Ило төмөр замын буудал хүртэл аахилж явах билээ гэж хэлэв. Ило сайшаагаад байшин руугаа явахдаа, ярилцаж тохирсноос хойш дэмий энд зогсоод яах вэ гэж бодов. Илова авгай хуучирсан нэхмэл богцонд хүүдээ зориулж бэлтгэсэн юмаа тавьсан гал тогооны өрөөний хаалган дээр бэргэнтэйгээ тааралдав. Хар үүрээр гарсан хөл шуугианаас болоод эрт сэрсэн хүүгээ унтуулах гэж оролдож байхдаа, хашаан дотор болсон яриаг сонсоод учрыг нь олох гэж хүүгээ тэврэн гарч иржээ. Софи орж нөхөртэйгөө уулзахын хүслэн болж байв. Өнөөдөр лав уулзах зөвшөөрөл өгөх байх. Зөвшөөрөхгүй ч байсан хадамтайгаа хамт прокурор дээр очиж гуйна. Ганц удаа уулзахад, яав л гэж! Гэтэл хадам эцэг нь «Ээ бүү мэд, дэмий мөнгө үрсэн юм болох байх, галт тэрэг трамвай, энээ тэр гээд л хоёр зуу ч хүрэхгүй болно» гэж хүйтэн царайлан дотроо тооцоо бодолхийлнэ. Хадам эцгийгээ энэ зуур юу бодож байгааг тааварлаж байв. Борисын хэргийн төлөө дөчин мянган лев зараад байна. Бөөн мөнгө, тоглоом ч биш. Ядуу хүнд, энэ их мөнгө тийм хялбархан олддог биш ганцхан өмгөөлөгч нь л хорин таван мянган лев авсан. Эцсийн зоосыг хармаанаас нь шавхаж байдаг яасан зовдоггүй амьтан бэ? Луйварчин! Эрх дархтай, нөлөөтэй их эрдэм номтой, шүүгчдийг таньдаг, прокурортой найз гэх мэтийн сайхан үгээр тэднийг хуурч, ядахдаа л хөвгүүний амийг аварна гэж байсан юм. Одоо тэгээд яав... мөнгө ч байхгүй болсон... хүү ч... ингэж их мөнгө үрсэн Ило одоо улаан мөнгө ч зарахгүй гэжээ. Ширүүн зан гаргаад арга нь олдож өгөхгүй байв. Тиймээс зөвшөөрөөгүй л бол дахиж гуйхаас айцгаана. Хадам эцэг «үрлэг гаргахаас цаашгүй» гэж ууртай бөглүү дуугаар өөртөө хэлж байгаа юм шиг үглэнэ. Тэгээд ч шуудхан хэлэхэд хаанаас ч мөнгө олох билээ. Худалдчихмаар бүх зүйлээ бүгдийг нь худалдаж дууссан дээр нь нэмж өр тавьсан бэр нь өөрийнхөө ээжээсээ таван зуун лев гуйж авсан бас өөрт нь ч бага сага мөнгө бий гэж хадамдаа хэлэхээс айна. Тэгээд ч Бористой уулзуулахаар явуулаач гэж гуйхдаа мөнгөний тухай ам ангайсангүй... 

	Байшингийн дээд давхрын харанхуй хүйтэн өрөөнөөс Стана эмгэний дуу гарав. Хэдэн жилийн өмнөөс л үхлээ хүлээх болсон тэр эмгэн ач хүү Борисыг алах ял заагдсанаас хойш бүр ч дордоод, байнгын хэвтэрт ороод ёолж ёхолно. Хүн өргөж асрах хэрэгтэй байсан ч, бүгдээрээ зав чөлөөгүй, уруу өөдөө харайцгаан уур унтуу, уйлаан хайлаан, хараал зүхэл болцгооно. Харин бэр нь жижигхэн Илогоо унтахлаар эмгэн дээр орж туранхай цээжийг нь түшээд тайтгарахын аргагүй уйлна. Эмгэн, бэрийнхээ сэтгэлийг засаж, Борисын амь нас гарт нь байгаа хүмүүсийн сайн сэтгэл, бурхны өршөөлд итгүүлэхийг оролдоно. Гэвч бэр нь хэрийн юманд үл итгэнэ. Байлдаан улам ширүүсэж байгаа энэ үед гагцхүү улаан армид л итгэнэ. Улаан арми зөв давшаад байвал фашистууд айгаад дүүжлэхээ болино гэж бодно. Өчигдөр орой Сталинградын дэргэд Германчуудыг бүсэлж авсан тухай сонссон. Иймээс Бористойгоо уулзаж, төмөр торон завсраар хуруугаа ч болсон биед нь хүргэж уруулынхаа хөдөлгөөнөөр энэхүү баярт мэдээг хэлэх юм сан гэж бодно. Гэвч хадам нь даанч гүдэс эр хүн... 

	Байшин дотор өчүүхэн чимээ гарах, хаалга үл ялихгүй хяхтнах тоолон Стана эмгэний нүд нь томорно. Энэ өглөө эмгэн орж гарч байгаа хүний хөлийн чимээ сонсоод юу болж байгааг харах гэж босоод очиж чадахгүйдээ сэтгэлийн зовлонд унав. 

	— Найда, үр минь хэн ирээ вэ? гэж эмгэн бэрээсээ асуув. Найдаг дуудаад дуугарахгүй болохоор Иловаг дуудаж, 

	— Ээжийн охин хэн ирэв ээ? Бэргээн! Вело!..Эхийнхээ гар дээр зүүрмэглэж байсан хүү нь байшин дотор болсон яриа хөөрөөнд сэрж дахиад л уйлагнав. — Найда, чи юу, бэр гэж Стана эмгэн гуйсан дуугаар чанга дуудав. 

	— Эмээ би байна гэж Найда хаалган дээр ирээд дуугарахад, 

	— Үзэгдэнэ гэж ер байхгүй шүү! гэж эмгэн зэмлэл буулгав. 

	— Тодор Проев л хэсүүчилж явна. Хараал идмэрийн нь ажил битгий бүтээсэй... Биднийг өдөр сараа ч гадарлахгүй байгаа юм шиг бас сануулах гэж явна... аав, нэгэнт л тийш явах гэж байгаагаас хойш Борисын хоол хүнс цамцыг нь аваад яв гэлээ... 

	— Ило, өөрөө явахгүй юм уу? гээд эмгэн гайхсан харцаар харав. 

	— Үгүй! гэж Найда хоолой нь зангиран өгүүлэв. Эмгэнийг зэмлэсэн янзаар санаа алдахад Найда хүүгээ өрөөсөн гараараа чанга тэврээд толгойгоо эмгэний цээжинд нааж хоолой нь зангиран царайчилсан дуугаар

	— Эмээ, намайг явуул гэж хэлээч... эмээ, та гуйгаач, би явъя. Таны үгэнд орно... аав танд юу ч хэлдэггүй... Би түүнээс мөнгө гуйхгүй, надад мөнгө бий... эмээ та, түүнд хэлээд өгнө биз?.. гэхэд эмгэн толгойг нь энхрийлэн илэх зуур;

	— Эмээ нь хэлээд өгье, яагаад хэлж болохгүй байх вэ? Харин цаад золиг чинь үгийг минь тоох болов уу... Бул хар чулуу шиг амьтан гэдгийг харж байгаа биз дээ... Үгүй ер, яахлаараа ийм юмтай учирчхав аа... Ядахдаа босож явж чаддаг сан бол чамайг даа... Ёох, бурхан минь намайг ингэж зовоож байхын оронд бушуухан эрлэгт аваад явахгүй дээ... 

	— Эмээ, та дуулаач гэж Найда уйлагнан байгаа хүүгээ тэврээстэй хэвээр эмгэний цээжинд улам наалдан, — Таны л үгийг дуулна гэв... Стана эмгэн хүүгээ дуудаж чулуу шиг зүрхийг нь нугалж өгье гэж амлан хүүгээ дуудаж харанхуй хавчиг өрөөндөө ёолж ёхловч Илогоос чимээ гарсангүйд эмгэн дахиад л уурсаж, 

	— Хар багаасаа дуу шуу үгүй үхэр шиг зөрүүд амьтан байгаа юм гэж зүхэж гарав. 

	Угийн хэрүүлд дургүй, хар муу санаа, өш хонзон санадаггүй харин хүмүүс түүнээс айж хүндэтгээд байдаг юм. Яагаад гэвэл Ило сүрхий ухаалаг яриа хөөрөөтэй, сэргэлэн эр учраас баячууд бусад ядуусын нэгэн адил доромжлохоос ямагт айцгаана. Ило хэнд ч долигонож, хэнээс ч юу ч гуйж яваагүй хөнжлийнхөө хэрээр хөлөө жийж өдөр шөнөгүй ажиллана. Өнчрөөд зарцлагдан гэдсээ тэжээж, хойд эцгийн царай харан, өрлөгчдийг дагаж цагаачилж явсан юм. Нэрэлхүү хүчиндээ итгэдэг, тэсвэр хатуужилтай, эрүүл саруул учир насанд нь ч тохироогүй, цалин мөнгө ч тохироогүй ажил хуваарилан өгдөг байв. Хэзээ ч юунаас ч няцаж явсангүй. Уян сэтгэлтэй боловч хүн мэхлэхийг завдах юм уу үүрэгт ажлаа өөр лүү нь түлхэхийг оролдвол тэсвэрлэж үл чадна. Найз нөхөдтэйгөө нөхрийн ёсоор, дайсантайгаа дайсны ёсоор, ултай үнэнч шударга харьцана. Хэр баргийн юманд ам өгнө гэж байхгүй, хэрвээ амлавал үнэн санаанаасаа хийнэ. 

	Ило хорин настайдаа ээжийнхээ шахалтаар гэрлэжээ. Ээж нь хүүгээ цэрэгт татагдахын үед гэртээ хань болох хүн олж үлдээ гэхдээ хүүгээ цэргээс халагдаад эргэж ирэхгүй тэнээд алга болчихно гэж айсан ажээ. Яагаад гэвэл угийн дуу цөөтэй Ило хааяа дугарахдаа хоёр гурван жилийн хугацаатай Америкт очвол овоо хөлжиж ирээд арай өөрөөр амьдрах болов уу гэж хэдэн удаа эхдээ ярьсан байжээ. 

	Эхнэр авсныхаа дараа Америк гэж ярихаа больсон ч, яаж хэдэн мөнгө олоод гайгүй шиг амьдрах билээ гэж бодлогоширдог болов. Цэргийн албаны хугацаа дуусахад Софид ажиллана гэж төлөвлөж байтал нь халагдсанаас хойш хэдэн сарын дараа Балканы дайн гараад 1918 оныг хүртэл цэргийн хуаран, аян дайны талбараар тэнэж өнгөрөөжээ. Тосгонд байдаг гэртээ арай гэж эргэж ирвэл, ядарч зүдэрсэн таван ам бүлтэй айлыг толгойлох үүрэг ноогджээ. Мөнгө төгрөгийн ханш унаж амьдрал өөрчлөгдөн, юм үнэнд орж, хүний зан авир араатан шиг болж, дайнд хоосорч ядуурсан хэсэг нь ширүүсэж догшрон, шударга үнэнийг эрж баяжиж, хөлжсөн нэг нь дайны араар бусдыг шулж хөлжсөн хөрөнгөө хуруу хумсаа хугалах шахан хамгаална. Олон баячууд шинээр бий болж саятнуудын тухай яриа ч гарах болов. Хот тосгоны төвд ялангуяа галт тэрэгний буудлын хавилдаа... шинэ байшин барьцгааж, гуанз дэлгүүрүүд нээцгээнэ.

	Дайны дараахан дахин нэг хүүхэд төрсөн нь Борис билээ. Ингээд зургаан халуун ам бүлийг тэжээх болов. Энэ үед нэг кило улаан буудай арван таван лев хүрч байлаа. 

	Ямар ч олон төрлийн ажил солив доо. 1923 оны есдүгээр сарын1 явдлын үеэр коммунист гэж хэсэг хугацаагаар баривчлагдав. 1925 онд нууц байгууллага илчлэгдэв. Энэ нууц байгууллагын ажилд Ило оролцож байсан юм. Илог баривчилж, харгис цагдаагийн газарт аваачиж зодож, бусад нөхдийн нь хамт яллаж, шоронд бүтэн жил хорьсон билээ. 

	Ило гадна байдлаараа хүйтэн, хүнтэй нийлдэггүй атлаа ирээдүйн тухай мөрөөдөхдөө дуртай, амралт, оройн цагаар богинохон модон соруулаа зуучхаад ганцаардмал байдалтай, социализмын ялалт ирэх ирээдүйн тухай бодлогоширно. Тэр цагт хүмүүс атга гурилын төлөө бие биеэ нохой шиг хэмлэхгүй, бүгдээрээ цатгалан, хөдөлмөрч, сайн улс болно. Тэр цагт амьдрал ямар янзтай байх бол, тэр цагийг иртэл амьд байвал хаана байх вэ? Түүн шиг ийм улс амьдралаа яаж зохицуулсан байх вэ? гэж бодно. 

	Ило тийм харамч хахир хүн биш боловч насан туршаа гачигдаж явсан болохоор мөнгөний үнэ цэнийг сайн мэднэ. Ийм юм ав, тийм юм ав гэж хүүхдүүддээ ганц хоёр лев өгөх нь ховорхон. Эхийг өмөөрөхөд «муу зан бүү сургацгаа» гэж гүдэсхэн өгүүлнэ. Хэлсэн үгнээсээ буцна, олон дахиж давтана гэж байхгүй. Илова авгай түүнийг харж толгой сэгсрэн, 

	— Ааш авир байж байгааг нь гэж үглэнэ. 

	Харин нэг удаа, зохион байгуулалттай тэмцэл явуулахын тул хөрөнгө хэрэгтэй, үүний тул намын бүлэг мөнгө цуглуулж байна гэж Борис нь итгэмжлэн хэлэхэд, төмс худалдаж овоо мөнгө олсон Ило нэг ч үг хэлэхгүй мөнгөнийхөө хагасыг өгсөн юм.

	Хүү Борис нь цаасан мөнгийг хараад

	— Бүгдийг нь өгөх юм уу? гэж гайхахад: — Намын үйл хэрэгт энэ байтугай их хэрэгтэй гээд Ило дуу шуугүй хажуу тийшээ харсан билээ. Ило өрлөгчин, чулуучин, газар ухагч, шохойчин гэх мэтийн хамгийн хүнд хар бор ажил хийдэг ч биеийн хүчний ажил хийж чаддагаараа бахархана. Жимсний жижиг цэцэрлэгтэй хоёр бяцхан талбайд эхнэр хүүхдүүд нь ажиллацгаана. 

	Орой үдшийн цагаар бусдын адил архины мухлаг хэсэж аяга архиар хүч сэлбэх гэж явдаггүй. Харин жилдээ ганц хоёр удаа онцгой үйл явдал тохиолдоход мал болтлоо уучихна. Гол төлөв өдөржин хийсэн хүнд хүчир ажлынхаа дараа уучхаад шөнө орой болсон хойно эргэж ирээд бүгдийг нь дуудаж сэрээн босгоод зогс гэж шаардаж, гараараа хий юм самардан:

	— Хогийн ертөнц! Алив наашаа хүрээд ир! Шатаая! гэж сөөнгө хоолойгоор үе үе хашхирна. Ингэж агсамнаж дүвчигнэсээр бүрмөсөн ядарч гүйцээд, хонон өнжин нойргүй явсан хүн шиг нойронд автана. Өглөөгүүр эрүүл болчихсон босож ирэхдээ ээж, эхнэр хоёроо харахаас ичиж, архидаж согтуурсантай нь огт хамаагүй зүйл асууж байхад толгой гудайн:

	— Хэ, золиг шиг юм боллоо!.. гэнэ. Хэдийгээр сүрхий хатуу ч хүүхдүүдээ дураар нь өсгөж тэднийгээ хэзээ ч зодож байсангүй. «Хүүхдийг ухаанаар хүмүүжүүлэхээс, нударгаар хүмүүжүүлэхгүй, хүний хэлийг мал ойлгож байхад хүүхэд...» гэнэ. 

	Том хүүхдүүд нь Софид ажиллаж суурьшив. Ганцхан Борис нь тосгонд хамт сууж байв. Техникт дуртай Борис цахилгаан техникээр оролдон, зуны цагт зав чөлөөгөөрөө эмэгтэйчүүдэд туслан жижигхэн талбайд ажиллана. Сүүлийн хэдэн жилд энэ жижигхэн талбайдаа төмс тариалан бага сага илүү гарсныг нь худалдана. Жимснийхээ цэцэрлэгээс хэдэн тогоо чавга хурааж хэд гурван левээр зарна. 

	Шоронд орсон хүүхдүүд улс төрийн тэмцлийн бай болсныг мэдэж байв. Урьд өмнө үүнээс хүнд хэрэгт арван хоёр жил юм уу, хамгийн цаад тал нь насан турш хорих ял оноодог байв.

	Шүүхийн хурлын дараа гэртээ харьж ирэхэд нь эхнэр хүүхнүүд орилж уйлалдсанд — Одоо яая гэхэв, энэ бол тулалдаан. Дайсантай буудалцаж байхад нэг нь унах л болно гэж хэлжээ.

	Борист алах ял оноосноос хойш, Ило гадна байдлаараа тайван байвч дуу шуугаа дотроо хураан, нүүр нь үрчийн, нүд нь хонхойв. Хүүхдүүдээ цөмийг адилхан хайрладаг боловч зүрхнийхээ угаас Бористоо ойр дотно байжээ. Борисыгоо харахдаа залуу насандаа өөрийнхөө мөрөөдөж явсан, сэргэлэн, биеэ даасан, хянуур, улс төрийн талаар идэвхтэй байсныгаа харах шиг болно. Үнэндээ тэр үеэс хойш цаг өөрчлөгдөж ядуу залуучуудад ажиллах, урагш давших аятай нөхцөл ч зарим талаар гарсан, Борис нь ч түүний хүсэж байсан тийм хүн болов. 

	Борисыг ялласнаас хойш Ило хүн амьтангүй буланд очиж зогсон тамхи угсран татаж хамгийн бага хүүхдийнхээ тухай гүнзгий бодлогошрон зогсдог байв. Хүүгээ өрөвдөж харамсахдаа, болдог л юм бол оронд нь өөрөө баяртай очиж дүүжлүүлэхэд ч бэлэн байв. Яагаад гэвэл Борис намдаа, тэмцэлд хэрэгтэй хүн юм. Ило одоо хүүгийнхээ ажлыг үргэлжлүүлж чадах бүхнээрээ туслахад бэлэн байвч түүний намын нөхөд эрж ирсэнгүй, өөрөөс нь тусламж эрсэн ч үгүйд гомдоно. Баривчлагдсан коммунистуудын ажлыг орлох хүнийг олж уулзах гэж оролдсон боловч бүтсэнгүй. Коммунистуудыг баригдсанаас хойш тэд нар улам нууц байдалд орж тэр ч байтугай нэгэн залууг цагдаа нар баривчлахыг оролдоод чадаагүй, нөгөө залуу нь нууц байдалд орсон дуулдав. Ило түүнтэй холбоо тогтоож, нууц байр, хоолоор хангах байсан хэр нь түүнээс тусламж эрсэнгүй. Яагаад тэр вэ? Ило орой унтаж эрт босно. Сэрсэн даруйдаа босохгүй, харанхуй ханыг ширтэн хэвтэхдээ толгойдоо есөн шидийн бодол эргэлдүүлж янз бүрийн төлөвлөгөө зохионо. Заримдаа Илова авгай Борисынхоо байдлыг асууж, ядахдаа горьдлого төрүүлсэн ганц үг сонсох гэж хүсэвч гүдэсхэн зантайг нь мэдэх тул асуухаас айна. Хоёр хоногийн өмнө их болгоомжтойгоор өршөөлийн тухай ярихад — Итгэхгүй байна гэж хүйтэн хариулаад — Дорнод фронтод германчууд бут ниргүүлж, энд ард түмэн босож байхад манайхны фашистууд хүчтэй хэвээрээ байна гэж үзүүлэхийн тул нэгийг нь багалзуурдах нь мэдээж гэж тайлбарлав. 

	Энэ үг нь Илова авгайн тархин дундуур татаад авах шиг болж, гуйвж, хаалга түшин зогсохдоо «Нэгийг нь багалзуурдана...» гэж аман дотроо давтав. Энэ аймшигт үг өдөржин шөнөжин толгойноос нь салсангүй. Бусдын адил арай зөөлөн, анхааралтай хандаж болсонгүй юу! Гэвч Илова түүндээ үнэн голоосоо хайртай учир хүйтэн хөндий, дүлий дүмбэ байдлыг нь яагаад ингэж үргэлж сэтгэл зүрхнээсээ уучилдаг болохоо ч мэдэхгүй байв. 

	Хөрөнгө хогшил, гоё сайхан царай, мэдлэг боловсролын аль нь ч байгаагүй түүнд Вела2 дурлаж суугаагүй. Вела ядуухан ч тэр цагт аятайхан бүсгүй байсан билээ. Харин ээж нь ятгасаар байгаад суулгачихсан юм. Айлын ганц хүүхэд болохоор хөрөнгө хогшил нь бүхлээрээ хүүдээ ирнэ, хадам эцгээс зоволтгүй, хадам эх чинь бол сайн хүн, хэл амаа сайн ойлголцоно. Залуу эмэгтэй хүн эр хүний сэтгэлийг амархан эзэмдэж авна. Дараа нь зүү хашаа бол утас тийшээ гэдэг болно гэж хэлжээ. Велагийн эзэмдэж авсан нь тэр. Нүгэлт хар дайн болоогүй бол эрхэндээ оруулж авч болох л байлаа. Зургаан жилийн турш Вела цэрэг нөхрөө хүлээн авч үдэн мордуулав. 

	Эзгүйд нь айхтар ядарч зүдэрч байсан ч дараа нь мартацгаав. Амьд мэнд л явбал энэ ертөнцөд мартагдахгүй зовлон ховор билээ. Борисыгоо энэ зовлонд орохоос өмнө Вела сэтгэл хангалуун амьдарч байсан юм. Хөвгүүд нь өсөж сайхан хүн болцгоогоод эх эцгээ хүндэтгэж явав. Гэтэл Борисоос болж аюултай цохилтод оров. Тэр цагаас хойш Вела нойрмог юм шиг явах болов. Гаднын хүмүүсийн дэргэд, тэр ч байтугай хадам эхийнхээ дэргэд уйлж хайлж болох байсан ч тэгсэнгүй. Харин ч хүнд мөч ирэхэд зовлонгоо нууж тэднийгээ тайтгаруулдаг болов. 

	Вела өөрөө ч мэдэхгүй, Борисыг амьд мэнд үлдэнэ гэсэн оньсого мэт үл мэдэгдэх далдын зөнд автаж эхлэв. Улс төрийн асуудлыг сайн ойлгодоггүй ч гэсэн үнэнч шударга хүн гэдгийг нь мэддэг ямар нэгэн хүчирхэг хүч байна. Энэ хүч хүүг нь дүүжилж алуулахгүй... Вела ингэж горьдож яваагаа хэнд ч яриагүй боловч Найда түүнийг нь гадарлаад энгийн эмэгтэй юм шүү хөөрхий гэж өрөвдөнө. 

	Бористой уулзах талаар Найда ч гомдол мэдүүлж эхлэхэд Вела тайтгаруулан:

	— Зүгээр бэр минь! Одоо чамайг Софи руу явуулдаггүй юмаа гэхэд ирэх долоо хоногоос явуулна гэсэнд Найда түүнд нь итгэж:

	— Яг зөвшөөрөхөд нь надад захиагаар мэдэгдээрэй гэж Стояныг би гуйсан гэв. 

	Тодор Проевыг Милоновынд очихоор явсны дараа Ило зузаан пальто нөмрөн хэд дахин хашаан дотор гарав. Гал зуухны өрөөний хажуугаар гарч явахдаа эмгэний тунь муутай дуудах дууг сонсоод, хавчиг өрөөний онгорхой хаалгаар шагайв. 

	— Хүү минь, чи юу! гээд эмгэн өндийсхийгээд — Надяг, өнөөдөр явуулчхаач өнөөдөр оруулж ч магадгүй. Өдий хүртэл нэг ч уулзаагүй, нүгэл байгаа даа... оруулахгүй ч байсан хөөрхий амьтан жаахан явж сэтгэл санаагаа засаг... 

	Юу ч дуулаагүй юм шиг үг дуугаралгүй, гал тогооны өрөө шагайсан Ило

	— Бушуул! гэж эхнэрээ яаруулаад, — Тодор одоохон эргээд ирнэ, хүн хүлээлгээд юу хийх вэ... гэв. 

	Милановынхон гэж бас л баахан будилсан улс байв. Тэд Тодорыг зочдын өрөөндөө урьж гэр орныхон нь сайн эсэх хөгшчүүл нь яаж байна гэж асуух нь нэг л зовлонтой харагдана. Милан ямар ч хамаагүй яриа үүсгэх гэж оролдон ярих гэсэн юмаа мартчихаад дэмий л гутлынхаа хоншоорыг ширтэн үүлгэртэж, толгойгоо сэжлэн суув. Милана авгай зочныхоо өмнө эелдэг байх гэж тэр ч байтугай инээмсэглэхийг оролдох боловч сэтгэл дотор нь гал шатаж байгаа бололтой... Зочдын өрөөнд гурван охин нь орж ирэв. Тэдний хоёр нь нас бие гүйцэж гурав дахь нь дунд сургуульд суралцдаг ажээ. 

	Милана авгай зүдэрсэн аймтгай харцаар харж

	— Танай Ванягаас сураг чимээтэй юү? гэж асуув. 

	— Нөгөө хоёр гурван мөрөөс өөр юмгүй

	—— Манай Юрдан бидэнд бичсэн тэр үеэр үү! гэж Милана хэлээд гараа унжуулав. Милан эхнэр лүүгээ эргэж

	— Бэлэн болсон уу? гэж асуув. 

	— Одоохон гэж сая л ухаан орсон юм шиг хэлээд эргэж гарав. Юрдантай уулзах гэж Милан, авгайтайгаа, хамгийн бага охинтойгоо хамт явах гэж байв. Том эгч нар нь ганзага ачааг нь бэлтгэнэ. Миляна охиныг Софид очиж ахтайгаа уулзаж ярилцаж байх үед эгч нар нь энд хүлээхийн зовлонг эдэлж суух болно. Галт тэрэг ихэвчлэн орой ирнэ. Галт тэрэг гэрлээ гялалзуулан, хашхирч гуугласаар буудал дээр иртэл эцэг эхийнхээ царайг ямар янзтай байгааг хартлаа, охид өвчин туссан юм шиг атирч, үе үе хатсан уруулаа долоож сууна. 

	Ахтайгаа уулзах гэж байгаа Лиляна баярлавч түгшин жижигхэн зүрхийг нь бахиар хавчих шиг болно. Сэтгэлд нь аймшиг гуниг зэрэгцэн төрнө. Лиляна нэгэнт том болсон хүүхэд учраас хайрт ах нь алах ял заагдаад шоронд сууж байгаа, хэзээ ч алуулчхаж магадгүй байгааг нуухын аргагүй. Тавдугаар ангид байхдаа, Васил Левскийг3 баривчилж хорьж байгаад дүүжилсэн тухай уншсан билээ. Тэгээд чиг Левскийн тухай гүнзгий сэтгэгдэл үлдсэн юм. 

	Одоо ийм юм давтагдана гэхэд итгэхийн аргагүй. Бүр жаран дөрвөн жилийн өмнө оросууд Болгарыг Туркийн дарлалаас чөлөөлснөөс хойш, Болгар орон эрх чөлөөтэй болсон юм. Хүн бүхэн өөрийн сайн сайхан амьдралын төлөө чөлөөтэй ажиллаж тэмцэж болно гэж Лиляна бодно. Гэтэл одоо чөлөөтэй Болгарын тухай бодож явдаг нь будилж орхив. Болгарын шүүх хайртай ахыг нь алах ялаар шүүжээ. Яагаад? Манай чөлөөлөгчдийн эсрэг дайн хийж, манай нутагт орж ирсэн германчуудын эсрэг тэмцлээ гэж... Ахын нь зөв үү? Зөв! Тэгвэл яагаад түүнийг хорьж алах гэж байна вэ? Иймээс Лиляна цоо шинээр бодох боллоо. 

	Одоогийн төр барьж байгаа хүмүүс дотор муу болгарууд бас байна. Тэд германчуудад тусалж, ахад нь алах ял оноосон фашистууд юм. 

	Лиляна урьд өмнө Фашистуудын тухай сонссон боловч яг сайн ойлгохгүй байв. Ах нь тосгоны зарим хүнийг фашист гэж нэрлэж байлаа. Харин яахлаараа фашист байдгийг ойлгохгүй байлаа. Гэсэн ч ахаасаа фашистууд муухай хорон санаатай гэдгийг мэдэж авсан юм. Фашистууд гэж зааж байгаа хүмүүсийг таньдаг зарим нь хамаатан садны, зарим нь айлын хүмүүс байв. Тэд тиймээс муу хүмүүс баймгүй санагдана. Тэгтэл ах нь яагаад тэгж нэрлэж байв?

	Харин одоо Лиляна германчуудад тусалдаг энэ хүмүүс бол аргагүй муу хүмүүс, фашистууд мөн юм гэдгийг бүрэн ойлгоно. 

	Хэдэн сарын турш гэр оронд нь зовлон тарьсан фашистуудыг, Лиляна байдаг хүч чадлаараа харааж зүхэх боллоо. Гэрийнхэн нь нэг л аймшигт мэдээ ирнэ гэж байнга хүлээнэ. 

	Лиляна ч бас үргэлж зовж аймшигт мэдээг зүрх түгшин хүлээнэ. Аймшигт зүйл болоход гэр орныхон нь түүнийг бага хүүхэд гээд хэлдэггүйг Лиляна мэднэ. Харин одоо жижигхэн хүүхэд биш учраас томчуудыгаа дургүйцэн харна. Тэднээс олон зүйлийг тодруулан асуух хүсэлтэй байвч загнах болов уу гэж айна. Жишээ нь эцэг эх нь байнга гасалж, Борис Митовскийг дандаа буруутгаж, зүхэхийн учрыг ойлгохгүй байв. Эцэг нь, Юрданыг сүйд хийсний бурууг түүнд тохооно! Гэтэл Борис Митовский яагаад өөрөө ч алах ял заагдав аа? Тэр чинь коммунист болохоос фашист биш биз дээ? Ах нь алагдах ял заагдсаны буруутай нь фашистууд биш гэж үү? Ээж нь, Юрданыг, Бористой нөхөрлөөгүй бол хэрвээ эцэг эхийнхээ үгийг дуулж байсан бол одоо чөлөөтэй явах байхгүй юу гэнэ. Гэтэл Иван Проев бас яагаад алах ял заагдав? Иймэрхүү олон үзүүртэй бодол Лилянагийн сэтгэлийг зовооно. 

	Эхний үед маш хэцүү байв. Ээж нь байнга уйлдаг байснаа, хожимдоо жаахан тайвширч эхлэв. Гэвч үе үе хангинатал санаа алдаж, арга тасарсан янзтай толгойгоо сэжлэн, заримдаа үсээ зулгаах нь Лилянад бүр ч бэрх байв. Эцэг нь өршөөлийн тухай ярихад гэр орныхон сэргэж ирнэ. Гэсэн ч түр зуурын тайвшрал ажээ. Учир нь эргэлт оруулахад бэлтгэж гэр орондоо байгаа бага сага идэж уух юмаа цуглуулж байхдаа түүний амьд мэнд эсэхийг хэн ч үл мэднэ. 

	Эцэг эх, эгч нарын нь цаг үргэлжийн айдас охинд нөлөөлж бүх биеийг нь эзэмдэж авчээ. Түүнээс болоод турж, царай алдан, гунигтай харцаар ширтэнэ. Тэр охин, насандаа ахдахаар хянамгай, бодлогоширсон хүн болж байв. Гудамжинд гарч тоглохоо ч бараг болив. Ингэж явах үед нь фашистууд ахыг нь сүйд хийчих юм шиг санагдана. Лиляна хичээлээ арай гэж хийнэ. Номоо үзэж суухад мартагдашгүй хайрт ах бодогдсоор байдаг тул үсэг нь жирэлзээд байна. Сургууль дээрээ хамгийн сайн ойтой нь гэж хэлэгддэг Лиляна, одоо хоёр хуудас уншсан ч нэг ч үг толгойд нь тогтохгүй болжээ. Хоол унднаас гарч арай гэж хүчээр хооллодог болов. Ээж нь «хоолоо ид, битгий тамшаалаад суу» гэж загнана. Хичээлээсээ харьж ирэхдээ ганцаараа өрөөндөө суугаад уншиж байгаа дүр үзүүлэвч үнэндээ алах ял заагдсан хүмүүсийн тухай л бодож суудаг, шоронд байгаа хүмүүсийн амьдралыг боддог болов.

	Нэг өдөр ахыгаа эргэхээр очиход нь түүнийг оруулсангүй. Харин зөндөө гуйж байж арай гэж хоол хүнсний зүйл оруулахыг зөвшөөрүүлжээ. Тэгэхэд л анх удаагаа шорон гэж юу болохыг үзсэн билээ. Өндөр чулуун хана, өнцөг бүрд нь босгосон манааны шовгоруудыг хараад гайхав. Ганцаараа сууж байхдаа, урьд нь уншсан нэг номд, «төмөр тор татсан жижигхэн цонхоор гэгээ тусах төдий...» гэсэн зураг сэтгэлд нь бууж, үймрэн чимээгүйхэн уйлна. 

	Ах нь шоронд орохоосоо өмнө жирийн нэгэн тосгоны хархүү байв. Бусад залуусын адил охидтой тоглоом наадам хийж гэр орныхныхоо адилаар ажил хийж амь зууж явав. Тэр үед Лилянад жирийн нэгэн ах л байлаа. Харин баривчлагдсанаас нь хойш тэдний тухай, түүний тухай хавь ойроороо ярилцах болов. Яллагдсан хүмүүсийн тухай сонинд ч бичив. Энэхүү тосгоны жирийн тэр залуу, урьд өмнө төрсөн ах аа гэж хайрлаж байсан энэ хүн Лилянад ер бусын чухал хүн болов. Алах ял заагдсан болохоор лав тэдэнд аюултай, лав Левский шиг биз гэж бодов. 

	Гэртээ байх үед нь хамгийн аймшигтай ажил хийж байхад нь ямар ч сэжиг аваагүйгээ гайхна... Хоног хугацаа өнгөрөх тутам баривчлагдсан хүмүүсийн нэр хүнд улам өснө. Тосгонд бас олон коммунистууд үлдсэн гэж ярилцацгаах боловч тэднээс нэгийг ч баривчилсангүй. Гэтэл ахыг нь баривчлаад зогсоогүй, алах ял заасан болохоор хамгийн чухал хүмүүсийн нэг байснаас гарцаагүй. Лиляна ганцаараа олон зүйлийг тайлбарлаж чадахгүй байсан учир томчуудын яриан дотроос хамгийн сонирхолтойг нь олж сонсох гэж хичээнэ. Охиныхоо ухаалаг, хянамгайг мэдэх эцэг эх дэргэд нь улс төрийн яриа ярилцана. Гэсэн ч заримдаа шивгэнэлцэх удаа бий. Түүний сонирхож байгаа хамгийн сонирхолтой зүйлийг ярилцах шиг болоход Лиляна юм олж дуулах сан гэж оролдоно. Гэр оронд нь Зөвлөлт, Германы дайны тухай л байнга ярилцана. Эцэг нь улаан армийн давшилтыг тогтмол ажиглаж, улам хүчтэй давшиж эхэлбэл Юрданы амь нас аврагдана гэж ярина. Байлдаан сунжирч эхэлбэл... Эцэг нь энэ үгээ дуусгалгүй гайхаш тасран гараараа зангахад, юу болохыг нь цөм ойлгоцгооно. Лиляна, Дорнод фронтын газрын зураг худалдаж авав. Одоо хамгийн том тулалдаан Сталинградын дэргэд болж байна. Сонин хэвлэл ч ганцхан энэ талаар бичицгээнэ. Лиляна, ижил мөрний баруун эрэгдэх жижигхэн цэгийг харж, Сталинград л унавал ахын минь амь насанд аюул учрах юм гэж бодно. Харин унахгүй бол ахын нь байдал сайжирна. Өдрөөс өдөрт улам тэсвэр алдана. Яагаад улаан арми хурдан давшихгүй байна вэ? Лиляна бүхэл фронтын шугамыг зурчхаад, хэрвээ германчууд Каспийн тэнгис хүрвэл тун ч муу юм болно гэж дотроо бодно. Фронтоос Астрахань хүртэл хэчнээн километр болохыг яг мэднэ. 

	Гитлерийн цэрэг, дарга, засмал зам, галт тэргээр явж өнгөрөхөд нь Лиляна тэсвэрлэшгүй үзэн ядна. Тэдний өстөн, аз жаргалыг минь балласан дайснууд гэж занана. Германчуудын амжилтын тухай сонин хэвлэлд бичих болгонд хумсаа алгандаа шигдтэл атгаж дэмий гийнана. 

	Хаалганы дэргэд, гудамжинд сургууль дээрээ хүмүүсийн яриаг чагнаж хэн нь германы ялалтад баярлаж байгааг сэтгэлдээ сэмхэн тэмдэглэн авна. Энэ амжилтад баярласан болгоныг дайснаа гэж үзнэ. 

	Нэг өдөр, сургууль дээр болсон цуглаан дээр хотын дарга ирээд Зөвлөлт Холбоот Улсыг германчууд хэрхэн ялж байгаа тухай ярьснаас хойш түүнийг хүн гэж тоомсорлохоо больжээ. Ийм үг хэлсний нь дараа, минчийж улайсан, сэтгэл хангалуун инээмсэглэсэн царайг нь харахаас бөөлжис цутгана, дайралдах болгондоо үзэн ядсан харцаар харна. Ахыг минь ялласан гол буруутны нэг гэж бодно. 

	Өөр болоод байгааг нь ээж ажиглавч охиноо гэх зав муутай явна. Лиляна улам дүнсгэр дуу шуугүй болов. Том эгч нарынхаа яриаг чадамгай сонсож, бүх нууцыг нь мэдэж авсан ч тэдний өмнө нэг ч үг үл дуугарна. Эгч нартаа гагцхүү дорнод фронтын байдлаас мэдсэн зүйлээ, хэн нь германчуудыг талархаж, хэн нь зүхэж байсан, хар лам Тодор сүмд юу хэлсэн тухай итгэлтэйеэ ярина. 

	Энэ өглөө Софи руу явах бэлтгэл хийхэд Лиляна хамгийн түрүүн бэлэн болов. Лиляна зочдын өрөөний хананд чихээ нааж Проев гуай эцэг хоёрынхоо яриаг бүгдийг сайн сонсов. 

	— Гүйцээ, болж. Бүслээд авсан байна гэж Тодор хэлнэ. 

	— Бүслээд авсан? гэж эцэг нь баяртай өгүүлэвч бас л итгэл муутай байгаа бололтой. 

	— Агроном хэлсэн. Радио сонссон гэнэ...

	— Манайхан амжих байгаа? гэж Милан ганцхан надад л хэлчих гэсэн янзтай бөхийгөөд итгэмжлэн асуув. 

	— Амжихгүй яах вэ! Чагнаж бай! гэж Тодор төгс найдвартай хэлээд мөрөн дээр нь гараа тавив. Миланы бүх бие зарсхийх шиг болов. Тодор үргэлжлүүлэн

	— Улаан армид тэднийг үнс шиг хийсгэх хүч бий... гэсэнд Тодор гэнэт сэрсэн юм шиг

	— Галт тэрэгнээс хожимдох нь байна гээд ухасхийж босов. 

	Милан цагаа хараад уруулаа мурьсхийлгээд энэ хамаагүй гэсэн юм шиг

	— Амжина гээд яаралгүйхэн гараа зангаснаа

	— Чи манайхан амжина гэнэ ээ!? Хүчирхэг гэнэ ээ? гэхэд нь

	— Аугаа их хүч, ер бусын хүчтэй! гэж Тодор улам дэвэргэв. 

	Миланы царайд дахиад л тайван бус эргэлзсэн байдал илрэв. 

	— Тэгвэл яагаад, тэгж хол ухарсан юм бэ? гэж харамсаж зовсон байдлаар асуув. 

	— Ухаан гаргаж ухраа биз гээд Тодор инээмсэглэснээ — Ухрах яах вэ, Зөвлөлт Холбоот Улс гэдэг чинь далай шиг уудам нутагтай улс байхгүй юу! Германчууд ялж байна гэж санаад л тосонд живж байгаа юм шиг явчихлаа.

	— Ах нарын ялалтад би бүрэн итгэж байна гээд Милан гараа дэлгэн, — Харин яагаад тэгж их газар өгсөн юм бол доо. Хил дээрээ л янзалчихсан бол одоо өөр байх биз гээд бодлогошров. 

	Тодор түүний зовлонг ойлгож

	— Тиймээ энд ч гэсэн шал өөр байх байсан юм гэж хэлэв. 

	— Манайхны энэ новшнууд ч ингэж толгойгоо өндийлгөхгүй, хүүхдүүд маань ч ийм зовлонд унахгүй байсан юм гэж Милан нэмж ярив. 

	Хүүхдүүдийн тухай яриа болоход, Тодор далаа хавчиж гараа дэлгэснээ өөр юу ч хэлсэнгүй. Юу ч гэх вэ? Ухарч л орхиж тэгэх л хэрэгтэй байж.

	Гэвч энэхүү айхавтар ухралт л Миланыг зовоов. Түүний сэтгэлийн гүнд ямар нэгэн түгшүүртэй эргэлзэл төрсөөр байв. Сонин хэвлэлээр сүржигнээд байгаа германчуудын нууц зэвсэг түүнийг түгшүүлнэ. Хэн мэдэх вэ, зальхай улсууд ямар нэг аюултай зэвсэг гаргаад ирэх вий гэж Милан айна. Гитлерчүүд, Зөвлөлтөд халдсан анхны үед Милан тэр алс газар байлдаж л байг, миний овоохойг л шатаачихгүй бол боллоо гэж бодоод огт санаа зовсонгүй. Зуу шахам га газрын эдлэнтэй түүн шиг чадвартай, тариачин хүнд үүнээс өөр байр суурь баримтлахын хэрэггүй гэж бодно. Гэхдээ оросууд, манай чөлөөлөгчид ялаасай гэж дотроо хүснэ. Ер нь алс газар болж байгаа дайн түүнд огт хамаагүй юм шиг санагдана. Тэгээд ч Юрданыг баривчлагдах хүртэл санаа амар амьдарч явав. Гэтэл энэ баривчилга түүнийг гэгээн өдрөөр аянга ниргэсэн юм шиг болгов. 

	Хүүхдүүдээ сайн мэднэ. Хүүхдүүд нь түүний зөвшөөрөлгүй нэг ч алхахгүй гэж сохроор санаж явлаа. Юрданыг бүр цэрэгт байхад нь коммунистууд элсүүлж авсан, хоёр жилийн өмнөөс ажилчны намд гишүүнээр явж байгааг нь сая л шүүх хурлын үеэр мэдэж авчээ. Борис Митовский түүнийг нууц ажилд татаж оруулжээ. Прокурорын үгнээс үзэхэд тосгонд нууц бүлгэм байгуулж хорлон сүйтгэх ажиллагаа явуулах ажлын эхийг Борис Юрдан хоёр үүсгэжээ. Тэднийг баривчилсны эхний үед, Милан, энэ бол жирийн бага сага зөрчлийн төлөө баривчилга цагдаагийн газар жаахан айлгаж байгаад л суллах биз гэж бодов. Хожим нь нэлээд яггүй ажилд холбогдсон болохыг мэдсэн ч, шүүх тэднийг хүүхдүүдийн хийсэн ажил гэсхийгээд л өнгөрөөчих байх гэж найдлаа. Гэтэл хүү нь баривчлагдаад бүтэн долоо хоног өнгөрсөн боловч цагдаагийн газраас чимээ сураг байхгүй болохоор сандарлаа. Гэхдээ муу ёрлосонгүй, хүүхдүүд алдаж орхисон биз гурав дөрвөн жилээр л шийтгэх байх гэж бодож явав. 

	Гэтэл ганц хүү нь баригдаад, өмгөөлөгч эрж эхлэх үедээ л ямар хүнд хэрэгт тулгагдсаныг нь мэджээ. Энэ үнэхээр хүнд цохилт болов. 

	Амьдралын жирийн замаас нь гажуулсан энэ явдлын эхэнд тэвдэж агадан арчаагүй байдалд унав. Гэвч Ило, Тодор нартай уулзаж байсан байнгын уулзалт, нэгэн өмгөөлөгчийн ярианаас жаахан сэхээрч иржээ. Хүүгийн нь хувь заяа сайн өмгөөлөгчөөс илүү, Дорнод фронтын байдлаас хамаарахыг мэдэж авчээ. Милан улс төрийн үйл явдлыг сонирхож сонин уншиж, фронтын мэдээг сонирхох болов. Гитлерийн цэргийн ялалтын тухай сонинд шуугиан тарьсан том том гарчгууд тархий нь эргүүлэвч үнэн байдалтай харьцуулж эхлэв. Сонин хэвлэл тун ч болгоомжгүй, илтээр худал цуурхаж байгаад гайхал төрнө. Дорнод фронт дээр германчуудын олсон амжилтын тухай сонин хэвлэлд шуугиан тарих нь хоосон магтаалтай адилхан байв. Гитлер, баяр ёслолын байдалтай Ленинградад орлоо гэж зарласан боловч босгонд нь тулаад гацаж орхив. 

	Кремлийн ордны оройг Гитлерийн цэрэг харж байна гэж дэлхий дахинаар зарлавч хоншоороо тас цохиулж буцав. Сталинград уналаа гэж тангараглан байвч, өдий хүртэл тэссээр байв. Түүний армийн түрэлтийг няцаах ямар ч хүч байхгүй гэж зарласан боловч одоо бүслэгдчихээд байна. Дэлхийн нэгдүгээр дайны үеэс, германы цэрэг туршлагатай, тайван тулалдаж чаддаг, сайн бэлтгэлтэй гэж Милан мэддэг байлаа. Харин тэр үед герман цэрэг түүнд үхэр шиг тэнэг санагдсан байв. Учир нь тэд маш шургуу байлддаг боловч ямар ч ухамсар байсангүй. Тэд зогсоо зайгүй хар муйхраар эсэргүүцсээр байгаад бүгдийг нь толгой дараалан устгадаг байлаа. Миланы бодлоор бол тэд ухаалаг давшиж ч чаддаггүй, ухарч ч чаддаггүй ажээ. Нэгдүгээр дайнд тэд баахан зовлон тариад эцэст нь ялагдсан улс. Энэ удаа ч гэсэн мөн л тэр замаараа явцгааж байна. Миланы бодлоор бол Зөвлөлт улсад довтолсон явдал нь өөрсдийгөө авсаллаа гэсэн үг ажээ. Зөвлөлт улс германчуудыг хэзээ ч босохгүй болтол нь цохино. Эсвэл хоёр тал сульдаж доройтон Англи Америкчуудын идэш олз болох юм биш байгаа? гэж зовно. 

	Хэчнээн ч анхааралтай ажигламтгай байлаа ч германчуудын ялалтыг цуурхсан сонин хэвлэлд итгэхгүй байлаа ч, Зөвлөлт улс санасанд нь хүрэхээр хүчирхэг биш юм байна гэж дотроо айна. Нэг удаа Ило Митовскийгээс, дорнод фронт дээрх германы ялалт чамайг айлгахгүй байна уу гэж асуухад Ило шийдвэртэй толгой сэгсрэн, — Гэнэт дайрсан үед нь айж байлаа. Харин одоо айх юм алга, Зөвлөлт Холбоот Улс ялна гэж хатуу өгүүлсэн билээ. 

	Энэ хариу Миланы санаанд нийлсэн учир үг сөргөсөнгүй. 

	— Ялна гэж хэлэхэд ч амархан, харин яаж ялах вэ? гэж асуухад Ило юу ч хариулсангүй. Зөвлөлтийн хүчинд итгэсэн гүнзгий итгэл түүний сэтгэлд лавтай шингэсэн байв. Гагцхүү итгэлээр ялах гэж үү?

	Милан өөрийгөө гадаад улс төр ойлгодог хүн гэж бодно. Гэвч улаан арми тэгж сүрхий ухарсныхаа дараа бүх фронтоор хүчтэй давшилт хийнэ гэж итгэхгүй байлаа. Гэтэл Сталинградын бүслэлт түүнийг бүр гайхуулж бишрүүлэв. Бүслэгдсэн армийг устгачихвал германчууд дахиад өндийж чадахгүй нь лав. 

	Милан, дотоод гадаад байдалд дүгнэлт хийж үзээд, Юрданыг дүүжлэх байсан бол ялын тогтоолд заасан хугацаа дуусмагц ёсоор гүйцэтгэх байсан. Гэтэл хэдэн сар өнгөрөөд байхад хориостой л байна, бас л учиртай гэж бодно. 

	Шүүхийн хурал болсны дараах хэдэн хоногт Милан өдөр бүр муу мэдээ хүлээсээр үс нь цайж, тураад, царай алдав. Эцэстээ жаахан тайвширч, «аз байдаг сан» гэж нууцгай баярлана. Одоо Сталинградын дэргэд германы цэрэг бүслэгдсэн гэж дуулаад бүр ч тайвшрав. Улаан армийн ийм ялалтын дараа хөвгүүд маань аврагдана. 

	Нааш цааш холхих зуураа эхнэр нь тэдний яриаг хэдэн удаа чагнав. Юрданыг яллагдахаас өмнө улс төрийн асуудлыг огт сонирхдоггүй байлаа. Харин одоо Сталинград гэж дуулмагцаа нүд нь бүлтийнэ. Оросууд, германчуудыг бүсэлчихжээ. Түүний хувьд энэ бол хүү нь бас аврагдлаа гэсэн үг. Орой унтахаар хэвтэхдээ Милан чадлынхаа хэрээр улс төрийн байдал, фронтын сониныг ярьж өгнө. Нөхрөө ухаалаг сэргэлэн гэж үнэлээд ярьсан зүйлийн үнэнд нь өчүүхэн ч эргэлзэхгүй итгэнэ. Хар ламын сүмд уншдаг номлолыг хэн бичсэн юм бэ гэж асуудаггүйтэй адил нөхрийнхөө маш нарийн баримттай тодорхой мэдээг хаанаас мэдээв гэж хэзээ ч асууж байсангүй. Ганцхан зүйлийг мөрөөдөж ганцхан зүйлд мөргөж, хүү минь л өршөөгдөөсэй, амьд мэнд л үлдвэл хэдэн жил шоронд хэвтэж байсан ч хамаагүй. Тэгвэл Юрданыг баривчлагдахаас өмнөх шиг тийм баясгалантай тайван үе гэр оронд минь да-

	 

	...

	 

	хан зүйлд мөргөж, хүү минь л өршөөгдөөсэй, амьд дуулна... гэж бодно. 

	Том охин нь бүгд бэлэн, явах цаг боллоо гэв. Ээж нь ч гарахад бэлэн болжээ. 

	— Цаг болоо юу? гээд Милан цагаа харан, — Өө тэгж гэв. Зочин ч босов. 

	— Би хурдлахгүй бол болохгүй нь, замдаа ачаа авна гэж хэлэв.

	— Тэр ачааг чинь авч амжина. Буудал энүүхэнд байна. Очиж цөхөөд байх юу байх вэ гэж Милан түүнийг тайвшруулав. 

	Сагс шуудай барих нь барьж үүрэхийг нь үүрсэн улсууд хаалгаар гарч ирэв. Гадаа бас нам гүм хэвээр. Тосгон гүн нойронд дарагджээ. Тэд гудамжны баруун талыг барин, хааяа хааяа бие биедээ тээглэн болгоомжтой явцгаав. Нэг газар хөл дороос нь муур босон харайж, цаашханаа явсан чинь идээшилж байсан хар морийг золтой л мөргөчихсөнгүй.

	Галт тэрэгний буудлын тэнд, нааш цааш вагон түлхэж байгаа бух тэрэг, аахилан үе үе огцом хашхиран нойрмог харанхуйг цочооно. Гудамжны цаад үзүүрт жижигхэн талбай харагдав. Энэ талбайн захаас цахилгаан гэрэлтэй болов. Тосгоноос доош керосин дэнлүүний гэгээ сүүдийнэ. Тосгоны захиргааны өмнөх талбай дээрх хоёр том царс мод чийдэнгийн гэрэлд сүглийнэ. Засмал замаар сүүх тэрэг түжигнэн өнгөрөв. Буудал руу хурдан очих цаг болсон байна. Тэд Илогийнхны дэргэдүүр өнгөрөхөд, Ило, Найда хоёр тосож гарч ирээд хамт жаахан явалцав. Ач хүү, эмгэн хоёрыг харах гэж Вела үлджээ. Салж явахын үед Найда тэсэлгүй мэгшин уйлав. Ило нөгөө л дүнсгэр байдлаараа дув дуугүй явснаа

	— Галт тэрэг хэдэн цагт хөдлөх вэ? гэснээс өөр зүйл хэлсэнгүй.

	— Яг дөрвөн цагт! гэж Тодор хариу хэлээд ачаагаа авахаар жижиг муруй гудамж руу оров. Хашааны хаалган дээр Цеко өвгөн, Дара эмгэн, Куна гурав аль хэдийнээс тэднийг хүлээж зогсоод галт тэрэгнээс хожимдох нь гэж уцаарлав.

	Удалгүй тэд засмал замыг хөндлөн гарч галт тэрэгний буудал руу дуу шуугүй явцгаав. Цахилгаан дэнлүүний гэрэл туссан газраар хурдан явахад амар байлаа. 

	 

	 

	Бие засах газар хүртэл богинохон зугаалга, оройн тооллогын дараа шоронгийн урт хонгил аажмаар чимээгүй болно. Түгшүүртэй нам гүм эхэлнэ. Хаа нэгтэй жижигхэн өрөөнүүдээс гарсан цохилт юм уу, хашхираан энэхүү нам гүмийг цочооно. Шивгэнэх яриа аажмаар татарч зөвхөн «дугуйны» орчимд явах хүний алхаа бүх хонгилыг цуурайтуулна. 

	Асар том саарал байшин нойрмоглосон мэт дүнсийнэ. Унтаж байгаа хонгилууд хүрхрэн хөггүй эвгүй дуу гарах нь, хүчирхэг, өршөөлгүй гараар багалзуурдуулан амь тэмцэх хүмүүсийнх шиг санагдана. 

	Наймдугаар хэсгийнх буюу «үхэх үйлтний хэсэг» гэж нэрлэдэг хонгил бусдаасаа арай л чимээ багатай байх шиг. Шоронгийн хамгийн зүүн жигүүрт орших энэ давхрын хонгилын харуулдсан модон хашлага хүртэл арай л дүнсгэр аймшигтай байна. Дөрвөн давхрын шатнаас алуулах ялтан амиа хорлож үсрэх вий гэж хамгаалан энэ өндөр хашлагыг босгосон билээ. Аймшигтай хүлээх зовлонгоос ангижрах гэсэн буюу албан ёсоор цаазлуулах дүрмийг зөрчих гэсэн санаатай хоригдлууд гарч болох юм. 

	Шоронгийн захиргаа хамгаалах арга хэмжээ авч нэгдүгээр давхрын дээр бүдүүн олсон тор татсан нь цус сорогч асар том аалзны торыг санагдуулна. Амиа хорлогч сүүлчийн давхраас үсэрлээ ч тор дээр унахаас хэтрэхгүй. Шүүхийнхний хэлээр ямар ч тохиолдолд «өөрөө аминаасаа хагацах» боломжгүй юм.

	«Үхэх үйлтний» амины төлөө шоронгийн удирдлагууд сэргийлж зориудын өөр арга хэмжээнүүд авч байв. Цаазлуулах ял заагдсан хүн гар дороо аминдаа хор хүргэчихмээр ямар ч зүйлийг байлгаж үл болно. Шоронд хорихоос өмнө харгалзагч бүсийг нь тайлж эвхмэл хутга, хэрчиж огтлох хэрэгсэл, боомилж болох зүйлүүдийг хурааж авчээ. Тэдний өрөөнд ор ч тавихгүй. Нүцгэн цементэн шалан дээр сүрлээр сүлжсэн дэвсгэр хаяна. Хорих өрөө нэг янзын, уйтгартай хоосон байна. 

	Шүүхийн хурлын дараа наймдугаар хэсгийн хойд талын ийм хоосон, хүйтэн цементэн шалтай өрөөнд Юрдан Миланов, Борис Митовски, Иван Тодров нарыг хорив. Тэднийг «дугуйны» ойролцоох тэгш дугаартай гурван өрөөнд хорьсон тул «дугуйны» хавьцаа гарах хөнгөн алхаа хүртэл цуурай татуулан сэжигтэй санагдан зүрхийг нь түгшүүлнэ. Алах ял заагдсан хүмүүсийг тусгаарлан хорих дүрэмтэй байтал сүүлийн үед цэргийн шүүх, иргэний шүүх хэтрүүлэн ажилласны уршгаар наймдугаар хэсгийн хорих өрөөнүүд бүхэлдээ хоригдлоор дүүрчээ. Алах ял заагдсан хүмүүсийг мөн хэсгийн талын баруун талаас залгадаг долоодугаар хэсгийн зарим өрөөнд байрлуулав. Урьд нь эдгээрт нэлээд хүнд хэрэгтэй улс төрийн хоригдлуудыг хорих буюу тусгаарладаг байв. 

	Хоригдлууд багтаж ядаад өрөөнийхөө уртааш бус өргөөш нь хэвтэцгээнэ. Эгнэн хэвтсэн хоригдлуудаас нэг нь хаалга руу очих хэрэг гарвал хэвтэж байгаа нөхдөө гишгэчихгүй гэж тун ч болгоомжтой явах хэрэг гарна. Баривчлагдсан хүмүүс хэвтээд эргэх ч зайгүй болно. Чилсэн нурууныхаа хөшөөг гаргах гэж бүтэн цагаар ч хамаагүй хананд наалдан зогсоно. Энэ үед хажууд нь хэвтэж байсан хүн нойрон дундаа санамсаргүй орыг нь эзэлж авна. 

	«Үхэх үйлтний» хэсэгт нарийн дэг журам сахина. Тэдэнд сард нэг удаа уулзах зөвшөөрөл олгодог, хэрвээ прокурор зав зайгүй юм уу, ааш муутай байвал удаашруулах буюу хойшлуулна. Сард мөн нэг удаа хүнсний зүйл оруулахыг зөвшөөрнө. Гэвч шоронгийн даргын шийдвэрээр буюу ихэнхдээ аль нэгэн харгалзагчдын зөвшөөрлөөр бараг долоо хоног тутамд юм уу, доор хаяж хоёр долоо хоногт нэг удаа хүнсний зүйл хүлээж авна. Харин захидал явуулах буюу хүлээж авахыг сард ганцхан удаа зөвшөөрнө. 

	Гэвч захидал олон удаа бичнэ. Тэрийг нь шоронгоос гарах хоригдлууд нууцаар зөөнө. Шоронгоос нууцаар захидал авч гарна гэдэг осолтой, чөлөөтэй цаг ихтэй хоригдлууд гадаад ертөнцтэй холбоо барих янз янзын арга бодож олцгооно. 

	«Үхэх үйлтнүүд» нь бусад хоригдолтой ч уулзах боломжгүй. Тэднийг үдийн өмнө хойно нэг тусгай газар салхинд гаргана. Мөрөөдөл болсон тэдэндээ жаргалтай энүүхэн үед Юрдан, Борис, Иван гурав хальт уулзахдаа утга төгс гүнзгий харцаар бие биесээ харж, удаан хугацаанд бодож хуралдуулсан бодлоо хэд гурван үгээр солилцож авна. Шинээр ирсэн «үхэх» гуравт харгалзагчдын харьцаа гэнэт сайжирсан нь гайхал төрүүлэв. Сэтгэлгүй бүдүүлэг харьцаанд гүнзгий мэргэжсэн ч гэсэн тэдэнд арай л анхааралтай хандана. Георгиевийн өдөрт4 зориулж төхөөрөхөөр зэхсэн хурга шиг тэднийг халамжилж байна уу даа гэж Юрдан дотроо бодно. Харгалзагч нар үнэндээ тэднээс айж байв. Цаазалсны дараа цаг ямар болохыг хэн мэдэх вэ. Тэгээд ч үхэх ялтангуудаас өөрсдөөс нь ч айна. Ийм аймшигтай, зовлонтой байдлаас нэгмөсөн хагацахаар нэг нь зориг шийдэж ч болно шүү дээ. Тэр ч байтугай тэдэнд хоол өгөхдөө хүртэл их анхааралтай бүр ёслолын байдалтай өгнө. Харгалзагч, хоол зөөгч хоёр хаалга хяхтнуулан орж ирээд ганц халбага шөл өгөхдөө «Тэртэй тэргүй л нөгөө ертөнцөд явахаас хойш хоол дэмий үрээд яах нь вэ дээ...» гэж хэлэх мэт харна. Нэг л янзаар явагддаг оройн тооллого тэдэнд ялимгүй ч болсон зугаа болно. Өршөөл үзүүлэх хугацаа дуусахад, гурван өөр өрөөнд хоригдсон «үхэх үйлтэн» гурав цааз хүлээж анх удаагаа зовцгооно. Буудан алахаар ял заагдсан хүмүүс, яг ямар үед буу тулган авч явахыг үл мэднэ. Тэднийг «уулзуулах», «лавлах» эсвэл өөр шоронд «шилжүүлэх» нэрийн дор авч явна. Тэд ямар зүйл «лавлах» гэж дуудаж байгааг сайн мэдэх учир явахдаа нөхөдтэйгөө салах ёс гүйцэтгэж амжина. Энэ мөч дүрслэхийн аргагүй аймшигтай үе болно. Амьд үлдсэн нөхөд нь буудуулах нөхдөдөө үнэнч байх, үйл хэргийг үргэлжлүүлэх тангараг өргөн янз янзын хоолойгоор хашхиран шоронгийн тасалгааны хаалгыг модон улавчаараа дэлдэцгээхэд чулуу төмрөөр гагнаастай энэ асар том саарал байшин доргин чичирнэ. 

	Дүүжилж алах ял заагдсан хүмүүсийн хувьд арай өөр. Тэднийг шөнө дундын үед аль болохоор чимээ шуугиан гаргахгүйн тулд гарыг нь хүлж амыг нь боогоод чирч гаргана. Дүүжлүүлэх тавилантуудаас нэг нь эсэргүүцэл үзүүлбэл хүчтэй цохиж муужруулаад авч явна.

	Дүүжлүүлэх ялтангууд гэнэт авч гарахаас айж шөнө дундыг өнгөртөл сэрүүн байцгаана. Гэвч байнга сэтгэлийн хүнд дарамтад байсаар туйлдаж гүйцээд нойронд автан унтчихаад өглөө болоход гэнэт сэрэн, амьд мэнд үлдсэндээ итгэж ядан удаан хугацаагаар нүдээ нухалцгаана. 

	Юрдан, Борис, Иван гурав бүр баривчилгаанд байх үедээ энэ журмыг мэдэх болсон учир өршөөл үзүүлэх хугацаа дуусаж алах ялыг баталсан анхны шөнө үүр цайтал сэрүүн байцгаасан билээ. Ядарч туйлдсан, сэтгэлээр унасан тэд айсан, улайсан нүдээр анхныхаа өглөөтэй золгож, дараачийн аймшигт шөнийг хүлээцгээсэн юм. Дахиад дараачийн өглөөтэй амьд золгох болов уу? Шоронгийн өрөөний өчүүхэн цонхоор тусах сайхан туяаг дахин харж баярлах болов уу?...Тэдний нөхөд өөрснөө алах ялаар заагдсан ч гэсэн сэтгэл санааг нь засах гэж хүлээх энэ аймшигт ямар нэг хэмжээгээр дасжээ. Тэгээд ч хоригдлуудын эв нэгдэл, зарим хүмүүсийн зоригтой, хөгжилтэй байдал нь коммунизмын ялалтын төлөө төгс итгэл нь шоронгийн өрөөнүүдэд онцгой байдлыг бий болгож байв. Энд гутрахыг үл тэсвэрлэнэ. Гутарч гонсойхоо улс төрийн буулт гэж үзэцгээнэ. 

	Дугуйны хажууханд Юрданыг оруулсан юм. Анх тэнд долоон хүн байжээ. Долоо хоносны дараа хоёрыг нь «лавлах» нэрээр авч явав. Цаазлахаар авч явахад нь, Юрдан мөн л шоронгийн төмөр хаалгыг балбаж, хашхирч «үдэж» гаргасан боловч маргааш юм уу, нөгөөдрийн шөнө дунд, өөрийг нь хамт хоригдож байгаа нөхөд ингэж л «үдэж» гаргах байхдаа гэж бодохоос гүн хямралд автагдаж эхлэв. Энэ туслах юм гэж үү? Тэр аймшигт үеийг дүрслэн суухдаа дүүжлүүрээс хэрхэн мултрах талаар ер бусын төлөвлөгөө зохиож хүйтэн хөлс нь асгарч бүх бие нь зарсхийнэ. 

	Шөнө дунд өнгөрснөөс хойш Юрдан бараг унтаж үл чадна. Гараа салаавчлан дэрлэж хэвтээд, шатаар гарах сэжигтэй авиа бүрийг чих тавин чагнана. Тахтай цэрэг гутлын хүнд алхаа чих рүү алхаар цохиж байх мэт чанга дуулдана. Хажуудах нөхдөө харахад түүнтэй адилхан алах ял заагдаагүй, бүх насаараа шоронд хоригдох ял заагдсан мэт тайван унтацгаана. Анхны үед тэд ч гэсэн ингэж түгшүүрлэж байсан биз. Ээлжлэн өнгөрөх өдөр хоногт тэд дасацгаажээ. Харин багш байсан нэгэн эр мөн л зовсоор гурван настай охиныхоо зургийг байнга гаргаж ширтэнэ. 

	Шөнө дундаас хойш цэрэг гутлын хүнд алхааг хүлээн зүдэрсэн анхны хэдэн хоног, гурван зуун жил насалсан ч огт мартагдахгүй мөр үлдээжээ. Нэгэн цагт түүнийг ирж авч явна гэж лавтай мэдлээ. Анхандаа цоож түлхүүр тажигнан, жадтай буу барьсан цэрэг, харгалзагч хоёр хаалга онгойлгон орж ирэхэд ямар байдалд орох бол гэж айж байв. Сэтгэлийнхээ тэвчээрийг хэмжиж үзээд тэсвэрлэж чадахгүй унаж тусах болов уу гэж бодно. Хугацаа өнгөрөх тусам Юрдан тайвширч аймшигт цагийн минут бүрийг сэтгэлдээ дүрслэн хийх алхам бүрээ цэнэж үзэв. Эцэст нь сэтгэлээр унахгүй, тэсвэр хатуужилтай байж чадна гэсэн дүгнэлтэд хүрч чадав. Энэ л жинхэнэ коммунистын ёсоор амь үрэгдэх хамгийн чухал зүйл. 

	Юрдан ингэж, хорих өрөөнөөс авч гарахын үед байх байдлаа тодруулж бодоод бага зэрэг тайвшрах мэт болов. Олон шөнийн турш тэднээс нэг ч хүн авч явсангүйд нь бас тайвшрав. 

	Өдөр бүр хоёр удаа салхинд гарах үед гурван биеэ харж, харцаараа бодол санаагаа солилцоцгоохдоо олон зүйлийг бие биедээ ойлгуулж амжаад өрөөндөө сэргэчхээд буцаж ирнэ. Юрдан шоронгийн байдалд нэлээд дасаж, энэ мэтчилэн цаашид үргэлжлэх болов уу гэж бодовч бас л үүр цайтал унтаж чадахгүй эргэж хөрвөн хэвтэхдээ шинэ өдөртэй мэнд золголоо доо гэж баярлана... 

	Сэрүүн хэвтэх тэр цагтаа түмэн зүйлийг эргэцүүлэн бодно. Ялангуяа тосгонд үлдсэн ар гэрийнхнийгээ санана. Өдрийн ажил дууссаны дараа найз, нөхөдтэйгөө байнга уулздаг байсан хөл ихтэй гудамж нүдэнд нь харагдах шиг болж баярын өдрүүдийг дурсана. Зугаалга, тойрон бүжгийн дараа залуус гэртээ харих нэрийдлээр тасраад ой, цэцэрлэгийн зайдуу нэгэн мухарт цуглараад орой болтол хүүрнэлдэн сууцгаадаг байлаа. Юрдан жил хагасын өмнө Рилка бүсгүйг цэцэрлэгт авчирч, өндөр ургасан ногоон дотор суугаад бодол санаагаа намуухан дуугаар дэлгэдэг байлаа. Фашизм устаж, ялалт ирсэн сайхан ирээдүйд амьдралаа хэрхэн зохиох талаар хонгор бүсгүйдээ ярьдаг байв. Юрдан ирээдүйн тухай эхэлж яриад, одоогийн байдлаар яриагаа төгсгөнө. Юрдан фронтын байдлыг ярьж, германчууд түр зуур ялж байвч улаан армид бут цохигдон, Европ дахь фашизм устана гэж итгүүлнэ. Рилка хэдийгээр дэлхий дахины байдал Европын улс төрийн бодлогын нарийн учрыг сайн ойлгохгүй ч гэсэн яриаг нь амтархан чагнаж эрхлэн наалдана. Юрдан гэнэт сэхээ авсан мэт дал мөрөөр нь чанга тэврэн аваад ханашгүй амтархан үнсэхэд бүсгүйн хамаг бие сулран, дэгдээхэй шиг дэрвэлзэн хариу үнсэнэ. Үдшийн бүрэнхий байлаа ч дугуй цагаан царайнд нь улаа бутарч байгаа нь аяндаа мэдэгдэнэ. 

	... Тайван бус богинохон нойр, түгшүүртэй зүүрмэглэх дундаа хайр дурлалын амтанд автавч нөхдийнхөө эргэж, хөрвөх, шоронгийн байрны хонгилд санамсаргүй гарах чимээ бүрээс цочин сэрнэ. Ингээд нөгөө бахь байдаг эргэх ч зайгүй шоронгийн өрөө, бүгчим орчин, хаалганы төмөр сараалжтай жижигхэн цонхоор тусах улайсан чийдэнгийн гэгээ зэрэг аймаар бодит байдалд эргэж орно. 

	Рилкатайгаа хамт шөнө орой болтол суугаад гэртээ буцаж ирдэг байв. Тэгэхдээ найзуудаараа дайрч шинэ сониныг сонсож авна. Нэгэн орой Борис Илов түүнийг аятайхан ажил байна гэж дуудан тосгоны дээрх толгой дээр дагуулж гарав. Шигүү ургасан бут, модон дундуур муур мэт сэмээрхэн мяраацгаан явав. Хэсэг явсны дараа Ямишевийн цэцэрлэгийн туулайн бөөр модны сүүдэр дороос Иван гарч ирээд тэдэнтэй нийлэв. Модыг тойрч гараад нэгэн бутны сүүдэрт орж толгойгоо нийлүүлцгээн зогсоход, Борис томоохон, үр дүнд хүрэхээр ажил зохиоё, гэхдээ анхаарал болгоомжтой бай, сүйрэлд оруузай гэсэн даалгавар өгсөн гэж мэдэгдэв. Борис Германчуудад зориулж галт тэрэгний буудлын ар талд бэлтгэсэн хэдэн бухал өвсийг шатаах санал дэвшүүлэв. Иван гозгор саваар дүүрэн керосин авч явав. Өнгөрсөн оны дөрөвдүгээр сард тосгонд байрлаж байсан германы ангиас энэ савыг хулгайлжээ. 

	— Энэ удаад лав баривчилна байх, хүн бүр өвс шатах үед хаана байсан гэдгээ урьдчилан бодох хэрэгтэй. Энэ шөнө бие биетэйгээ уулзаж ярилцаагүй, дайралдаагүй гэдгийг сайн санацгаа. Хэн ч юу ч сонсоогүй, үзээгүй, мэдээгүй... гэж Борис нөхдөдөө сануулав. 

	Юрдан дуу шуугүй зогсон чагнаж байхдаа зүрх нь түгшин цохилно. Энэ ажиллагаа урьд өмнөхөөс илүү аюултай гэдгийг мэдэж байв. Урьд нь хийж байсан жижиг сажиг ажиллагааны тухай хүмүүс санамсаргүй зүйл мэт ярилцаж байсан бол одоо нутгийн коммунистуудын дотроос зориудаар шатаасан гэдэг нь анх удаа илэрхий болно. 

	Тэр галт тэрэгний буудлын араар холуур тойрч очоод бухалдсан өвс рүү керосиноо цацаад тэмдэглэсэн газраа чүдэнз зурж тавив. Хэдхэн минутын дараа асар том гал тэнгэр өөд дүрэлзэж хавь ойрыг гэрэлтүүлэв. Галт тэрэгний буудал дээр үймэлдэж, төмөр замын ажилчид вагонуудын хажуугаар учраа олохгүй гүйлдэцгээв. Тосгоны удирдлагад утасдтал тэндээс хариу өгсөнгүй. Буудлын дарга тосгоны даргад мэдээ хүргүүлэхээр хүн илгээв. Ийм галыг хялбархан унтраачих боломжтой учир Борис, энэ хавийнхны хэний нь ч буунд үл тохирох хэдэн хайрцаг грек сумыг галын ойролцоо өрж орхисноос гадна хамгийн том бухал руу нэгэн бөмбөг хийжээ. Тэр бөмбөгийг дэлбэрэхэд гал унтраах гэж хэрэгт дурлан гүйж хүрэгсдээс нэг нь өртөж магадгүй. Өртөхгүй ч байсан дараа нь ийм зүйлд нэг их оролцохгүй байх сургамж авна биз. Тавьж орхисон сумнуудын эмх замбараагүй дэлбэрэх дуу галт тэрэгний буудал, тосгонд дуулдахад буудал дээр нэг хүн «партизанууд дайрч байна» гэж хашхирав. Буудлын дарга айхдаа цэцэрлэг дотор тайван хүржигнэн хэвтэж байсан гахайн дунд гүйж оров. Тосгоны дарга, хээрийн цагдаа нар, харгис цагдаагийнхан галт тэрэгний буудал руу харайлгалаа. Тэднийг гэрлэн дохионы баганад дөхөж явахад нь түймэр гарсан газраас ер бусын хүчтэй дэлбэрэлт сонстов. Тэнд юу болж байгааг ойлгох чадалтай хүн алга. Цагдаа нар буудалцахад бэлтгэн хэвтэцгээж байхад, хээрийн цагдаа нар ухсан нүхэнд нуугдацгааснаа тосгоны зүг мөлхөж эхлэв. Ямар нэгэн дайралт болж байна. Харин хэн хаанаас дайрч байгааг ойлгохын аргагүй. 

	Юрдан, Борис, Иван гурав хүнд мэдэгдэлгүй сэмээрхэн гэр гэртээ ирээд хэсэг сууснаа гадаа гарцгааж юун гал, хаана дэлбэрээд байна вэ гэж тариачин эрчүүдээс асууж гайхацгаав... 

	Өглөөгүүр нууц төлөөлөгчид хотоос ирээд, галт тэрэгний буудлын хавь ойроор эргэлдэн, шатсан бухлуудын улыг шинжлэн, тосгоны даргатай ярилцаад баривчлалгүй буцацгаав. Асар их туршлагатай хүн түймэр тавьсан байна. Манай тосгонд тийм хүн байхгүй гэж тосгоны дарга тэдэнд худал үнэн итгүүлжээ. 

	Арваад хоногийн дараа Юрдан, Борис, Иван гурав тосгоноос доош арван хоёр километр яваад засмалын хажуу дахь модонд тохсон телефоны утаснаас зуу шахам метрийг огтолж аваад зэгстэй намгийн эхэнд булаад буцаж ирцгээв. 

	Дахиад л цагдаагийн газарт хөл үймээн болж, хотоос тагнуул - төлөөлөгчид ирээд уг газраар жаахан явцгаагаад ойролцоо тосгоноор эргэлдэж байснаа чимээгүй болцгоов. Юрдан, Борис, Иван гурав хоёр ч удаа герман руу явах вагоныг шатаах гэж оролдсон боловч амжсангүй. 

	Амжилттай ажиллагаандаа зоригжсон Борис ухуулах хуудас тараах ажил зохион байгуулав. Энэ ухуулах хуудас нь германчуудад идэш уушны зүйлийг явуулахын эсрэг, «үйлдвэрлэн бүтээгчид бид нар эрдэнэ шишийн хивгээр хооллоцгоож байхад манай чөлөөлөгч ах дүү оросын ариун газар нутгийг гишгэчин байгаа германы зандалчдыг улаан буудайгаар тэжээхээр тариагаа явуулж байна» гэсэн утгатай байв. Эдгээр ухуулах хуудсыг, саяхан намд шинээр элсэж орсон бичээч, тосгоны зөвлөлийн бичгийн машинаар бичиж гаргав. Хэдэн хоног нам тайван өнгөрөөд байтал нэг өдөр бичээчийг баривчилж авав. Яалаа гэж баривчлагдсаныг хэн ч мэдсэнгүй, яг түүнийг баривчилна гэж хэний ч санаанд орсонгүй. Ямар учраас түүнийг баривчлаа вэ? Энэ нь хожим мөрдөн байцаалтын үед л учир нь олдож ирэв. 

	Цагдаагийн дарга тосгоны зөвлөлийн бичгийн хоёр машины үсгийн хэвийг ухуулах хуудасны бичигтэй харьцуулж үзээд «Адлера» маркийн машинаар бичсэн болохыг тогтоожээ. Тосгоны зөвлөлийн манаачдын нэг нь бичээчийг хэдэн орой зөвлөлийн байранд эргэлдэж байхыг нь харсан гэж мэдээлсэн ч байна. Цагдаагийн газрын байранд бичээчийг хэдэн удаа гүвдээд өгтөл дорхноо л долоон булчирхайгаа тоочжээ. Цагдаагийн газар бичээчийн таньдаг байсан намын нууц хэдэн ажилчдыг тэр дор нь баривчлаад авав. Цагдаагийн газрын байранд эрүү шүүлт эхлэв. 

	Намын тэргүүний гишүүдийн нэг туршлагагүй тэнэгийн улмаас Сандо Крумовт өвс шатаасан тухай ярьчихсан нь тэр нь баригдаад шүүлт даалгүй цагдаагийн газарт хэлчихсэн байна. Ярилцдаг утас огтолсноо Иван бас хүлээж орхижээ. Намын бүгд есөн гишүүнийг баривчлав. Гагцхүү Юрдан Борис хоёртой тусдаа ажиллаж байсан гурван коммунист мэдэгдэлгүй үлдэв. Шоронд мөрдөн байцаалтад сууж байх үедээ намын туршлагатай хуучин нууц ажилтнуудтай танилцан, хэрхэн гэнэн болгоомжгүй ажиллаж байснаа мэдэж авав. Ялангуяа өөрийгөө ухаалаг чадамгай нууц ажилтан гэж бодож байсан Борис тун их гутрав. Машины үсгээр нь ямар ухуулах хуудсыг, аль машинаар бичсэн гэдгийг мэдэж болдгийг мэдээгүй явсандаа ихэд харамсав. Өдий хүртэл бүх бичгийн машинуудын үсэг тэнгисийн эргийн элстэй адилхан нэг нь нөгөөгөөсөө ялгагдахгүй, тэнгисийн эргийн элс тоо тоймгүйтэй адил бичсэн машиныг олж чадахгүй гэж бодож явжээ. Шоронгийн өрөөнд залуу нууц ажилчид, өөрсдийн ажиллагааны талаар тайлан тавьж германы булаан эзлэгч, фашистуудын эсрэг явуулж байгаа тэдний тэмцэл ямар их ач холбогдолтой болохыг бүрэн ойлгож авцгаав. Засгийн эрх баригчид, хорлон сүйтгэх ажиллагаа явуулагчдыг өршөөлгүй мөрдөж байгаа тул ямар ял оноохыг мэдэж байв. Юрдан, Борис Иван гурав хамгийн аймшигт ял хүлээжээ. Тэд улам ойртож байгаа аймшигт төгсгөлийг хүлээцгээн, бодит түгшүүрээ нөхдөөсөө нуухыг оролдоно. Тэдний дунд нь орсон, хоригдлуудын дотор бяртай зоримог хүмүүс дүүрэн байв. Тэд орчиндоо татагдан сэргэж ирэв. 

	Одоо тэд хэрхэн ажиллахыг сайн мэдэж авцгаав. Дахин эрх чөлөөтэй болох хувь заяа ирвэл дээ! Улс төрийн хоригдлуудын нөлөөний дор бие сэтгэлээр насандаа ахдахаар хурдан өсөж буурь суув. Амьдрал нь эрчимтэй өрнөж, туршлагатай ахмад коммунистуудын заадаг, өдөр цаг тутмын улс төрийн хичээлийн үг бүрийг тогтоож авна. Энэ нь тэдний хувьд шорон биш харин хүний санаанд ороогүй нэгэн шинэ сонин академи мэт санагдана. Шоронгийн хүнд нөхцөлд тэд эрх чөлөөг хүндэтгэн ирээдүйд хэрхэн ажиллахад суралцаж байв. 

	Шүүх хурлын дараа Юрдан, Борис, Иван гурав алах ялыг насаар нь хорих ялаар өөрчлөөсэй гэж мөрөөднө. 

	Шүүх хурлын завсарлагааны үед, тэр ч байтугай яллагчийг сунжирсан үгээ хэлж байх үед, биднийг жирийн боргил тариачин залуус гэж үзээд хамгийн хүнд ялыг ноогдуулахгүй биз гэж Юрдан бодож суув. Гэвч яллагчийн сүүлчийн үгийг сонсоод ухаан мэдрэл алдах шахав. Эхний үед хамгийн жирийн хүмүүс шиг харагдан, яллагдагч, хуралд сууж байгаа хүмүүсийг тоомсоргүй байдлаар харж, бие бие рүүгээ тонгойн үе үе шивнэлдэж, дөлгөөн инээмсэглэн сууцгаасан шүүгчид тогтоол уншсаны дараа уяршгүй, хүйтэн, харгис, өргөдөл гомдолд дүлий дүмбэ амьтан болон хувирцгаав. Эхийн нь эхэр татан уйлах дуу эцгийн нь ухаангүй царай, охин дүүгийн нь огцом хашхирах Юрданыг няц дарах мэт болов. Амь хороогдох ялтангуудыг дүүрэн чихсэн давчуу өрөөнд арай гэж орж ирээд сэхээ авах шиг болов. Шинэ танилуудын асуултад хариулж, сүүлийн үеийн улс төрийн үйл явдлын талаар ярилцсан яриа түүнийг бүрмөсөн сэхээрүүлэв. 

	Гэвч орондоо орсны дараа шүүх хурлын үйл ажиллагааг сэргээн санаад, Юрдан дотроо сэмээрхэн «дүүрчээ» гэж дуу алдав. Энэ үгээ санамсаргүй чанга хэлчихсэн байх вий гэж хавь орчныгоо харахад нөхөд нь чимээгүй хэвтэцгээж байв. Юрдан хэрхэн түүнийг дүүжлэн хороох зургийг сэтгэлдээ товойлгон бодов. Энэхүү аймшигт зураглалыг эцэст нь хүртэл тэвчиж чадалгүй бүх биеэр нь хүйтэн хөлс дааварлаж ирэхэд ингэж үрэгдсэнээс тулалдаан дунд үрэгдвэл хавьгүй дээр гэж бодов. Тэгээд хэрхэн их буу, пулемётоор буудан, дайсны галын шугам руу олон цэргийн хамт дайралтад орж байгаа, чихний нь хажуугаар сум шунгинан, энд тэнд сум бөмбөг дэлбэрч, цээжиндээ хүнд шарх олоод унаж, хэрхэн эмч сувилагчид түүнийг энхрийлэн эмчилж эдгэрүүлээд төрсөн гэртээ харьж байгаагаар дүрслэн бодов.

	Шоронгийн доторх тавилга, өмссөн судалтай хувцас сайхан мөрөөдлийг нь сарниулан ямархуу бодит үнэн хүлээж байгааг минут бүрд эргэн сануулна. Шоронгийн хонгилд гарч ирэх болгондоо утасны салбарын ажилчид, жирийн хоригдлуудын чөлөөтэй зугаацан явааг шуналтай харна. Өдөр бүр доод давхруудаар шуугилдах эрүүгийн, улс төрийн хэргээр хоригдсон жирийн ялтангуудын дууг сонсоно. Тэд нар Юрданы адил дүүжлүүр хүлээж алуурчны хөлийн чимээг шөнөжин чагнаж суудаггүй билээ. 

	Улс төрийн хоригдлууд, ялангуяа, алах ял заагдсан хүмүүсийг улаан армийн давшилтын мэдээ хамгийн их баярлуулав. Зөвлөлтийн хотууд фашистуудад эзлэгдсэн тухай зүрх өвтгөм мэдээ ирэхээ больж оронд нь өдрөөс өдөрт хоригдлуудын хүч зоригийг улам чангалсан сайхан мэдээ авах болов. Амь хороогдох ялтангуудын суугаа тусгаарласан өрөөний зузаан чулуун ханыг нууц радио станцаар хүлээж авсан эдгээр мэдээ хэрхэн нэвтэрч ирж байв аа? Шоронгоос гарсан орсон хоригдлууд, харгалзагчдын ар өврөөр сольсон ганц хоёр үг, бие засах газарт нууцлан орхисон зурвас зэрэг үл баригдаж, хоригдох олон аргаар мэдээ ирнэ. Улаан арми, фронтын бүх хориглолтыг сэтлэн давшилтад орлоо... Сталинградын дэргэд гурван зуун мянган гитлерчүүдийг бүслэн аваад байна гэдгийг дуулаад Юрдан баярлахдаа хүүхэд шиг цовхчив. Энэ хүчирхэг арми, дэлхий ертөнцийг аварна. Ард түмэн нь эрх чөлөөтэй амьдрах тэр үеийг үзэж чадах эсэхийг мэдэхийн аргагүй. 

	Зэрэгцээ өрөөнд Иван хоригдож байв. Цагдаагийн газрын эрүү шүүлтээс алагдах ялтныг тусгаарлан хорих өрөө хүртэл туулсан зам түүний сэргэлэн цовоо эрүүл саруул байдлыг нь нугалж чадсангүй. Аймшигт шоронд хоригдож, дүүжлүүрийн гогцоо толгой дээр нь унжиж байгааг зарим үед бүрмөсөн умартаж хүүхэд шиг хөөрөн, шинэ шинэ хүч чадлаа ундраан, инээд алдаж дуу аялна. Амьдарч, амьсгалан, хөдөлж баярлахыг хүсэж байв. Гэвч заримдаа гутарч цөхрөн, айхавтар хямралд орж амьдрал түүнд хоосон хөндий мэт, тэмцэл ч утгагүй юм шиг санагдана. Ийм нэгэн түр зуурын итгэл алдсан цөхрөлөөс болоод утас тасалснаа хүлээсэн билээ. Урван тэрслэгч өөдгүй этгээд тэдний үйл ажиллагааг нэгэнт илчилснээс хойш нуугаад байхын хэрэггүй гэж боджээ. Үүнийхээ дараахан ингэж итгэл алдан бэртэгчин байдалд орсондоо хязгааргүй гэмшин дахиад ямар ч аймшигт эрүү шүүлт ирсэн даван туулна гэж дотроо тангараглана... Иван, ялын төлөвлөгөөг гүйцэтгэх тэр үеийг дотроо дүрслэн бодно. Түүний эрүүл саруул залуу сайхан бие цогцсыг гогцоолсон олсоор боомилон ална гэхэд сэтгэлд нь багтахгүй байв. Хавчиг өрөөндөө нааш цааш холхин, бүлээссэн хуурай, бохир агаарыг, хээр талд байгаа мэт цээж дүүрэн гүнзгий амьсгална. Өл залгуулах төдий хөгцөрч хатсан талхыг нь амтат боов мэт юу ч үлдээлгүй идэж, тосгоноос эргэлт ирэх өдрийг хуруу даран тоолж, хүлээж ядна. Хүч чадал нь ундарч, салхинд гаргахыг тэсэж ядан хүлээж хавчиг өрөөн дотроо хамт байдаг нөхдийнхөө хөл дээгүүр болгоомжтой үсрэн гарч цоожны нүхээр шагайн эргэж ирнэ. 

	Оройн шалгалтын дараа шөнө болоход өнөөдөр юу болдог бол, ирж авч явах болов уу? гэж зовуурилах үе ирнэ. Алах ялаар зааглаагүй, өнөө шөнө үхэл ирэх болов уу гэсэн эргэлзээтэйгээр орондоо ордоггүй бол түүнийг жаргалтай хүн гэхсэн. 

	Их байрнаас гарч байгаа хүмүүсийн яриа татрах, гадаа чимээ анир тасрах. галт тэрэгний хөдөлгөөн зэргээр шөнө дунд дөхөж байгааг төсөөлдөг байв. Гагцхүү энэ цаг дөхөж ирэхэд Иван бодолд орно. Шоронгийн эвгүй хатуу орон дээр эцсийн шөнө унтахаар хэвтэж байж ч мэднэ. Иван шөнө дундыг өнгөртөл сэрүүн хэвтэнэ. Тэгэхдээ сэтгэлийнхээ гүнд ялын төлөвлөгөөг гүйцэтгэхгүй юм биш байгаа гэсэн нэгэн санааг баттай агуулна. Энэхүү хатуу ял түүний бодлоор бол тосгоны коммунистуудыг айлгах гэсэн санаа, шүүх, засаг захиргааны байгууллага та нартай тоглоод байхгүй, толгойд чинь уут углана шүү гэж айлгаж байгаа хэрэг. Үнэндээ миний төрөл төрөгсөд, найз нөхөд танил хүмүүс, засгийн эсрэг улам дургүйцэх учраас бидний толгойд хар уут өмсгөхгүй гэж бодно.

	Шөнө дундаас хойш Иван улаан арми гитлерийн дээрэмчдийг бут ниргэхэд, Болгарын фашистууд бүлх залгисан мэт таг чиг болцгооно доо гэж гүн бодолд дарагдана. 

	Ийм хүсэл мөрөөдөл зовуурьтайгаар олон шөнийн түгшүүрийг туулан өнгөрөөлөө. Хэдэн долоо хоног өнгөрөхөд Иваны дотор бага зэрэг уужирч ирэв. Бүх зүйл түүний бодсоны дагуу болж байх шиг санагдаад шөнөдөө тайван унтаж өглөөдөө сэргэлэн цовоо босож ирнэ. Хааяа, шөнө дундаас хойш сэжигтэй чимээ шуугиан гарахад сэрж тохойн дээрээ өндийн хярсан туулай шиг айж, чагнаж байгаад холуур өнгөрсөнд нь баярлан тайвшраад эргэж нам унтчихаад үүр цайхын үед шоронгийн харгалзагчид, хоригдол үйлчлэгчдийн хөлийн чимээ гарч цоож цуурга хангинаж эхлэхэд сая сэрнэ. 

	Хөдөө тосгонд байгаа гэр орон, төрөл төрөгсөд, бөөнөөр хорих лагерьд хоригдсон анхныхаа өдрүүдийн тухай байн байн бодно. Дүү охиноосоо лагерь руу охины нь зургийг ахдаа явуулаач гэж гуйна. Түүнийг амь шигээ хайрлаж явдаг өвгөн аав, эмгэн эх хоёрынхоо тухай бусдаас илүү бодно. Өөрийг нь нялх хүүхэд шиг энхрийлэн байдаг ээж нь айх, уйлах хоёроос болж нүднээс гарч байгаа болов уу гэхээс яс нь хавталзана. Тэдэндээ туслахыг хүсэвч, ямар аргаар туслах бил ээ? Сүүлчийн удаа эцэгтэйгээ уулзахдаа түүний хэрхэн хонхийж царай алдсаныг ажигласан билээ. Иван, төмөр торны цаанаас хэдэн үгээр эцгээ тайтгаруулах гэсэн боловч аав нь гунигтайгаар толгой сэгсрэхээс өөр зүйл болсонгүй. Урьд өмнө Иван эцгээсээ айж эмээдэг байсан боловч энэ удаа угийн зөөлөн сэтгэлтэй эр хүн торны гадна одоо зүс царай алдчихсан зогсохыг хараад өрөвдөж, улам илүү хайрлах сэтгэл төрөв. Эцэг нь салж явахынхаа тэнд «хөгшчүүд бид хүүхдүүдийн ажилд оролцохгүй гэхлээр ийм л юм болох юм даа» гэж хэлэхэд, Иван даруухнаар инээмсэглэн, «Хөгшчүүд хүүхдийг сургах цаг олдоно оо...» гэж хариулав. Иган торонд наалдаж зогсоод төрөл төрөгсдөө үүдний давхар тортой харанхуй тасалгааг өнгөртөл харцаараа үджээ... 

	Эргэлт бүр дээр Иван эмэг эх Дарагаа асууж, мэнд дамжуулахыг хүснэ. Энэхүү эцэх цуцахыг мэддэггүй эмгэн түүний гайхлыг төрүүлдэг байв. Тэр эмгэн өдөржин борви нугалахгүй гэрийн ажил хийнэ. Тэр ч байтугай тариа хураах ид ажлын үед ч шөнө орой нууц цуглаан, залуусын хөгжөөнд очоод хэчнээн оройтож ирсэн ч ямагт түүнийг хүлээх бөгөөд хэзээ ч түүнээс урьтан босож оройтож хэвтэнэ. Иваныг шөнийн цагаар алга болж байгаад ирэхэд зөөлөн дуугаар чимээ өгч, заримдаа «Ач минь бидний үед залуус ингэж орой болтол зугаалдаггүй байсан юм. Эрүүл мэндээ сүйдлэв ээ» гэж өгүүлдэг байв. Харин түүнийг баривчлах үед л ямар учиртай ингэж оройтож байсныг сая сэхээрсэн билээ. Олон шөнө хаана юу хийж явсныг ойлгосон ч гэсэн илүү дутуу үг асууж хэл ам таталсангүй. Нэг шөнө Иван эмэг ээжээ зүүдлэв. Эмэг эх нь сэмхэн орж ирээд «Чи хэдий хүртэл ингэж хөхөө шиг ганц бие явах хүн бэ? Хэзээ намайг бэртэй болгох вэ?» гэж асуух мэт болжээ. 

	Сүүлийн үед шоронгийн дэглэм улам хатуурсан нь түүний сэтгэлийг зовоов. Ялангуяа цаазлагдах ялтнуудыг бүр ч хатуу хянах болжээ. 

	Алах ялыг гүйцэтгэх нь бага зэрэг цөөрөвч шинээр хүмүүс нэмэгдэн ирсээр байв. Энэ үед зөвхөн шүүхээр п бүгдийг шийдэх болжээ. Цэргийн шүүх маш хүнд ялыг онооно. Цаазаар авах ял оноохгүй шүүх хурал гэж байхгүй болжээ. Шоронгийн өрөөнүүдэд хоригдлууд чихцэлдэн, агаар дутагдах болов. Нэлээд эрт алах ял заагдсан хүмүүс хүлээсээр байгаад бүр залхаж гүйцсэндээ, ялыг нь өөрчилж бүх насаар нь хорих ял оноосон болов уу гэж найдацгаана. Шүүх хуралд хүргэгдэж очсон хүмүүсээс маш олон хүн өрөөндөө ч эргэж ирэхгүй шууд хороогдох газар илгээгдэх болов. Цэргийн шүүхээс улс орны дотоод байдал түгшүүртэй байна гэдэг далимаар баригдсан хүмүүсийг давж заалдах эрхгүйгээр тасалж ялын төлөвлөгөөг даруй гүйцэтгэнэ. Ингэхдээ цэргийн шүүх дээд газрын зааваргүйгээр хатуу ял оноогоогүй гэдгийг Иван мэдэж байв. Улаан армийн шуурхай давшилтад Болгарын фашист удирдлагууд хорсож байгааг Иван мэдэж байлаа. Энэхүү хор хонзонгоороо ээлжээ хүлээсээр байгаад ял заагдаад цөхөрч гүйцсэн хүмүүсийг нэг амиар цаазалж магадгүй болов. Гэхдээ бүх зүйл улаан армийн шуурхай давшилтаас хамаарна гэж Иван дүгнэлт хийнэ. 

	Үдийн хоолны дараах хүслэн болсон богинохон зугаалгын дараа түр амарч хэвтэх зуураа эрх чөлөөний тухай мөрөөдөл болно. Иван ер бусын, төлөвлөгөө зохиож түүндээ бүрмөсөн автаж гүйцнэ. Иваны бодлоор зөвлөлт улс олон сая шүхэрчдийн арми бэлтгэжээ. Бас зуун мянган нисэх онгоц бэлтгэсэн байна. Тэгээд л нэг шөнө тэнгэр харлан, олон онгоцны дуунд газар доргин чичирч, олон сая хүнтэй арми германы ард талд буун тал талаас нь цохилт өгч эхэлнэ. 

	Гитлерийн бүх цэрэг нэгэн том уутанд хүүдийлэгдэнэ. Тэд амь тавин тэмцэвч улаан арми улам хүчтэй цохилт өгсөөр... Энд Болгарт дөрвөн зуун мянган улаан цэрэг бууна. Яагаад заавал дөрвөн зуун мянга байдаг бил ээ? Иван энэ асуултад өөрөө ч хариулж үл чадна. Нэг үгээр хэлэхэд хүнээр бороо орно. Тэд газар сайгүй, хот тосгонд, хээр, тал, уул, төмөр замын буудлуудаар буудна. Иван сэтгэлдээ энэ олон хүнийг дүрслэн бодов. Чингээд дотроо инээд нь хүрч: Ийм олон хүн ямар хэрэгтэй юм! Хоёр зуун мянга байхад л хүрэлцээтэй биш үү! Ингэхэд ер нь хоёр зуун мянгын хэрэгч юу байх вэ. Дэмий хүч зарахын нэмэр. Ах нарыг шүхэрчид буулгахтай зэрэг л олон түмэн, нэг хүн шиг дэрхийн босож тэдэнд тусалцгаана. Ард түмэн бүхлээрээ ах нарыг дэмжихийг үзээд цэргүүд ч тэдний талд орж ирцгээнэ. 

	Иван, тавин мянга тэр ч байтугай гучин мянган шүхэрчнийг хүрэлцээтэй гэж тогтоов. Хүмүүсийг хоосон хөндий, уул тосгоноор цацаж сарниулсны хэрэггүй. Софи, Пловдив, Варна, Бургас, Плевен... Энэ хэдэн хотод байгааг нь цохиод өгвөл хангалттай. Ганцхан Софиг эзлээд авбал бусад нь аяндаа гараа өргөцгөөнө. Ард түмнийг зоригжуулан зохион байгуулаад өгвөл фашизмын эсрэг хэрхэн тэмцэхийг нь үзүүлж өгнө дөө... 

	Иван хоригдлуудыг хэрхэн чөлөөлөх тухай дүрслэн бодов. Шүхэрчид Софид буувал фашистуудын эсэргүүцлийг дарж авахын тул юуны өмнө цэргийн хуарангуудыг эзлэн авна. Үүний зэрэгцээ шоронг эзлэн авна, яагаад гэвэл энд ийм сайхан эрчүүдийг хорьсон юм. Зэвсэгт хүчинд цохилт өгөхийн зэрэгцээ энэ ажлыг гүйцэтгэхгүй бол хорссон фашистууд улс төрийн хоригдлуудыг устгаж мэднэ. Ингэж, Иван ер бусын гэнэтийн цохилтын талаар мөрөөдөл болов. Түрүүчийн улаан цэргийг хараад, гар барьж тэврэлцэж цаг алдах ч завгүй л, даруйхан харуулын зэвсгийг хурааж, харгалзагчдыг баривчлан аваад цагдаагийн газрууд, албан байгууллагуудыг эзлэн авах ажлыг зохион байгуулна гэж бодно. Ингэж газар сайгүй дайсны эсэргүүцлийг няцаасны дараа улаан цэрэгтэй уулзаж тэврэн товчхоноор «баярлалаа» гэж сэтгэл зүрхний угийн ганц үгээр бүх зөвлөлтийн ард түмэнд талархлаа илэрхийлнэ гэж мөн бодов. 

	Заримдаа, Иван хувьсгалын тухай мөрөөдөхдөө гаднаас цохилтгүйгээр бүх ард түмний бослого гаргаж болохгүй гэж бодно. Засгийн газарт үнэнч армиас гадна Болгарт орон даяар герман цэргийн ангиуд дүүрэн. Бас Серби, Грек, Румынд байрлаж байна. Энд нэг явдал гарлаа гэхэд эдгээр ангиуд хүч нэмж ирэх учраас дотоодын хүчээр ялалт байгуулах нь боломжгүй. Ийм нөхцөлд Зөвлөлт Холбоот Улс яаралтай тусламж үзүүлж чадах уу? Иван үүнд хариу өгч үл чадна. Түүний бодлоор герман хүчирхэг хэвээрээ Болгарын фашистууд ч одоохондоо нөөц хүчтэй байна. Ийнхүү Иван шүхэрчдийн дайралт, гэнэтийн цохилт эрх чөлөөний төлөө Софигийн гудамжинд хийх тулалдааны тухай бодол болдог байв. 

	Өглөө, үдийн үед салхинд гаргахад нь Бористой тааралдчих вий гэж яс хавталзана. Борис түүнийг дайсагнах мэт хялайж харах шиг санагдана. Дайралдахдаа хааяа нэг хоёр үг солино. Герман цэргийн холбооны утас огтолсон талаар мэдүүлэгт нь уурлаж байгааг Иван мэднэ. Үүнээс болж хэрэг нь улам хүндэрчээ. Гэсэн ч зөвхөн өвс шатаалаа гээд ч алах ял заах нь мэдээж байлаа. Иван утас огтолсныг өчсөндөө тун их гэмшиж байв. 

	Иван хулчийж өчиг өгсөндөө харамсан, бас Бористой арай тухтай ярилцах аятай мөчийг хүлээж ядна. Амьд мэнд гарвал, дайснууд халуун гал дээр шарсан ч дахиад нэг ч үг алдахгүй гэж өршөөл гуйхыг хүснэ. Даан ч бололцоо олдохгүй байв. 

	Ер нь Борис угийн шийдэмгий, илүү дутуу үг үгүй хүн юм. Шүүх хурлын ажиллагааны үед тэр бээр аймшиггүй, зоригтой байв. Яриандаа ам халсан өмгөөлөгч нь хоёр ч удаа намын үйл ажиллагааг муулсан утгатай зүйл ярьж эхлэхэд Борис түүний яриаг таслан зогсоож ийм өмгөөллөөс татгалзаж байна, гэж мэдэгдэж байлаа. Цагдаагийн газар хэрхэн түүнийг байцаан тамласан талаар ярьж эхлэхэд, шүүхийн хурлын дарга үгийг нь тасалж, өмгөөлөгч, «Наад амаа тат. Байдлаа улам хүндрүүлнэ» гэж хэлэхэд Борис, шүүхийн өмнө бүх үнэнийг ярих ёстой биз дээ гэж үл мэдэх царай гаргана. Ялын төлөвлөгөөг уншиж сонсгох үед түүний өргөн шанааны нэг ч булчин хөдөлсөнгүй. Харин царай нь үл мэдэгдэм цайрчээ. Өргөн мөрөө үл мэдэгдэм хөдөлгөх нь ажлаа мэдээд л засаг төрөө хамгаалцгааж л байна, эдэнд уурлах юу байх вэ гэх мэт санаа алдаад гараа буулгав. Харин ганц хүүдээ л их санаа зовж байв. Тэр жижигхэн амьтан эцгээ ямар хүн байсныг нь мэдэж чадалгүй өнчин өрөөсөн өсөх болж дээ. За эхнэр ч яах вэ, нас нь залуу юм жаахан уйлж байгаад л тайвшраад дахиад амьдрал зохионо биз. Яая гэхэв, тэмцэл бол тэмцэл, амьдрал өөрийн гэсэн замтай. Эцэг хатуужилтай дүнсгэр хүн, сэтгэлийн зовлонгоо дотроо л агуулж явна даа. Ээж минь уйлж, ухаан алдаж унан, үс толгойгоо зулгааж сүйд болох байхдаа. Хэн түүнийг өрөвдөх билээ. Гэсэн ч бусад хөвгүүд, ач хүү нь тайвшруулах биз... 

	Шүүхийн тогтоолыг уншмагц төрөл төрөгсөд нь учиргүй уйлалдацгаав. Харин Борис өөрөө дургүйцсэн янзтай ярвайж, юунд уйлалдацгаагаад байгаа юм бэ? Эсвэл та нарыг уйллаа гэж ялыг хөнгөлөх юм уу? гэж дотроо бодов. Харуулынхан шүүхийн байрнаас ял заагдсан улсын ар гэрийнхнийг түлхэн гаргаж эхлэхэд, «усан нүдлээд байлгүй явцгааг» гэж бодов. Эцэг нь шүүхийн хурлын дараа анхны уулзалтад ирэхдээ энэ талаар битүүхэн үг цухуйлгахад нь Борис «Өршөөл гуйсан өргөдөл өгвөл үйл хэргээсээ ухарлаа гэсэн үг. Би үйл ажлаасаа ухраагүй байна» гэж зоримог тайван өгүүлжээ. Өмгөөлөгчдөө «Биднийг дүүжлэхээр шийдсэн бол мянган өргөдөл ч хэрэггүй» гэж мэдэгджээ. 

	Түүнийг үхэх ёстой гуравхан хүн байгаа өрөөнд оруулжээ. Эдгээр эрчүүд мөн л хорлон сүйтгэх, нууц ажиллагаа зэргийг улсын аюулгүй байдлын эсрэг үйлдсэн гэдэг ялтай улс байв. Тэдний хоёр нь ухаантай, өндөр боловсролтой, юуны төлөө тэмцэж, үрэгдэх гэж байгаагаа сайн ухамсарласан улс байв. Харин гурав дахь нь шалчгар эр, аминдаа хайртай, тэр ч байтугай дайн эхлэхээс өмнө гадаадын тагнуулын байгууллагатай орооцолдож байжээ. Тэр хүн дээр үед социалист байсан, манай орны нөхцөл, газар тариалан эрхэлсэн манайх шиг оронд зохицохгүй гэдэг байсан бол хожим нь одоогийнхоо улс төрийн ойлголтод шилжиж орсон гэж өөрийгөө магтаж ярина. Энэ хүний талаар Борис амиа аварч гарахын тул юу ч хийхээс буцахгүй гэсэн дүгнэлт хийсэн нь нөгөө хоёрын бодолтой ч нийцэв. Тэд бүгдээрээ түүнээс болгоомжиллоо. Ямагт эвтэйхэн газар хэвтэж, чөлөөтэй эргэж хөрвөхийг эрмэлзэн, сайн хооллож, хамгийн түрүүн хоол авч, хамгийн сүүлд өрөөндөө орохыг эрмэлзэнэ... 

	Хожим нь түүнийг долоодугаар хэсэгт шилжүүлжээ. Дараа нь дахин хоёр хүн ирээд хэсэг зуур тавуулаа байж байтал бас л нэгийг нь өөр газар байрлуулахаар авч явав. Шүүхийн тогтоол уншуулсан тэр өдрийн орой тооллогын дараа Борис хэвтээд үүр цайтал элдэв юм бодов. Дүүжлүүрийн олсноос мултрахын тулд юу хийх вэ? Энэ асуудал түүний ухааныг мэрлээ. Хааны өршөөлөөс горьдох ч үгүй, хүсэх ч үгүй, өршөөл гуйна гэдэг бол өөрийгөө гэмт хэрэгтэн гэж хүлээж, муу хэрэг үйлдсэн болж байна. Миний хийсэн зүйл сайн ажил. Харин тун ч ялихгүй сайн ажил хийлээ дээ. Энэ ажлаа үргэлжлүүлнэ. Би биш гэхэд эрх чөлөөтэй яваа нөхөд минь үргэлжлүүлнэ. Би дайснуудын өмнө муугаа үзүүлж бууж өгвөл нөхөд маань яаж сайн үйлийг үргэлжлүүлэх бил ээ? Тэгэхдээ ямар ч л байсан мануухай шиг дүүжлүүлэхгүй. Зугтаах уу? Яаж? Борис энэ тухай бодно. Цаашид ч бодох хугацаа байна. Ялихгүй ч атугай бололцоо гарахад л өчүүхэн ч эргэлзэхгүй зугтаана. Яах вэ, ихдэж суманд л өртөнө биз. Ингэлээ гээд алдах юу байх вэ. Дүүжлүүрийг л сумаар солино биз. Гүйцээ! Хэрвээ боломж олдохгүй бол... ? Аль нэгэн шөнө чирч аваачихыг хүлээгээд гараа зөрүүлж суух уу?

	Яргачдын гараас мултрах ямар арга байна гэж Борис бодсоор л байв. Шоронгийн хашаанаас гарвал хамгийн хялбар зугтааж болно. Нэг шоронгоос нөгөөд шилжүүлэх, аль нэг юманд гэрч болохоор шоронгоос гарах боломж байна. Гэрч болно гэхэд ямар хэргийн гэрч болох билээ... Тэгээд эргэцүүлэн бодож эхлэв. Хуурамч баримт бичгээр өөрийг нь түр гаргаж болох байлаа. Шоронгийн хашаанаас нэг л гарвал цаашдын ажлаа өөрөө зохицуулж чадна. Гав гинж зүүсэн байлаа ч салгах арга бий. Харуулын тоо гурав л байвал мултарч гарахад бүр ч хялбар болно. 

	Борис хэдэн удаа хана өөд авирч шоронгийн жижигхэн цонхоор шагайж үзсэн. Доод талд нь «яс цоожны» өрөөнүүдтэй хашааны арын хаалга харагдаж, цаашилбал ногооны хашаа, чулуун хашлагатай уужуухан газар харагдана. Чулуун хашлаганы өндөр бүрд буутай харуул зогсож шоронгийн цонхоор харсан хүн бүрийг буудаж болох байв. Гэвч манааны шовгор дээр харуулд гарсан цэргүүдийн ихэнх нь үзээгүй дүр үзүүлнэ. Зарим ухамсар муутай, тушаалыг сохроор дагадаг цэрэг цонхоор хүний толгой харагдах бүрд буудаж сүрдүүлнэ. Хашлагаас цааш их бууны ангийн цэргийн хуаран байна. Хэдэн их буу ачааны тэрэг, хуучирч орхигдсон дугуйтай үхэр буу, дэлгэж хаясан чингэлэг харагдана. Цэргийн байрны өмнүүр байлдагчид үймэлдэж, нэгэн суудлын тэрэг хаалга тойрон хажуугийн хашаа руу оров. Борис цонхноос бууж ирээд тохиолдож болох аюул саадыг эргэцүүлэн удаан цэгнэж байлаа. 

	Хүн ашигтай зүйл бодож оллоо гээд зүг чиггүй сохроор тэмүүлэх ёсгүй. Амжилт олох найдвартай нөхцөлийг хангаагүй бол дэмий азаа туршихын хэрэггүй. Эндээс зугтааж гарахад үнэхээр бэрхшээлтэй. Дөрөвдүгээр давхраас сэмхэн бууж олон харгалзагчдын дундуур гарч, манааны шовгорт байрласан харуулын дэргэдүүр өнгөрч гарах ийм олон саадыг гэм зэмгүй туулна гэхэд үнэхээр боломжгүй. Борисын санаанд хүний даатгалаар түр гарах бодол дахиад төрөв. 

	Борис цоожны нүхээр үе үе шагайж наймдугаар хэсгийн харанхуй хавчиг хонгилын жижигхэн тавцанг шуналтай харав. Эсрэг талын өрөөний цоожны нүхээр мөн л нэг хүн бүлтийтлээ ширтэнэ. 

	Хоригдлын халаадны хармаанаас битүү зүү олов. Яагаад ч юм энэ зүү, аврах мэт сэтгэл төрүүлэв. Энэ ялихгүй юмаар юу хийж болох вэ? Анхааралтай удаан ширтэвч аятайхан санаа толгойд нь орж ирэхгүй л байна. Дараа нь хаалгаа налж зогсоод байн байн цоожны нүхээр шагайн, төмөр хаалганы ар талд зураас зурж эхлэв. Хоёр хоногт нөгөө зүүгээрээ хаана төрсөн, хэн гэдэг, ямар учраас, ямар ял оноосон зэргийг бичиж амжив. Өөр нэг газар таван хошуу зурж, Дор нь «РП5 мандтугай! Болгарын ард түмэн мандтугай» гэж бичив. 

	Дараа нь СССР гэж хамгийн дуртай дөрвөн үсгээ сийлэв. Таван хошуу, СССР, намын уриагаа хаалгаа онгойлгоход харагдахгүй газар олж бичив. Гагцхүү баруун талаараа хэвтсэн үед л уншиж болох бөгөөд бичсэн зүйлээ харж ихэд баярлав.

	Борис сүрхий тамхичин. Харин ял оноосноос хойш тамхиа хаяхаар шийдсэн юм. Энэхүү золиг шиг хор түүний зоригийг мохоож, хүчийг нь дөнгөлөв. Янжуурын хойноос байнга санаа тавих нь дүүжлүүрээс чөлөөлөгдөх санааг нь боогдуулна. Хоригдсоноос хойших хэдэн өдрийн дараа чухал шийдвэр гаргадаг зангаараа «тамхи татахгүй» гэж өөрөө хатуу хэлэв. Энэхүү шийдвэр нь түүнээс асар их хүч зориг тэвчээр шаардсан билээ. Гурван өдөр, гурван шөнө ухаан бодол нь цэгцэрч өгөхгүй, тэвчихийн аргагүй зовоож дотрыг нь гижигдэнэ. Баруун гарын нь хурууд аяндаа юм эрж хайна. Цээж дотор нь ер бусын загатнаж, уушги нь тайвшруулах амтат утаагаа нэхнэ. Өчүүхэн төдий зүүрмэглэн унтах үедээ тамхинаас өөр юм зүүдлэхээ байжээ. Гэвч амтат утаа сорохгүй байх бүхий л тэвчээрийг гаргана. Эхний үед өдрийн хоол оройн цайны дараа тамхинаас өөр юу ч огт бодохгүй болов. Гэлээ ч Борис энэхүү ужиг хэвшил, дутагдлыг тэсвэрлэж давж чадав. Өдрөөс өдөрт агаар улам цэнгэг болж уушги цээж нь хөнгөрөн бохир хаягдлаа гаргаж хаядаг болсондоо баярлана. Бүр хүүхэд ахуй цагт нь байгаад мартагдсан цоо шинэхэн хүч сэлбэн ирж байв. Энэхүү сэлбэгдэн ирэх шинэ хүч, аз тохиолдож шоронгоос түр ч атугай гарах үед хэрэг болох нь зайлшгүй... Үсрэх, харайх, ноцолдох, зодолдох хэрэг ч гарч магадгүй.

	Тамхинаас хөндийрөөд биеийн тамирын дасгал хийж эхлэв. Хамт байдаг нөхдөдөө саад болохгүйн тул бүтэн цагаар чимээ гаргалгүй хоёр хөл дээрээ ээлжлэн сууж, урагшаа хойшоогоо нугарч, гараа савчин, дасгал хийнэ. Нөхөд нь түүнийг доогтой сониучирхан, ямар хэрэгтэй дасгал хийж байгаа юм бэ? гэж харна. Нэг удаа тэд зайлшгүй ирэх хувь тавиланд буулт хийсэн хүний цөхөрсөн зангаар, «харгис цагдаагийн газарт, биднийг гайгүй сайн сунгаж өгсөн болохоор бурхан багш диваажиндаа саадгүй оруулна» гэж хэлэв. Гэвч Борис биеийн тамирын дасгалаа үргэлжлүүлэн хийсээр байв. 

	Нэг удаа Борисын дүүд азаар ахтайгаа уулзах зөвшөөрөл олджээ. Уулзалт дээр нь гайгүй зөөлөн харгалзагч таарч, юу ч үзэж хараагүй дүр үзүүлэн торноос хол зогсоно. Энэхүү уулзалтыг аврагдах найдвар, шийдвэрлэх чанартай гэж дүгнэсэн Борис төмөр торонд уруулаа наан

	— Гэрчийн этгээд болгож гаргах арга хэмжээ аваач. Ямар ч хамаагүй хэргийн гэрч болгох хүн олдох байлгүй. Юу ч байсан хамаагүй. Гагцхүү эндээс л түр ч атугай гарах хэрэгтэй байна... гэж дүүдээ хэлж амжив. 

	Дүү нь гайхаж

	— Ямар учиртай юм бэ? гэж чимээгүйхэн асуув. 

	— Чамд хамаагүй... Дараа нь аяндаа мэднэ! гэж Борис захирангуй хариулаад — Заавал шүү... гэв. Тэгээд. гэрчээр дуудагдах цагийг тэсэж ядан хүлээв. Бас нэгэн уулзалт дээр эцэгтээ битүүхэн хэлэхэд, тэр ойлгосонгүй зөвхөн далаа хавчив. Тэр ч байтугай юуны тухай яриа болсныг ч ойлгож чадсангүй. Магадгүй өөрөө энэ ажлыг бэлтгэж байж ч болно. 

	Харин Борис энэ ажлыг тун хялбархан бүтнэ, шоронгийн хаалгаар гарах л юм бол заавал зугтаана, гэгээн цагаан өдөр ч байсан хамаагүй зугтааж болно гэж найдна. 

	Өдөржин шөнөжин төлөвлөгөө зохиож, хоёр цагдаа байвал яах, гурван цагдаа байгаад жадтай буу тулгаад тууж явбал яах талаар дүрслэн бодно. Борис боломжийг урьдчилан бодож тооцоолохгүйгээр зүгээр нэг зугтааж болно гэж бодохгүй байв. Алхам бүр хөдөлгөөн, цохилт бүрээ урьдчилан хэмжив. Харгалзагч нараас мултарч зугтааж чадвал дахиад намынхаа ажилдаа эргэж орно. Хавар болтол ажиллаад дараа нь ууланд гарч партизан болно гэж бодно. 

	Борис баривчлагдсандаа тун их гутарч тохиолдсон явдлыг урьдчилан харж чадаагүйдээ хор нь буцлан, ийм аюултай ажилд ингэж гэнэн, хөнгөн хандсандаа өөртөө уурлана. Анхны ажлын дараа цагдаагийн газар баривчлаагүйд нь төөрөлдөж хуурагдсан байна. Тэр гарцаагүй занганд оруулахаар хамгийн сул газрыг эрж байсныг урьдчилан харж чадсангүй... Одоо энэхүү хавчиг өрөөнд байгаа шигээ ухаантай, туршлагатай байсан бол огт өөрөөр хандах байсан юм. Толгой дээр нь дүүжлүүрийн олс унжаад, шоронгийн өрөөнд сууж байна... тоогүйеэ. 

	Бөөгнөрсөн бохир сүрлэн дэвсгэр дээр хэвтэж байгаа энэ үед ямар ухаалаг сонирхолтой зүйлүүд толгойд нь орж ирнэ вэ! Тэр үед сохроор тэмтэрч явсан байна. Байнгын сонор сэрэмжтэй, анхааралтай байх ёстой байжээ. Үхэн үхтлээ хүн суралцдаг гэж ярьдаг үнэн шүү... Цагдаагийн газар, шүүхийн хурал, шоронгийн өрөөнд сурч мэдсэн зүйлээ хэрэгжүүлэх хугацаа олдох юм гэж үү?.. Заавал олно. Шоронгоос гадагш хөл тавих л юм бол зугтаахдаа зугтаана... 

	Каэва хатагтайн төрсөн өдрийг шөнө дүл болтол тэмдэглэж пянз тоглуулагчид ерөнхий прокурорын дуртай танго бүжгийн ая эгшиглэж байх үед цаазлагдах ял заагдсан гурван коммунист хавчиг өрөөндөө унтацгааж байв. Удаан хугацаанаа хөвчирч гүйцсэн мэдрэхүй нь тайвширна. Нэг шөнө сэрээж, шоронгийн ажилчид цаасан хайрцаг хийдэг тасгийн ар талд аваачихыг хүлээж хоригдлуудын нэг адил амгалан унтдаг болов. Зарим шөнө пижигнээн гаравч, үүрийн туяаг эсэн мэнд угтаж дасчхаад өдөр тутмынхаа горьдлого, найдварт бүх анхаарлаа чиглүүлнэ. Энэ шөнө, тэд урьд урьдынхаас ч илүү гүнзгий нойронд дарагдсан мэт унтав. 

	Шөнө ирэх тутам хүйтрэх тул атиран хэвтэнэ. Юрданы хучлага богинодож атигар хөршийнхөө ууцанд өвдгөө тулгаж эвхэрчээ. Зүдүүртэй зүүдлэн амаа тамшаалж эргэж хөрвөөнө, хүйтэн усанд орж байна гэж зүүдэлнэ. Олон зуун модон улавчаар чирэгдэж ирсэн хогтой бохир шалан дээр зогсоход нэвт хүйтэн оргино... Хувцсаа тавьсан газраа байгаа эсэхийг харвал, усанд орох өрөөнд биш тосгоны хажуудах гол дээр байна. Дэглий шиг хөлөө зөөн тавьсаар ус гатчихад, өмдний нь шуумаг норж хаврын цасны ус жихүүдэс хүргэлээ гэж зүүдлэв. 

	Иван баруун хажуугаараа хэвтээд, нөгөөх л хуучнаараа бөх бат тайван, жигд гүнзгий амьсгалан нойрсох нь маргааш амгалан өдөр болно гэсэн мэт. Түүний чийрэг биеийг харахад эрүүл энх, залуу насны нь хүчийг аяндаа илтгэнэ.

	Ханан талд унтаж байгаа Борис нуруугаараа хотойн, шөрмөстэй туранхай өрөөсөн хөл хучлагын нь дороос цухуйна. Хөлийн нь хумс нэлээд ургаж, хумсан дор нь хар хир суужээ. Нар салхинд түлэгдэж борлосон царайд нь эелдэг амгалан байдал илэрнэ. Хатуу зоримог байдлыг нь илчилдэг, амны нь хажуу дахь нугалаас нь үгүй болжээ. Ангайсхийсэн амнаас дээд хоёр шүд гялайх нь сайхан зүүд зүүдлэн инээмсэглэж байгаа мэт. Борис амттай нойрон дундаа, галт тэргээр явж, үл мэдэх буудалд буугаад байтал, таньдаг сумчинтайгаа дайралдаад тосгоны нь галт тэрэгний буудал гэдгийг мэдэв. Дайчилгаанд явж Туркийн хил дээр байгаад ирж байх шиг санагдав. Тэндээсээ гэртээ харихаар яарч яваад замдаа морин тэрэгчинтэй тааралдав. Тэргэн дээр эцэг, эх, эхнэр, хүүхэд нь сууж явна. Эцэг нь гар барих гэж гараа сунгаснаа тамхи татсаар мэнгэртсэн цээж нь хүржигнэн, ханиалгаж эхлэв. Борис нүдээ хараад, шөвгөөр хатгуулсан мэт цочин баруун гарынхаа тохойн дээр өндийж ирэв. Түүний ухаан өчнөөн сар хүлээсэн нөгөө мөч ирж байгааг ойлгов. Тамшаалах гэсэн боловч дусал шүлс ч байсангүй. Хурдан хурдан анивчиж. бушуухан босон харайж хойд ханандаа наалдав. Жижүүрийн ахлах харгалзагч дахин ханиалгаад, юу ч болоогүй мэт толгойгоороо ар тийш зангаад

	— Юмаа цуглуулж ав, чамайг Сливинд шилжүүлнэ гэж хэлэв. Энэ үед хаалганы төмөр арлын цаанаас жадтай буу барьсан хоёр цэрэг цухуйв. Борис, энэ үеийг хүртэл хэлсэн үгэнд нь итгэж байсан мэт байснаа «ээлж ирлээ!» гэж дуу алдав. Харгис ширүүн зайлшгүй үхэл тулж ирсэн учраас биед нь тугалга цутгасан мэт хүндрэв. Хөдлөх гэснээ хөдөлж чадсангүй. Доод уруулаа хага зууж эрүүн дээгүүр нь цус урсахад, хэлээрээ долоов. Нялуун цус хуурай хэлийг нь чийглэв. «Гарах газар алга! Гүйц ээ!» гэж дотроо бодов. Ухаан бодлынхоо гүнд хамгийн ойр дотно ар гэрийнхнийгээ дуудан салах ёс гүйцэтгэв. Эхнэр хөвгүүн хоёрын нь дүр хамгаас тод тусна. Үргэлж мөрөөдөж явдаг хүүгээ жижигхэн булцгар гараараа даллан инээмсэглэж байгаагаар харав. Энэ үедээ бүх хүч чадлаа дайчлан амьдралынхаа сүүлчийн мөчид ямар байх талаар шийдвэр гаргав. Ямар ч байсан муугаа үзүүлэхгүй. Тийм ээ, дайсанд муугаа үзүүлэхгүй. Харин тэсвэрлэж чадах болов уу? Хүлээн байгаа аймшгийг давж чадах хүч байна уу?...

	Ахлах харгалзагч нялуун инээмсэглээд — Борис бушуулаарай, за бушуулаарай галт тэрэгнээс хожимдох нь... гэв. Борис, өөрөө ч мэдэлгүй гутлаа шүүрч аваад өмсөхийг завдан өрөөсөн оймсоо авснаа гэнэт сэхээ авах мэт болов. Алах ял заагдсан хүмүүст байнга ухуулга хийдэг нэг хоригдол гараа даллан шийдвэртэй мөртөө чичирсэн хоолойгоор — Алуурчид! та нар манай эгнээнээс дахиад нэгийг золиосонд гаргах гэж байна гэж сэтгэлийг нь сэрхийтэл хэлэв. 

	— Чи юу хэлээд байна! Битгий мал оргиод бай! гэж байгаа жижүүрийн харгалзагч уурласандаа минчийж хүрэнтэв. Харгалзагч цагаа гаргаж, Борис руу харуулан. — Хэдэн цаг болж байгааг харж байгаа биз. Баримт бичиг сэлтийг бүрдүүлсээр байтал Бургасын галт тэрэгний явах цаг болчихно гэж хэлэв. 

	Цэргүүд бусад харгалзагчид хаалган дээр уравгардуухан зогсоцгоож байна. Хүнийг ингэж хүчирхийлж дээрэнгүйлж, хуурах энэ мөчийг хэн ч тэсвэрлэхийн аргагүй. Аваачихаар ирсэн хүн бүрд ингэж худал хэлж үхэл рүү аваачихын оронд, оронгуутаа л дайрч барьж аваад хүлж чирсэн бол илүү тэдэнд амар байх сан билээ. 

	Тэвчээр алдсан ахлах харгалзагч — Бушуул гэж зандрав. Борис гутлаа орхиод өрөөсөн модон улавч авав. Модон улавчаар цохих нь гэж бодсон ахлах харгалзагч бусдадаа яаран дохио өгтөл тэд нь дайран ороод хэдэн мөч битүү ноцолдоон болсны дараа харгалзагчид Борисын гарыг гавлан амыг нь боож амжив. Ингэж ноцолдоон болж байх үед Иваныг түгжсэн өрөөний хаалганы цоож тачигнан онгойв. Огцом дуу бүх «ялтангуудын» чихийг цохив. Тэд зэрэг шахам бүлтэлзэн өндийцгөөв. Ахлах харгалзагч жүжигчин хүний намбатай дуугаар — Иван Тодоров Проев! За бушуул! гэж хашхирав. 

	Иван зугтаах гэж байгаа мэт гэнэт хөрвөөгөөд, солиорсон хүний харцаар харгалзагч, саяхан хаалган дээр ирж зогссон цэргүүдийг ширтэнэ. Яагаад энэ хүмүүс ирэв ээ? Яагаад түүнийг дуудав? «Хайрцаг үйлдвэрлэх тасгийн цаана аваачих нь!» гэсэн аймшигт бодол орж ирэв. Бүр дөнгөж баригдаад байхдаа тэнд дүүжлүүр босгодог гэдгийг мэдсэн билээ. Алах ял заагдсан хүний зам тэнд төгсөж хэн ч тэндээс буцаж ирсэнгүй. Энэхүү хараал идсэн газрын тухай бодол ямагт сэтгэлийг нь мэрж байсан бол одоо бүр ч нэгмөсөн цохилт болов. 

	Иван хашхирах гэтэл хоолой нь гарсангүй. Дуу нь бүрмөсөн дотогшоо орчхоод гадагш гарахгүй болсон юм шиг санагдав. 

	— Босоорой чамайг дор конторт дуудаж байна гэж харгалзагч хэнэггүй өгүүлэв. Иван, ялаа үргээж байгаа мэт гараа даллан гэнэт ер бусын чанга дуугаар — Очихгүй! Зайлцгаа гэж наймдугаар хэсгийн хонгилоор нэг хашхирав. Эсрэг талын нь нэгэн өрөөний төмөр хаалгыг өшиглөж эхлэх нь дуулдав. Харгалзагчид түүнийг бариад гав зүүх гэж оролдсон боловч, Иван тэднийг ганц ширвэлтээр зайлуулаад, нүд нь гялалзан байв. Жижүүрийн ахлах харгалзагч хашхирах дуугаар орж ирээд түүн рүү үсрэв. Иван түүний хүзүүн дундуур цохитол бусад харгалзагчид нь энэ үед барьж авч амжив. Иваныг гараас нь мултрах гэж тэмцэж байх үед ахлах харгалзагч алах ялтанг аваачихдаа ханцуйлж явдаг бөөрөнхий төмрөөрөө толгой руу нь цохиж амжив. Энэ цохилтоор ухааны нь балартуулаад, цусанд бялдсан Иванд харгалзагчид гав хийж, амыг нь боож амжив. 

	Үсэрсэн цусаар будагдаж, тэвдэж уурласан ахлах харгалзагч

	— Доош нь чирээд яв! гэж тушаав. 

	— Шоронгийн дээд давхрын хоёр хэсгийн хонгилууд нь аль эрт үүнээс сэжиг авчээ. Цоожны нүхээр сониучирхан шагайж, алуурчдын эсрэг үг яриа дэлгэн, зарим нь төмөр хаалгыг улавчаараа дэлдэж эхлэв. 

	Харгалзагчид өрөөний нь хаалгыг онгойлгохоос өмнө Юрдан босжээ. Түүний нөхөд ч мөн босов. Тэдний зүрх дэлбэрэх гэж байгаа юм шиг цохилон бүгдээрээ цагаан даавуу шиг цайчихсан бүлтэлзэн хүлээж ядна. 

	Харгалзагчдын нэг нь цоожийг онгойлгож төмөр хаалгыг түлхэн оров. Юрдан Миланов Юрданнов гэж уран уншлага хийж байгаа мэт түүний овог нэрийг чангаар дуудав. 

	Юрданы царай улам цайж гар нь мөрөндөө өлгөөстэй юм шиг унжив. Хонгилд гарсан шуугианаар тасалдсан нөгөө аймшигт зүүдний хэсэг нь бус уу гэж ойлгож ядна. Гэнэт «Үхэл рүү» аваачих нь гэж сэхээрлээ. Хэдэн цаг болж байгаа бил ээ? Дүүжилж алахад арай оройтсон биш үү?

	— Доор дуудаж байна гэж хүн болгонд мэдээж болсон үгээр түүнийг хуурахыг оролдов. 

	— Мэдэж байна гэж Юрдан хэлээд нөхдөө нэг нэгээр нь тэвэрч халуун дотноор үнсээд алмайрсан харгалзагчид, мод шиг гозойсон залуу цэргүүдийн дундуур хонгил руу хөл нүцгэн гарав. Хонгилд гараад эргэж харан өндөр дуугаар

	— Баяртай, нөхөд өө! Цаазлагдахаар явлаа! Бидний өшөөг аваарай! гэж хашхирав. 

	Харгалзагчид түүн рүү дайрч унагаагаад гавлаж, амыг нь боохыг хүртэл үргэлжлүүлэн хашхирсаар байв. 

	Шорон гэнэт модон улавчны цохилтоор нүргэлж эхлэв. «Цаазлагдах ялтангууд», долоодугаар хэсгийнхэн төдийгүй бүх улс төрийн хоригдол, эрүүгийн хэрэгтэн модон улавчаараа дэлдэж хонгилын том том цонх хүртэл чичирхийллээ. Энэхүү аварга том саарал байшин, хүйтэн сүүмгэр шөнө мянга мянган цохилтод тэр аяараа доргиж донслов. 

	Аль эрт ирсэн ерөнхий прокурор шоронгийн даргын өрөөнд тамхиа ууртай сорон, холхиж, хаалга угз татан онгойлгоод хонгилд хүлээж зогссон доод тушаалын хэдэн түшмэд рүү хялалзан харлаа. 

	Хоригдлуудын өрөөний зүгээс, хашхирах, цохих чимээ хөрөөний хяхтнаан шиг чих дөжрүүлнэ. Долоодугаар хэсгийн урд талаас

	Босоцгоо дарлагдсан ардууд, 

	Боолчуудын ертөнц босоцгоо

	Эсэргүүцэл төгс манай сэтгэл

	Эрэлхэг тулалдаанд бэлхэн байна... гэж дуулж эхлэв. 

	Ерөнхий прокурор шүдээ тачигнатал хавирч

	— Яс цоожинд суулга! Бүгдийг нь суулга! гэв. Дараа нь шоронгийн дарга руу эргэж, — Ноён даргаа, юу болоод байна? Энд чинь засаг захиргаа гэж байна уу? гэж загнахад

	— Маргааш... буруутныг нь олно ноён прокурор... гэж тал засаж ядна. 

	— Буруутныг олно гэнэ шүү! гэж ерөнхий прокурор шоронгийн даргын үгийг сунгаж нүүрээ үрчийлгэн царайг нь дуурайгаад:

	— Юуны чинь буруутныг олох! гэж хэлснээ хоригдлуудын байр луу зааж, — Дэглэм хэрэгтэй. Дэглэм! Ганц үг гаргахгүй байх хэрэгтэй. 

	— Коммунистууд... та мэднэ шүү дээ... шоронгийн дарга өөрийгөө зөвтгөх гэтэл хонгилд хөлийн чимээ, дуу алдах нь сонсогдож ерөнхий прокурор гараараа зангаж яриаг таслав. Цаазлагдах хүмүүсийг авчрав. Ерөнхий прокурор дахиад хаалга онгойлгов. «Ялтангуудын» харц энэхэн зуур харцтай нь тулгарав. Хурдхан эргэж, шоронгийн даргын ширээний ард суугаад янжуур гаргаж асаав. 

	— Тэндээ мөргөл хийг гэж алгаараа заагаад цагаа харав. Яллагдсан гурвыг, дандаа ийм үед зориуд мөргөл хийдэг дөрөвдүгээр тасалгаанд авчрав. Энэ өрөөний цонх нь арын хаалга руу харна. Орхигдож эзэнгүй хаягдсан зоорьтой адилхан болсон энэхүү тасалгааг угааж цэвэрлэх нь байтугай хавь ойрд шүүрдсэн ч үгүй. Харгалзагчид Борисыг хойд, Иваныг өмнө, Юрданыг баруун хана руу түлхэв. Ахлах харгалзагч тэднийг хана руу эргэж зогсохыг тушаасан байтал хэн нь ч байрнаасаа хөдөлсөнгүй. Борис руу очиж мөр лүү нь ширүүн түлхээд — Эргээд марш! гэж тушаав. 

	Борис түүнийг зэвүүцэн хараад, өчүүхэн ч хөдөлсөнгүй. Бусад харгалзагчид ч Юрдан Иван хоёрыг эргүүлэх гэж дайрцгаав. Энэ үед хаалга онгойж мөргөлийн өрөөнд хар лам орж ирлээ. Алагдах ял заагдсан улсыг, лам сорьсон харцаар хараад, Иван дээр харц тогтоож нэвт шувт ширтэнэ. Хоёулаа бие биеэ удаан ширтэлцэв. Иван, хар ламын сорилтыг давж чадав.

	— Намайг хүүхдүүдтэй хамт орхи гэж лам хэлэв. Харгалзагчид гарч явцгаав. 

	— Хүү минь гэж Борис руу хандсанаа Иван, Юрдан хоёрыг ч бас харж, — Хүн бүртэй ганцаарчлан яримаар байна. Хана руу эргэж зогсоцгоо... гэхэд нь

	— Бидэнд бие биеэсээ нуух юм байхгүй гэж Борис хэлэв. Лам түүний үгийг дуулаагүй дүр үзүүлэн

	— Та нараас зориуд надад хэлэх үг байвал өөр тасалгаанд орцгооё. Аан? гэв. 

	Хэн нь ч байрнаасаа хөдөлсөнгүй. 

	Тэгэхэд лам Иванд наалдаж

	— Хүү минь гэж долигоносон өнгөөр, ойр дотнын хүний байдал үзүүлэх гэж оролдон, — Сэтгэл санааг чинь зовоож байгаа манай буянт бурхан багшийн хайр ивээлийг хүртэж сэтгэл зүрхнээсээ хэлэх юм байна уу? гэв. Тэр аяараа цус нэлийгээд цохиулж дүйнгэтсэн Иван туйлдсан, хайхрамжгүй харцаар түүнийг ширтэн толгой сэгсрэв. 

	— Эцэг ламтан дэмий бүү хөдөлмөр гарга, бид бурхангүй улс гэж Борис хэлэв. 

	— Өөрийнхөө ээлж дээр хариулаарай гэж хар лам захирангуй эргээд — Хувиа л борлуул... хүү минь. Энэ ертөнц дээр хэн ч мөнх амьдрахгүй. Хүн гэдэг чинь эх дэлхийн тасархай, бурхны зарлигаар тэндээ эргэж нийлнэ. Харин нүгэл хилэнц багатай нь диваажинд очно... гэж мэргэжсэн хүний дуугаар өгүүлэв. 

	Борис яриаг нь тасалж

	— Багш ламтан! Энэ үгээ чавганц нарт очиж ярь гэхэд лам дуулаагүй юм шиг нөгөө л цангинасан дуугаараа үргэлжлүүлэн

	— Яагаад гэвэл бидний амьдрал, үхэл бүгдээрээ бурхны төлөө байх ёстой гэж хэлэв. 

	— Ламтан бид коммунистууд. Ард түмний төлөө амиа өгнө. Хар лам — Хүү минь, коммунизм гэдэг чинь та нарын бие мах бодыг үрж байгаа шуламсын сургаал. Энэ сүүлчийн мөчид сүнсээ аварцгаа... Бурхан багш ийм үед түүний сургаалын үнэнийг ойлгосон хүнд дуртай байдаг... гэлээ. 

	— Ламтан гуай, биднийг яаж ч сургасан, та авдаг цалингаа л авна шүү дээ Биднийг орхиж үз! гэж Юрдан өгүүлэв. 

	Хар лам Иван руу эргэж, — Xүү минь энэхүү сүүлчийн мөчид сэтгэлийг чинь шаналгаж байгаа зүйл байвал нэмж хэл!.. гэвэл Иван хүйтэн төмөр гавд өвдтөл хавчигдсан гараа хараад

	— Эцэг ламтан, хуурамч үг яриад яах вэ гэж хэлэв. 

	Хар лам далаа хавчисхийгээд тэднийг ээлж дараалан хараад гарч одов. Яллагдсан гурвыг хонгилд гаргаж ирэв. Жижүүрийн ахлах харгалзагч шоронгийн даргын өрөө рүү орж аваачих эсэхийг асуув. Ерөнхий прокурор цагаа харав. Гурван цаг дөчин минут. Яллагдсан хүмүүсийг гадагш гаргаж, захиргааны хэсгийг хоригдлуудын байртай холбосон гүүрэн хонгилоор авч явав. Энэхүү гүүрэн хонгил наймдугаар хэсгийнхний дунд «үхлийн гүүр» гэж алдаршжээ. Цаасан хайрцгийн цехийн ар дахь яргын газарт хүрэхийн тул заавал үүгээр өнгөрч гарна. 

	Энэхүү зуу, зуун тавин алхам газар хамгийн аймшигтай бөгөөд үүгээр өнгөрч гарсан яллагдсан хүмүүс хэзээ ч эргэж ирж байсангүй. Энэ харанхуй шөнө, жаварлаг салхи үлээнэ. Яллагдсан гурав гадагш гарч цэнгэг агаараар амьсгалахдаа шоронгийн давхар давхрын жижигхэн цонх руу ширтэцгээв. Борис зог тусан, толгойгоо өргөж цогтой дайчин үг хэлэх гэсэн мэт

	— Нөхөд өө! Бид үхэл рүү явлаа! Бидний өшөөг аваарай! гэсэнд Иван түүнийг дэмжиж гуниг шингэсэн өндөр дуугаар

	— Нөхөд өө, явлаа баяртай, нөхдөө гэж хашхирна. 

	Юрдан жижиг цонхнууд руу эргэн, — Нөхөд өө, тэмцлээ үргэлжлүүл! Коммунист нам мандтугай! гэв. Түр чимээгүй болж байсан шоронгийн саарал байшингаас хашхирах, уриалах дуу гарч дахиад модон улавчаар цохиж цуурайтуулан эхлэв. Нэгэн газраас

	Энэ бол манай эцсийн

	Эрс тулалдаан

	Интернационалтайгаа хамт

	Хүн төрөлхтөн давшина!.. гэж эхлэв.

	— Энэ майлалдааныг болиул! гэж ерөнхий прокурор тэсэж ядан хашхирав. 

	Шоронгийн хашаа, цаасан хайрцгийн тасгийн байшингийн хооронд дүүжлүүр босгожээ. Урьд нь энд хоёроос илүү хүнийг дүүжилж байсангүй. Харин энэ удаа ерөнхий прокурорын тушаал товч бөгөөд тодорхой «Яг дөрвөн цагт гурвуулыг нь...» Дүүжлүүрийн өмнө яллагдагсад ирээд зогсов. Бусад, албаны хүмүүс ч зогсоцгоов. Хамгийн дунд нь ерөнхий прокурор онцгойрон зогсоно. Шүүхийн нарийн бичгийн даргын зүүн сугандаа хавчуулсан хавтас нь үл мэдэгдэм чичирхийлнэ. Баруун талд нь шоронгийн дарга зовж айсан харцаар харж зогсоно. Тэрний цаана шоронгийн эмч хайхрамжгүй царайлна. Эмч үе үе нөмөрсөн пальтогоо засаж гурван коммунистыг үзэн ядаж харна. Коммунистууд гэсэнд нь үзэн ядсангүй, харин дулаан орноос нь шөнө дунд тэдний төлөө босгож тух алдуулсанд нь уурлана. Шоронгийн даргын орлогч, ахлах харгалзагч хоёр яллагдсан хүмүүсийн хажууд эргэлдэнэ. Лам, алуурчин хоёр онцгойрч зүүн урьд талд нь зогсоцгооно. Тэнд бүх жижүүрийн харгалзагчид, шоронд байрладаг харгалзагчид, харуулын албаны дарга цэргүүд бас ямар учиртайг нь ч мэдээгүй, сэрээж авчирсан хоёр түшмэд оролцож байв. 

	Яллагдсан хүмүүсийг байраа эзлэхэд шүүхийн нарийн бичгийн дарга хавтсаа нээв. Сахлаа гөлчийтөл хуссан цулцгар нүүртэй эрийг яллагдсан хүмүүс, гар нь сул байсан бол ганцхан цохилтоор өт шиг няц дарчихмаар санагдсан биз. Нээлттэй хавтсан дээр нь туссан цайвар гэгээнд улам ч ой гутам харагдана. Ерөнхий прокурор уруулаа жимийгээд бодлогошрон нэг зүйлийг хүлээнэ.

	Хавтастай цаасаа эргүүлсээр байсан нарийн бичгийн дарга ерөнхий прокурор луу эргэж зөөлөн дуугаар эхлэх эсэхийг асуув. Ерөнхий прокурор цочиж, хүйтэн өнгөөр

	— Эхэл! гэв. Нарийн бичгийн дарга, үхлийн ял биш бөглүү тосгоны сүмд мөргөлийн ном унших мэт унхиагүй гүнгэнэж эхлэв. «Эрхэм дээдийн нэрийн өмнөөс... гэж эхнийхийг нь юм зажлаад байгаа мэт чалар шалар гэснээ «ял-ла-су-гай!» гэж сүрхий тодруулаад, Борис Илов Митовскийн төрсөн газар нь болгар үндэстэн, үнэн алдартан, бичиг үсэгтэй, ял заагдаж байгаагүй гэх мэт зүйлийг уншив. Дараа нь мөн л тэр янзаараа Юрдан Милонов Юрданов, Иван Тодоров Проев нарын ялыг уншиж, хориотой коммунист намтай хамтран галдаж шатаах, хорлон сүйтгэх ажиллагаа үйлдсэн...» гэнэ. 

	Борис нөгөө ой гутам нарийн бичгийн даргыг ч харахаа больж, аль хэдийнээ цээжээр мэдэх болсон хуулийн зүйл ангийг ч сонирхолгүй, амьд явах сүүлчийн мөч ирснийг л бодно. Түүнийг коммунизмын үйл хэрэг л улам зоригжуулав. Борис айж хулчганаж, яргачдын тавыг хангах ёсгүй. Коммунист хүн яаж үхдэгийг үзүүлнэ.

	Бүх ёслол төгсөв. Тэднээс сүүлчийн хүсэлтийг нь асуув. Борис

	— Болгар мандтугай!Коммунист нам мандтугай! Улаан арми мандтугай гэж хашхирав. 

	Юрдан юу хэлснийг нь ойлгоогүй юм шиг харж байгаад:

	— Нэг зурвас бий юм сан... шүүхийн тогтоол уншсан тэр үед... эцэгтээ бичсэн юм, хармаанаасаа авъя гэв. Дараа нь дээшээ хараад — Болгарын ард түмэн мандтугай. Зөвлөлт Холбоот Улс мандтугай гэв. 

	Шоронгийн зүгээс гарах цохилт, хашхираан, дуунд Иван гэнэт сэхээ оров. Энэхүү нүргэлсэн чимээ сонсогдож улам сэргээн

	— За яах вэ, намынхаа төлөө үрэгдлээ гээд хүчирхэг өргөн цээжээ хүйтэн жаврын эрхээр хавчисхийв. Бүх зүйл дууссан байтал прокурор тогтоол гүйцэтгэх тушаал өгөхгүй л цагаа ууртай харна. Яарчихсан байна. Дөрвөн цагт найман минут дутуу байна. Алах ял заагдсан хүмүүс зогсоод найман минут гүйцэхийг хүлээнэ. Энэ мөч хар дарсан зүүд мэт аймшигтай, тэсэж ядан, бүтэшгүй найдвар төрүүлэн, цаазлагдах хүмүүсийг тамлан зовоосон мөч болов. 

	Эцэст нь ерөнхий прокурор гараа зангаж, — Тогтоолыг гүйцэтгэ гээд цагаа харав, тав нь ханав. Албан үүргээ гүйцэтгэж байгаа яг энэ үед, гэрэлтэй дулаан танхимд Катя сонсох дуртай танго бүжгийн нь аяыг чагнаж суулаа.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


“Болгарын өгүүллэг, туужуудын эмхэтгэл : НАМУУН ОРОЙ” номын ГАРЧИГ

	Эмил Манов. Бүйлс модны мөчир

	Добри Жотев. Коммунист

	 

	Слав Хр. Караславов. Үхэлтэй нөхөрлөсөн хүн

	 

	«Ялалтын номын сан»-гийн нэгэн боть болж байгаа эл түүвэрт Болгарын шилдэг долоон зохиолчийн бичсэн богино тууж, өгүүллэг орлоо.

	Эдгээр сэдэв өнөөгийн Болгар орны тухай бус, дэлхий дахиныг донсолгож өнгөрөөсөн хоёрдугаар дайны үед болгарын ард түмэн германы фашисттай хэрхэн тэмцэж байсныг, партизанууд хэрхэн тулалдаж байсныг яруу сайхан өгүүлжээ.

	Болгар улс дайны өмнө фашистын германд автсан ч гэсэн болгарын ганц ч цэрэг зөвлөлт-германы фронтод очиж зөвлөлтийн дайчдын өмнөөс буу дуугаргаагүй түүхтэй юм. Харин дайсны ар талд яаж тэмцдэг байсныг энэ номд өгүүлжээ.

